
Пэублэ гущыІ

Лъытэныгъэ зыфэтшІырэ тхылъеджэр!

«Гъуазэхэр» зыфиІорэ тхылъэу уапашъхьэ 
илъыр Тхьэм и ГущыІэ лъапІэу Библием изы 
Іахьэу щыт.

Израил лъэпкъым итарихъ анахь чІыпІэ къи­
нэу къыхэфагъэм – КъэнаІан чІыгур заокІэ аІэ 
къызырагъэхьагъэм щегъэжьагъэу апэрэ па­
чъыхьэхэм Израилыр агъэІорышІэ зыхъугъэм 
нэс – «Гъуазэхэр» зыфиІорэ тхылъым израил 
лІакъохэм ящыІэныгъэ зыфэдагъэр къегъэлъа­
гъо. Тхылъэу «Ехъошуа» къыІуатэрэр, израил 
лӀакъохэр КъэнаІаным езаохэ зэхъум, ащ щыпсэу­
щтыгъэ лъэпкъхэм ащыщхэр мы чІыгум рамы­
фыхэу къызэринагъэхэр ары. Уахътэ зытешІэм, 
а лъэпкъхэм яхабзэхэм, ахэр тхьабэмэ зэрафэла­
жьэхэрэм щысэ тырахынэу рагъэжьагъ, ащкІэ 
Зиусхьаныр лъэшэу агъэгубжыщтыгъ (1:1 – 2:9).

Тхылъым иІахьышІу (2:10 – 16:31) хъугъэ-шІа­
гъэхэм зы зэкІэлъыкІуакІэ яІэу къеІуатэ, икІэ­
рыкІэу къытыригъэзэжьызэ бэрэ моущтэу хъу­
щтыгъэ:

–лъэпкъым псэкІод ешІэ;
–гъунэгъу лъэпкъхэр къытыригъаохэзэ 
Тхьэм ар егъэпщынэ;
–израилхэм Зиусхьаным лъэІукІэ зыфагъазэ;
–шъхьафит зышІыжьыщтхэ гъуазэр (пащэр), 
а тхьамыкІэгъошхом текІонхэу, Зиусхьаным 
апэ къырегъэуцо.

А гъуазэхэр Тхьэм къыхихыщтыгъэх, ау а 
дэдэм ахэр цІыф псэкІодышІэу къэнэжьыщты­
гъэхэти, зэкІэри тэрэзэу ашІэщтыгъэп. Пыим 
зытекІохэрэм ыуж псынкІэу нахьыпэрэм фагъэ­
зэжьыщтыгъэ. Ары хъу къэс, гъуазэми лъэпкъми 
нахьыкІэжьэу псэкІод ашІэщтыгъэ. Тхылъым 
ипэублэ гушхуагъэ хэлъэу пыим зэрэтекІуа­
гъэхэр къеІуатэмэ, кІэухым ежь, израилхэм, 
емыкІоу ашІагъэхэр кІэзыгъэнчъэу  къыщитхы­
гъэх. А Іэхъуамбэу тхылъым ипэублэ тхьабэмэ 
афэлэжьэрэ мэджусыйхэр къэзыгъэлъагъорэм, 
тхылъеджэм зыфегъазэ: ахэм анахьи нахь псэ­
кІодышхохэр израилхэм агъэхъагъэхэба.

Джаущтэу хъугъэ-шІэгъэ тхьамыкІэгъошхуи­
тІукІэ тхылъыр къеухы (17-21). А уахътэм изра­
илхэм зэдэмыштэныгъэу ахэлъыгъэр ащ къы­
хегъэщы, «шъхьадж ежь тэрэзэу ылъытэрэр 
ышІэщтыгъ». Ауми, мыщ дэжьым, авторым 
къытеІокІы, Іофым зэшІохыпІэу иІэр, зы гущы­
ІэухыгъэкІэ: «А мафэхэм Израилым пачъыхьэ 
иІагъэп». Израил пачъыхьэгъур зэхэщэныр ары 
къыкІэлъыкІорэ тхылъхэу Рут ехьылІагъэмрэ 
Апэрэ Самуелрэ темэ шъхьаІэу яІэр. Шъыпкъа­
гъэ зыхэлъ пачъыхьэмкІэ Тхьэм лъэпкъыр 
къыгъэнэжьыным игугъапІэ ахэм къаты. Изра­
иль лъэпкъыр лъэшэу ащ зэрэщыкІэщтыгъэм 
«Гъуазэхэр» зыфиІорэ тхылъыр ишыхьат.

Мы тхылъэу ижъырэ джуртыбзэмкІэ тхыгъэр 
цІыф лъэпкъ зэфэшъхьафхэм абзэхэмкІэ зэра­
дзэкІыгъ. Джы, мары, адыгабзэкІэ зэдзэкІыгъэу 
а тхылъ гъэшІэгъоныр ори къызэгопхыгъ. 



﻿﻿

Электроннэ амалхэр къызфэбгъэфедэхэзэ 
джырэкІэ ащ уеджэн плъэкІыщт, тапэкІэ 
тхылъыр къыхаутын агу хэлъ.

Ижъырэ джуртыбзэмкІэ тхыгъэ Іэпэрытххэм 
къахэкІыгъэхэу щыт цІэ унаехэр адыгэ макъэ­
хэм якъэІуакІэ тетэу тхыгъэх.

Адыгабзэм щамыгъэфедэрэ къэІуакІэхэу къы­
хафэхэрэм ямэхьанэ къызэІуахэу нэкІубгъомэ 
ачІэгъ ехьыхынхэр фэтшІыгъэх.

Еджэхэрэр рыгъозэнхэу картэр, гущыІалъэр 
тхылъым кІыгъух, ащ къыІуатэхэрэм япхыгъэу 
сурэтхэри къыдэхьагъэх. А зэкІэ тхылъеджэхэм 
ІэпыІэгъу къафэхъунэу тэгугъэ. Тауратыр, Мосэ 
итхылъитф, 2024-рэ илъэсым къыхаутынэу 
агу зэрэхэлъым тигуапэу шъущытэгъэгъуазэ. 
Электроннэ амалхэр къызфэжъугъэфедэхэзэ а 
тхылъхэм ащыщыхэм джырэкІэ институтым 
ивебсайт шъущяджэн шъулъэкІыщт.

Тхылъэу «Гъуазэхэр» зэзыдзэкІыгъэхэм, редак­
торхэм, адыгабзэкІэ ар къыдэкІыным зиІахь хэ­
зышІыхьагъэхэм зэкІэми Библием изэдзэкІынкІэ 
Институтыр афэраз. Лъытэныгъэ зыфэтшІырэ 
тхылъеджэхэм тхылъэу апашъхьэ итлъхьагъэр 
агу рихьынэу тэгугъэ.

ШъуишІошъхэмрэ шъуиеплъыкІэхэмрэ яхьы­
лІэгъэ къэбар Библием изэдзэкІынкІэ ти Инсти­
тут ежъугъэшІэн шъулъэкІыщт.

Би­блием изэ­дзэ­кІын­кІэ Ин­сти­ту­тыр, 
Мос­ква 

Апэрэ шъхьэр

Ехъудэмрэ щымІонымрэ ялІакъохэр 
къэнаІанхэм зэрязэуагъэхэр

1 1 Ныун ыкъо Ехъошуа зэлІэм ыуж израил 
цІыфхэм Зиусхьанымa зыфагъази еупчІыгъэх:

– Хэта тащыщэу апэ заокІэ къэнаІанхэм якІущ­
тыр?

2 Зиусхьаным джэуап къаритыжьыгъ:
– Ехъудэ лІакъорb апэ орэкІо. Мары, мы чІыгур, 

арышъ зыІэ ислъхьэрэр.
a	 1:1 Адыгэ гущыІэу «Зиусхьан»-м мэхьанэу иІэм зи­
къэІуакІэ зэфэмыдэ джурт гущыІитІумэ къарыкІы­
рэр къеты. Апэрэр – «Яхве» зыфиІорэмкІэ Тхьэм ыцІэ 
къыраІо, ащ мэхьанэу иІэмэ ащыщ: «ЕгъашІэм ЩыІэ 
Зэпытыр». ЯтІонэрэр – «Адонай», Тхьэр зэрэлъэрыхьэр, 
Ар зэрэфэшІыгъэр ары мэхьанэу иІэр.
b	 1:2 Израилым илІэкъо пшІыкІутІум язэу Ехъудэ къы­
текІыгъэр ары.

3 Джащыгъум ехъудэ зэолІхэр акъош щымІон­
хэм ялъэІугъэх:

– ЧІыгоу тэ къыттефагъэм шъукъыддакІуи, 
къэнаІанхэм шъукъыддязауи, ыужым тэри шъуи­
чІыгу тыкъыжъудэкІони, тыкъыжъудэзэощт.

ЩымІонхэр ащ къезэгъхи, гъусэ къафэхъугъэх.
4 Ехъудэ зэолІхэр зэгъусэхэу зэуапІэм зыІохьэхэм, 

къэнаІанхэмрэ пэрыцхэмрэ Бэзэкъ дэжь Зиусхьаным 
Іэрылъхьэ къащыфишІыхи, пыим изэолІ нэбгырэ 
минипшІыр ащ дэжьым ахэм щаукІыгъ. 5 Джа чІы­
пІэм Адоный-Бэзэкъ пачъыхьэм щыІукІэхи, зэошхо 
рашІылІи, къэнаІанхэри пэрыцхэри лъэкъабзэу 
зэтыраукІагъэх. 6 Адоный-Бэзэкъ пачъыхьэм кІит­
хъужьыгъагъ, ау ахэр лъежьэхи, къаубыти, ыІэхъом­
бэшхохэмрэ ылъэхъомбэшхохэмрэ паупкІыгъэх.

7  Джащыгъум Адоный-Бэзэкъ пачъыхьэм 
ыІуагъ:

– ЗыІэхъомбэшхохэмрэ зылъэхъомбэшхохэмрэ 
пыупкІыгъэхэ пачъыхьэ тІокІищырэ пшІырэр 
тэкъуафэу къефэхыгъэхэр къашыпыжьэу сиІанэ 
чІэгъ чІэсыгъэх. Джы, мары, сшІагъэм ифэшъуашэ 
Тхьэм сэ сигъэгъотыжьыгъ.

Ерусэлэм ащи, ар ащ щылІэжьыгъ.
8 Ехъудэ зэолІхэр Ерусэлэм теохи, аштагъ. Дэс­

хэр чатэкІэ зэтыраукІэхи, къалэриa агъэстыгъ.
a	 1:8 Нахь тэрэзыр: мы хъугъэ-шІагъэр зыфэгъэхьы­
гъэр чылэу Ерусэлэм къегъэтІысэкІыгъэхэр ары. Ахэр 

9 Ащ ыуж къушъхьэлъэ чІыпІэхэм, тыгъэкъо­
хьэпӀэ къушъхьэ лъапэм, къыблэ лъэныкъом щы­
Іэ шъофнэкІым ащыпсэурэ къэнаІанхэм Ехъудэ 
зэолІхэр заокІэ якІугъэх. 10 Хъэурэн (нахьыпэм 
Къыриат-АрбаІкІэ еджэщтыгъэх) щыпсэурэ къэна­
Іанхэм зао арашІылІи, Шэшай, Ахъымэн, Тэлмайa 
ялІакъохэри зэтыраукІагъэх. 11 Ащ икІхи, ДэбиркІэ 
(нахьыпэм Къыриат-СэфэркІэ заджэщтыгъэхэм) 
ахэм агъэзагъ.

12 Джащ Къалэб Ехъудэхэм гущыІэ ащыритыгъ:
– Къыриат-Сэфэр теоу, зыштэрэм спхъоу Іахъсэ 

шъхьэгъусэкІэ естыщт.
13 Къалэб ышнахьыкІэ Къэназ ыкъоу Іэтныел 

ар ыштагъэти, зэригъэгугъагъэу ыпхъу Іахъсэ 
ащ шъхьэгъусэкІэ ритыгъ.

14 Зы мафэ горэм, Іахъсэ ытыщ зыщыкІощтым 
тефэу, ятэ елъэІунышъ, чІыгу Іахьэ къыІихынэу  
Ӏэтныел ар ыгъэуІушыгъ. Іахъсэ къэси, щыдым 
къызехым, ятэ ащ еупчІыгъ:

– Сыда узыфаер, сипшъашъ?

къалэм хахьэщтыгъэхэми, Ехъудэ лІакъом тефэгъэ 
чІыгоу къыблэмкІэ гъэзэгъэ къэлэ дэпкъым ыкІыбкІэ 
щыІэм щыпсэущтыгъэх. Ежь Ерусэлэм къалэр Бин­
ямин лІакъом ичІыгу тетыгъ, а уахътэм израилхэм 
ар аубытыгъагъэп. (Еплъ: 1:21)
a	 1:10 Ахэр Іэнэкъ лІакъом щыщыгъэх, лъэгэ дэдагъэх, 
ялъэгагъэ фэшІ израилхэр ащыщынэщтыгъэх.

15 Іахъсэ ащ риІожьыгъ:
– УнэшІу къысщэф, сят. Къыблэ лъэныкъом 

щыІэ шъофнэкІым сыщыпсэунэу лІы септыгъэмэ, 
ит псынэкІэчъхэри къысэтыжьхэба.

Арыти, Къалэб ышъхьэрэ псынэкІэчъхэмрэ 
ыхэрэ псынэкІэчъхэмрэ ащ ритыгъэх.

16 Мосэ ишІупщ лІым къытекІыгъэ къэнхэр 
Ехъудэхэм ягъусэхэу Ерыхъэуa къалэм икІыхи, 
къыблэ лъэныкъом щыІэ шъофнэкІым, Ехъудэ 
шъофнэкІым кІохи, Іэрад къалэм иІэгъо-блэгъу 
щыпсэурэ лъэпкъым хэтІысхьагъэх.

17 Ежь Ехъудэ зэолІхэр акъош щымІонхэр ягъу­
сэхэу, къэнаІанхэр зыщыпсэущтыгъэхэ Цыфат 
къалэм тебанэхи, лъэпсэкІод ашІыгъb. Джары а 
къалэм ХъорымкІэc зыкІеджагъэхэр. 18-19 Зиус­
хьаныр Ехъудэ изэолІхэм ягъусагъэти, ахэмэ 
къушъхьалъэхэр къызІэкІагъэхьагъэх. Ащ нэ­
мыкІэу кІэим дэт къалэхэу Іазэ, Ащкъэлэн, Іэкъ­
рэн, ахэм яІэгъо-блэгъухэр аубытыгъэх, ау гъучІ 
купсынкІэхэр шъофрысхэм яІагъэхэти, рафынхэ 
алъэкІыгъэп. 20 Мосэ къызэриІогъагъэм фэдэу, 

a	 1:16 Ижъырэ джуртыбзэкІэ тхыгъэ Іэпэрытхым зэрэ­
хэтыр: «Пальмэхэм якъал». Усэу 3:13-ри джащ фэд.
b	 1:17 Ащ къикІырэр Тхьэм къурмэн фашІыхэу къалэм 
щыпсэущтыгъэхэр зэкІэ чатэкІэ аукІхи, къалэр ма­
шІокІэ зэрагъэстыжьыгъэр ары. 
c	 1:17 Ижъырэ джуртыбзэкІэ: «лъэпсэкІод». 

Къалэб Хъэурэн къалэр къыратыгъэти, Іэнэкъ 
лъэпкъищыр ащ дифыгъ.

Адрэ израил лІакъохэм къэнаІанхэр 
зэрэрамыфыгъэхэр

21 Бинямин лІакъом Ерусэлэм щыпсэущты­
гъэхэ еусхэр къалэм дифыгъэхэпышъ, джы непэ 
къызнэсыгъэми ахэр ащ зэдыдэсых.

22-23 Юсыф къытекІыгъэхэри Бэтэл (ыпэкІэ ащ 
ЛузкІэ еджэщтыгъэх) зытеохэми, Зиусхьаныр 
ахэм ягъусагъ. ПлъэкІо-дэІуакІохэр загъакІохэм, 
24 къалэм къыдэкІэу зы лІы горэ алъэгъугъэти, 
раІуагъ:

– Къалэм тызэрэдэхьан тлъэкІыщтыр къытэ­
гъэлъэгъуи, тэ о гукІэгъу къыпфэтшІыщт.

25 Ащ къызэрариІуагъэм фэдэу, къалэм дахьэ­
хи, къэлэдэсхэр чатэкІэ зэхаукІагъэх, ау а лІымрэ 
зэкІэ иунагъорэ гукІэгъу афашІыгъ. 26 Арыти, ар 
хьатхэм ячІыгу кІуи, Луз зыфиусыгъэ къалэр щи­
гъэпсыгъ. Непэ къызнэсыгъэми аущтэу а къалэм 
еджэх.

27 Ау Бэтщан, ТаІынахъ, Дор, ИблэІам, Мэгъы­
дэ къалэхэмрэ ахэм къапэгъунэгъу чылэхэмрэ 
ащыпсэухэрэр Мынасэ лІакъом рифыгъэхэп. 
КъэнаІанхэр къинэжьыгъэхэу, ыужкІи а чІыгум 
исыгъэх. 28 Израилыр нахь лъэш зэхъум ыужи 
къэнаІанхэр ыгъэпщылІыгъэх, ау рифыпэнхэу 

ячІыгу рифыгъэхэп. 29 Джащ фэдэу Гъэзэр къа­
лэм дэсыгъэхэ къэнаІанхэр Ефраим лІакъом ащ 
дифыгъэхэпти, къахэнагъэхэу адэпсэущтыгъэх. 
30 Зэбулун лІакъом къэнаІанхэр пщылІыпІэ ригъэ­
уцуагъэхэми, ахэм ащыщхэу къалэхэу Къытронрэ 
Нэхэлолрэ адэсыгъэхэр адифыгъэхэпти, къахэ­
нагъэхэу ащызэдэпсэущтыгъэх. 31 Ащэр лІакъом 
къалэхэу Іакъоурэ Цыдонрэ фэдэу Ахълаб, Ахъ­
зиб, Хъэлбэ, Афикъ, Рэхъоб адэсхэр адифыгъэхэп. 
32 Ащэр лІакъор а чІыпІэм къинэгъэ къэнаІанхэм 
адэпсэущтыгъэ. 33 Нафталый лІакъом Бэтщэмэщрэ 
БэтІэнатрэ ащыпсэухэрэр адифыгъэхэпти, а чІы­
гур зие къэнаІанхэм адэпсэоу къахани, къэлитІум 
адэсхэр ыгъэпщылІыгъэх. 34 Амэрхэм къушъхьа­
лъэм къикІырэ гъогур зэпагъэІи, Дан лІакъор чІы 
зэшъхьэ-зашъом къырагъэхьагъэп. 35 Джаущтэу 
амэрхэр Хъэрэс къушъхьэм къыхэнагъэхэу, Ая­
лэун, ЩаІалбим къалэхэм ащыпсэущтыгъэх, ау 
Юсыф лІакъом ыкІуачІэ зэпытэм, ахэри адрэхэм 
афэдэу агъэпщылІыгъэх.

36 Амэрхэм ячІыгъунапкъэ Іэкърэб лъэгапІэм 
щегъэжьагъэу, СэлаІ щыкІэдзагъэу адыкІэ зиу­
шъомбгъущтыгъэ.

ЯтІонэрэ шъхьэр

Зиусхьаным имэлэІич израилхэм 
къызэрягыигъэр

2 1 Зиусхьаным имэлэІичa Гъылгъал къикІи, 
Бохым къакІуи, Ащ игущыІэхэр израилхэм 

къариІуагъ:
– Мысырым Сэ шъукъисщыжьи, тхьэлъанэ 

зэрэсшІыгъагъэу, шъуятэжъхэр зэрызгъэгугъэ­
гъэхэ чІыгум шъукъэсщагъ. СІогъагъэ: «Зэзэ­
гъыныгъэ лъапІэу Сэ къыжъудэсшІыгъэр егъа­
шІи сыукъощтэп, 2 арышъ, шъори мы чІыпІэм 
щыпсэухэрэм зэзэгъыныгъэ адэшъумышІэу, 
якъурмэншІыпІэхэр зэхэжъугъэтакъох». Ау шъу­
къысэдэІугъэп. Сыда ар зытешъушІыхьагъэр? 
3 Джы Сэ, мары, къышъосэІо, ахэр зэрисымы­
фыщтхэр, шъоррэ дэгъумрэ шъуазыфагу ахэр 
пэрыохъоу къызэриуцощтхэр: панэу шъулыцІ 
зэрэхэлъыщтхэр, ятхьэхэри убытыпІэ зэрэшъу­
фэхъущтхэр.

4 Зиусхьаным имэлэІич а гущыІэхэр къызеІо­
хэм, зэрэизраил лъэпкъэу лъэшэу гъогыгъэ. 5 Ар 

a	 2:1 Мы мэлэІичым Тхьэм иунашъо цІыфхэм къалъе­
гъэІэсы, Ащ ыцІэкІэ къэгущыІэ, Тхьэ дэдэр арэу алъы­
тэуи мэхъу.

зыщыхъугъэ чІыпІэм Бохымa аІуи еджэхи, Зиус­
хьаными къурмэн щыфашІыгъ.

Тхьэр израилхэм джыри 
къызэрэзыфагъэгубжыгъэр

6 Ехъошуа цІыфхэр зызэбгыретІупщыжьхэм 
ыуж, шъхьадж унэе Іахьэу къытефэрэ чІыгур 
ыубытынэу, ахэр зэбгырыкІыжьыгъэх. 7 Ехъошуаи 
нахьыжъ упчІэжьэгъухэу Зиусхьаным Израилым 
къыфишІэгъэ Іофышхо пстэури зынэгу кІэкІыгъэ­
хэри опсэуфэхэ лъэпкъыр Зиусхьаным фэлэжьагъ.

8 Зиусхьаным иІумэтэу Ныун ыкъо Ехъошуа 
илъэсишъэрэ пшІырэ ыныбжьэу идунай ыхъо­
жьыгъ. 9 Ежь къытефэгъэ чІыгу Іахьым, ГъэІащ 
къушъхьэм итемыр лъэныкъокІэ щыІэ Ефраим 
къушъхьалъэхэм ахэт къалэу Тымнат-Хъэрэсb, ар 
щагъэтІылъыжьыгъ.

10 Нахьыжъ упчІэжьэгъухэр дунаим зехыжьхэм, 
Зиусхьаныр зымышІэрэ Израилым Ащ къыфи­
шІагъэхэм ащымыгъозэ ныбжьыкІэхэм зыкъа­
Іэтыгъ. 11 Джащыгъум Зиусхьаным къемыкІущт­
хэр ашІэхэу, БэІалc фэлажьэхэу ахэм рагъэжьагъ. 

a	 2:5 Ижъырэ джуртыбзэкІэ: «гъыхэрэр».
b	 2:9 НэмыкІэуи «Тымнат-Сэрахъ» ащ раІо. Еплъ: тхы­
лъэу «Ехъошуа» 19:50, 24:30. 
c	 2:11 Пэсэрэ лъэхъаным КъокІыпІэ Благъэм БэІал су­
рэтхэр щыфагъэуцущтыгъэх, тхьэхэм анахь лъэшэу 

12 Зиусхьанэу, ятэжъхэм я Тхьэу, лъэпкъыр Мысыр 
къизыщыжьыгъэр ахэм ІэкІыб ашІи, нэмыкІ 
лъэпкъхэу къягъэтІысэкІыгъэхэм ятхьэхэм ауж 
ихьэхи, шъхьащэ афашІэу рагъэжьагъ. 13 Ежь 
къагъэнагъэу БэІалрэ Астартэрэa зэрафэлажьэхэ­
рэм пае Зиусхьанри агъэгубжыгъ. 14 Зиусхьаным 
игубж израилхэм къафызэкІани, хъункІакІохэм 
аІэ рилъхьэхи, къахъункІэхэу рагъэжьагъ. Тхьэм 
ахэр лъэныкъо пстэумкІи къэзыухъурэигъэ пый­
хэм аІэ рилъхьэхи, апэуцужьынхэ амылъэкІынэу 
къыгъэнагъэх. 15 Израилхэм зэонхэу зыкъаІэты 
къэси, тхьэлъанэ къызэрафишІыгъэм фэдэу, Зиус­
хьаныр екІэ къафеІэбэхыщтыгъэ. Ащ къыхэкІэуи 
ахэр тхьамыкІэгъошхом хэтыгъэх.

16 Джащыгъум Зиусхьаным израилхэр хъункІа­
кІохэм къаІэкІэзыхыжьыщтыгъэхэ гъуазэхэр апэ 
къыригъэуцощтыгъэх. 17 Ау а гъуазэхэми ахэр ямы­
дэІухэу, нэмыкІ тхьэхэм задырагъэхьыхыщтыгъэ, 
шъхьащи афашІыщтыгъэ. Зиусхьанэу я Тхьи ахэр 
фэшъыпкъэжьыщтыгъэхэп. Израилхэр ятэжъхэр 

алъытэщтыгъэ, гъэбэжъум итхьэу аІощтыгъэ. БэІалым 
шъхьащэ зэрэфашІырэм дин ІофкІэ зэрахьэщтыгъэхэ 
лІыгъэ-шъузыгъэр, сабыйхэр къурмэн зэрэфашІыщты­
гъэхэр хахьэщтыгъэх.
a	 2:13 Мыр КъокІыпІэ Благъэм щыпсэурэ лъэпкъхэм 
гъэбэжъум, шІулъэгъум, заом ятхъэгуащэу алъытэ­
щтыгъэ.

зытетыгъэ гъогум псынкІэу текІыгъэх. Адрэхэр 
Зиусхьаным иунашъохэм атетэу зекІощтыгъэхэ­
ми, мыдрэхэм щысэ афэхъугъэхэп. 18 Зиусхьаным 
гъуазэ къафигъакІо къэс, Ежь ащ игъусэти, ар 
опсэуфэ израилхэр пыйхэм ащиухъумэщтыгъэх, 
хьазабым ыгъэщэІухэрэм амакъэ зызэхихкІэ, Ащ 
ыгу къягъущтыгъэ. 19 Ау гъуазэр дунаим зехыжь­
кІэ, нэмыкІ тхьэхэм етІани зафагъэзэжьыщтыгъэ, 
ахэм афэлажьэхэмэ шъхьащэ афашІызэ, ятэхэм 
анахьи нахь дэеу зекІощтыгъэх. БзэджэшІэным­
рэ къаигъэнымрэкІэ зафэІажэщтыгъэп. 20 Арыти, 
Зиусхьаным игубж израилхэм къафызэкІани, 
ыІуагъ:

– Ятэжъхэм адэсшІыгъэ зэзэгъыныгъэ лъа­
пІэр къысэмыдэІоу мы лъэпкъым ыукъуагъэшъ, 
21 Ехъошуа джыри псэузэ мы хэгъэгум къыринэгъэ 
лъэпкъхэм ащыщэу зы закъуи Сэ исфыжьыщтэп. 
22 Сэ язгъэлъэгъугъэ гъогум, ятэжъхэм афэдэу, ры­
кІощтхэмэ е ащ текІыщтхэмэ израилхэр ахэмкІэ 
сыушэтыщтых.

23 Джаущтэу Зиусхьаным а чІыпІэм щыпсэу­
щтыгъэхэ лъэпкъхэр ардэдэм римыфыхэуи, Ехъо­
шуа ыІэ римылъхьэхэуи къыгъэнагъэх.

Ящэнэрэ шъхьэр

Тхьэм израилхэр ыушэтынхэу къахинэгъэ 
лъэпкъхэр

3 1-2 КъэнаІаным щыкІогъэ заохэм ащыщи зымы­
лъэгъугъэ израилхэр риушэтынхэу, лІэужы­

кІэхэу ыпэкІэ заор зыфэдэр зымышІэщтыгъэхэр 
зэо Іофым фигъэсэнхэу, мары лъэпкъхэу Зиусхьа­
ным а чІыналъэм къыринагъэхэр: 3 фылистхэм 
япщитф, зэкІэ къэнаІанхэр, цыдонхэр, хъэухэу 
Ливан къушъхьэхэм БэІал-Хъэрмон щегъэжьагъэу 
Хъамат къалэм идэхьагъу нэс ащыпсэущтыгъэхэр. 
4 Зиусхьаным иунашъохэу Мосэ ятэжъхэм къафа­
ригъэхьыгъэхэр израилхэм зэрагъэцэкІэщтхэр 
ыушэтынэу а лъэпкъхэр Ащ къыгъэнагъэх.

5 КъэнаІанхэм, хьатхэм, амэрхэм, пэрыцхэм, 
хъэухэм, еусхэм ахэсхэу израилхэр адэпсэущты­
гъэх. 6 А лъэпкъхэм апхъухэр нысэу къарагъа­
щэщтыгъэх, ежьхэми апхъухэр ахэм акъохэм 
аратызэa, ятхьэхэм афэлажьэщтыгъэх.

Іэтныел

7 Зиусхьаным къемыкІущтхэр израилхэм 
ашІагъ: Зиусхьанэу я Тхьэ зыщагъэгъупшэжьи, 

a	 3:6 НэмыкІ лъэпкъхэм къахэкІыгъэхэр къащэнхэу 
е адэкІонхэу израилхэм я Тхьэ фит ышІыщтыгъэхэп. 
Еплъ: тхылъэу «Хэбзэ тхыжьыгъэр» 7:3-4.

БэІалрэ Ашэрэрэa афэлажьэхэу рагъэжьагъ. 8 Джа­
щыгъум Зиусхьаным игубж израилхэм къафызэ­
кІани, Мэсэпэтам ипачъыхьэу Кушан-Ришатаим 
ыІэ рилъхьэхи, илъэсиим къыкІоцІ ригъэгъэ­
пщылІыгъэх. 9 Ау израилхэм Зиусхьаным гукІэ­
гъу къафишІынэу лъэІушхокІэ зызыфагъазэм, 
Къалэб ышнахьыкІэу Къэназ ыкъо Іэтныел къэ­
гъэнэжьакІоу апашъхьэ къыригъэуцуагъ. Ащ 
ахэр шъхьафит ышІыжьыгъэх. 10 Зиусхьаным 
ы Псэ ащ къыхахьи, Израилым гъуазэ фэхъугъ. 
Зэонэу зежьэм Зиусхьаным Ӏэтныел Мэсэпэтам 
ипачъыхьэу Кушан-Ришатаим ыІэ рилъхьэхи, ащ 
тыригъэкІуагъ. 11 КъыкІэлъыкІорэ илъэс тІокІи­
тІум, Къэназ ыкъо Іэтныел олІэжьыфэ, чІыналъэм 
щымамырыгъ.

Эхуд

12 Израилхэм джыри Зиусхьаным къемыкІущт­
хэр ашІэхэу рагъэжьэжьыгъ. Арыти, Зиусхьаным 
Моаб пачъыхьэу Іэгълон Израилым нахьи нахь 
лъэш ышІыгъ. 13 Іамонхэмрэ Іамэлыкъхэмрэ игъу­
сэхэу ар Израилым къытекІуи, Ерыхъэу къалэр 
ыубытыгъ.

a	 3:7 Адрэ тхьэхэр зэкІэ ащ къытекІыгъэхэу, ахэм анахь 
лъагэу, Астартэ фэдэу гъэбэжъум итхьэу алъытэщты­
гъэ. Пкъэоу фагъэуцурэмкІэ нэрылъэгъу къызыфашІы­
щтыгъэ.

14 Израилхэр Моаб пачъыхьэу Іэгълон илъэс 
пшІыкІуим къыкІоцІ фэпщылІыгъэх.

15 Ау израилхэм Зиусхьаным гукІэгъу къафи­
шІынэу зызыфагъазэм, Эхуд Іэ сэмэгурa къэгъэнэ­
жьакІоу апашъхьэ къыригъэуцуагъ. Ар Бинямин 
лІакъом щыщ Гъэрэ ыкъуагъ. Тын Іахьэхэр фырэ­
гъахьыхи моаб пачъыхьэу Іэгълон ар фагъэкІуагъ. 
16 Эхуд чэтэ бгъуитІуцэ зы Іэнтэгъуb икІыхьагъэу 
ышІи, ищыгъын чІэгъ, ыко джабгъу дэжь, щызы­
хигъэбылъыхьагъ. 17 Моаб пачъыхьэу Іэгълон дэжь 
тын Іахьэхэр нигъэсыгъэх. Пачъыхьэу Іэгълон 
пщэрышхоу, пщэр пцІапцІэу щытыгъ. 18 Тынхэр 
Эхудэ ащ зыретхэм ыуж, игъусэу ахэр къэзыхьы­
гъэ цІыфхэр ыгъэкІотэжьхи, 19 ежь Гъылгъал пэ­
мычыжьэу щыт мыжъо тхьэнэпцІыхэм адэжь 
къыщигъэзэжьи, къэкІожьи, Іэгълон риІуагъ:

– О зиусхьан, шъэф горэ къыпфысиІ!
– Кыш!– пачъыхьэм ыІуагъэти, унэІутхэр зэкІэ 

икІыгъэх.
20 Унашъхьэм тет пэщымc зизакъоу къинэгъэ 

пачъыхьэм Эхудэ кІэрыхьи, риІуагъ:

a	 3:15 ЦІыф Іэ сэмэгур джуртэм Іашэм фэкъулаеу, щэ­
рыоу алъытэщтыгъэ.
b	 3:16 Метрэныкъо фэдиз горэ мэхъу.
c	 3:20 А лъэхъаным унашъхьэр тешъо ашІыщтыгъэ, ащ 
тырашІыхьэрэ унэр жьаупІэ фэдэу агъэфедэщтыгъэ.

– Тхьэм къыбгъодэкІырэ къэбар сэ къыпфэс­
хьыгъэр.

Пачъыхьэр къызэтэджым, 21 ко джабгъум кІэ­
рылъ чатэр Эхудэ Іэ сэмэгумкІэ къызхипхъоти, 
ащ ыныбэ хиІугъ, 22 чатэр хэгъэкІи чэтэкІыри 
ныбашэм хигъэзыхьагъ, ыныби къыригъэугъ. 
Чатэр къыхимыхыжьэу, пэщыр къыбгыни, 23 Эху­
дэ хьэятэм къынэсыжьи, унапчъэр фишІыжьи, 
ІункІыбзэр ригъэтыжьыгъ.

24 Ар зекІыжьым ыуж, мары, пчъэр зэрэгъэпы­
тагъэр унэІутхэм алъэгъугъ.

– Илъэгъун пэщ кІоцІым щегъэцакІэкІэ енэ­
гуягъо,– зэраІожьыгъ.

25 Джэнджэш агу къехьэфэ, бэрэ ежагъэх, ау 
пчъэр зыми къызэрэІуимыхырэр залъэгъум, Іун­
кІыбзэІухыр къашти, къызыІуахым алъэгъугъ: 
мары, язиусхьан ихьадэ джэхашъом телъ.

26 Ахэм зыралъэшъухьэфэ, Эхудэ кІитхъужьыгъ. 
Мыжъо тхьэнэпцІыхэм аблэкІи, СэІирэ къалэ 
ышъхьэ рихьылІэжьи, ыпсэ къыгъэнэжьыгъ. 
27 Ащ зынэсым, Ефраим къушъхьалъэм бжъэмые­
шхом щепщи, ежь апэ итэу, израилхэр къушъхьэм 
къехыгъэх.

28 – Сауж шъукъихь, шъуипый моабхэр Зиусхьа­
ным шъуІэ къырилъхьагъэхэшъ,– ыІуи ариІуагъ.

Арыти, ыуж ихьэхи, Моабым кІорэ зэпырыкІы­
пІэхэу Иордан псыхъом иІэхэр аубытхи, зыпари 



Гъуазэхэр 3

зэпырыкІын ымылъэкІынэу зэпагъэІыкІыгъэх. 
29 Израилхэр ащ дэжьым моабым щытекІохи, 
язэолІ минипшІ фэдиз горэ щаукІыгъ: ахэр зэкІэ 
зэолІ пхъэшагъэх, кІочІэшхуагъэх. Зы нэбгыри аІэ­
кІэкІыжьыгъэп. 30 Джа мафэм Израилыр моабхэм 
ашъхьагъ иуцуагъ. Джащ щегъэжьагъэу илъэс 
тІокІиплІым чІыналъэм щымамырыгъ.

Шамгъэр

31 Эхуд ыуж къикІыгъэр Іэнат ыкъо Шамгъэрэу 
Іэхъо бэщкІэ фылист нэбгырэ шъихыр зэтезыу­
кІагъэр ары. Ащи израилхэр шъхьафит ышІы­
жьыгъэх.

ЯплІэнэрэ шъхьэр

Дэборэ

4 1 Эхудэ идунай зехъожьым ыуж, израилхэм 
Зиусхьаным къемыкІущтхэр ашІэу рагъэжьэ­

жьыгъ. 2 Арыти, ахэр Зиусхьаным Хъацэр къалэ 
тетыгъор щызыІыгъыгъэ къэнаІан пачъыхьэу 
Ябын ыІэ рилъхьагъэх. Хъарэшэт-Гъоимa щы­
псэурэ Сисэрэ пачъыхьэм идзэпащэу щытыгъ. 
3 ГъучІым хэшІыкІыгъэ купсынкІэ шъибгъукІэ 
ащ идзэ зэтегъэпсыхьэгъагъэти, илъэс тІокІырэ 
ашъхьэ къаримыгъэІэтэу израилхэр ыгъэпщылІы­
гъэх. Джары гукІэгъу къафишІынэу лъэІушхокІэ 
Зиусхьаным ахэм зызкІыфагъэзагъэр.

4 А лъэхъаным Израилым гъуазэу иІагъэр Ла­
пидэт ишъхьэгъусэ бзылъфыгъэ – пегъымбарэу 
Дэборэ арыгъэ. 5 Дэборэ ыцІэкІэ зэджэгъэхэ па­
льмэу Ефраим къушъхьалъэм ит къалэхэу Рамэрэ 
Бэтэлрэ азыфагу къыщыкІыщтыгъэм ычІэгъ ар 
чІэсыщтыгъэ. Нэкъокъогъу зэфэхъугъэхэ израил­
хэр къыфакІохэзэ, яІоф хьыкумкІэ зэхифыщтыгъэ.

6 Дэборэ Нафталый лІакъом ичІыгу ит Къэдэщ 
къалэм щыпсэущтыгъэ Баракъ, АбиноІам ыкъор 
къаригъащи, риІуагъ:

a	 4:2 Ижъырэ джуртыбзэкІэ: «Хымэ лъэпкъхэм я Хъа­
рэшэт».

– Зиусхьанэу, Израилым и Тхьэ унашъо къы­
пфешІы: «КІуи, Нафталыйрэ Зэбулунрэ ялІакъохэм 
ащыщэу нэбгырэ минипшІ гъусэ къэшІыхи, Табор 
къушъхьэм къещалІэх. 7 Ябын пачъыхьэм идзэ­
пащэу Сисэрэ купсынкІэхэри зэолІхэри игъусэхэу 
игъукІырэ псыхъоу Къышон Сэ къесщэлІэнхэшъ, 
пІэ къислъхьащтых».

8 Арыти:
– Гъусэ укъысфэхъоу тызэдэбгъакІомэ сыкІощт, 

укъыздэмыкІомэ, сэри сыкІощтэп,– ыІуи, Баракъ 
Дэборэ джэуап къыритыжьыгъ.

9 – Дэгъу,– ыІуагъ Дэборэ,– сыкъыбдэкІощт. Ау, 
осэІо, аущтэу зыхъукІэ, а узтехьащт гъогум щыт­
хъу къызэрэтемыхыщтыр. Сыда пІоу укъэупчІэмэ, 
Зиусхьаным Сисэрэ зыІэ рилъхьащтыр бзылъ­
фыгъэр ары.

Арыти, Дэборэ къэтэджи, Баракъ Къэдэщ дэ­
кІуагъ. 10 Ащ дэжьым Зэбулунрэ Нафталыйрэ 
къыкъоуцонхэу лІыкІохэр Баракъ афигъэкІуа­
гъэх. ЗэолІ минипшІэу къаугъоигъэр Баракъ ыуж 
ихьагъ, Дэбори ащ игъусагъ.

11 Мосэ ишІупщыкъоу Хъобаб къытекІыгъэ 
илъэпкъэгъу къэнхэм Хъэбэр къахэкІи, ищэты­
рэ Къэдэщ пэгъунэгъоу ЦэІэнэним къыщыкІырэ 
чъыгэешхом дэжь щигъэІэгъагъ.

12 АбиноІам ыкъо Баракъ Табор къушъхьэм 
идзэ игъусэу къызэрекІолІагъэм икъэбар Сисэрэ 

къызыраІом, 13 зэкІэ гъучІым хэшІыкІыгъэ ку­
псынкІэ шъибгъури зэкІэ зэолІэу Хъарэшэт-Гъоим 
щиІыгъхэри Къышон псыІушъом Іуищагъэх.

14 Джащыгъум Дэборэ Баракъ риІуагъ:
– Тэджи, кІо! Зиусхьаным Сисэрэ пІэ къызы­

щырилъхьэгъэ мафэр непэшъ. Уи Тхьэ уапэ итэу 
уещэба!

Арыти, Баракъ зэолІ минипшІыр ыуж итэу 
Табор къушъхьэм къехыгъ. 15 Сисэри, зэкІэ ику­
псынкІэхэри изэолІхэри ашІэщтыр амышІэу 
Баракъ ичэтэ ихыгъэ ыпашъхьэ Зиусхьаным 
къыщызэтыригъэуцуагъэх. Сисэри купсынкІэм 
къипкІи, лъэсэу ечъэжьэжьыгъ. 16 Пыим икупсын­
кІэхэри изэолІхэри Баракъ рифыжьэхи, Хъарэ­
шэт-Гъоим нэс ыфыгъэх. Сисэрэ идзэ хэтхэр зэкІэ 
джащ фэдизым чатэкІэ аукІыгъэх, зы зэолІи псэоу 
аІэкІэкІыжьыгъэп.

17 Ау Хъацэр пачъыхьэу Ябынрэ Хъэбэр къыз­
хэкІыгъэ къэн лІакъомрэ зэшІугъэхэти, Хъэбэр 
ишъхьэгъусэу ЯІил ищэтырэ Сисэрэ ечъэлІагъ.

18 ЯІил Сисэрэ къыпэгъокІи:
– КъычІахь, зиусхьан, садэжь къычІахь. Умы­

щын,– ыІозэ, ищэтырэ ригъэблэгъагъ.
Сисэрэ щэтырэм зычІэхьэм, ЯІил ар ыгъэгъо­

лъи, алырэгъур тырихъуагъ.
19 – Псы фалІэ сэлІэ,– риІуагъ ащ бзылъфыгъэм.– 

Псы тІэкІу къысэт.

ЯІил щэ зэрыт шъонтыр къытІатІи, пчэныщэм 
Сисэрэ ригъашъуи, алырэгъури тырихъожьыгъ.

20 – Щэтырэ чІэхьапІэм дэжь уцу,– ыІуагъ Сисэ­
рэ.– «Зыпари мыщ исыба?» ыІоу, зыгорэ къакІоу, 
къыоупчІымэ, «хьау» Іуи, еІожь.

21 Ау Хъэбэр ишъхьэгъусэу ЯІил щэтырыр зэпхы­
гъэ пчэгъу цІыкІумрэ уатэмрэ къыштэхи, пшъы­
гъэу, хэчъыегъэ Сисэрэ екІошъылІагъ. Пчэгъу 
папцІэр лІым идэбжъыкъу дэжь щыхигъэзыхьи, 
чІым хиІулІагъ. ЛІыр ащ илІыкІыгъ.

22 Ау, мары, Сисэрэ ыуж къыфызэ, Баракъ къэ­
сыгъ, ЯІил ари ригъэблэгъагъ.

– НекІо,– риІуагъ,– а узылъыхъурэ цІыфыр сэ 
озгъэлъэгъущт.

Баракъ зычІэхьэм: мары, щэтырэ пчэгъур дэ­
бжъыкъум хэгъэзыхьагъэу, ащкІэ чІым хэІулІа­
гъэу Сисэрэ ихьадэ щылъ.

23 А мафэм Тхьэм израилхэр къэнаІан пачъы­
хьэу Ябын ышъхьагъ  ригъэуцуагъэх. 24 Ябыни 
ар зыщыщ къэнаІан лъэпкъри зэкІэ амыгъэкІо­
дыфэхэ, израилхэм ятетыгъуи нахь лъэш хъузэ 
лъыкІотагъ.

Ятфэнэрэ шъхьэр

Дэборэрэ Баракърэ япщыналъ

5 1 А мафэм Дэборэрэ АбиноІам ыкъо Баракърэ 
мы орэдыр къызэдаІуагъ:

2	 Зылъащагъ пащэхэм Израилыр,
Ахэм фэчэфэу ауж ихьагъ лъэпкъыр –

Зиусхьаным щытхъу фэшъушІ!

3	 ШъукъэдаІу, пачъыхьэхэр!
ШъукъэдаІу, пащэхэр!

Сыфэусэщтышъ сэ Зиусхьаным,
Фызэхэслъхьащтышъ сэ Зиусхьанэу, 

Израилым и Тхьэ пщыналъэ.

4	 О, Зиусхьан, СэІирa укъызыдэкІым,
УкъызекІым Едом чІыналъэм,

Гырзыгъэ чІыгури, къырикІыкІэхыгъ 
уашъоми –

КъыракІутэхыгъ пщэхэм псыри.
5	 Зиусхьаным ыпашъхьэ 

щыкІэзэзыгъэх къушъхьэхэр,

a	 5:4 Едомым мырэущтэу еджэщтыгъэх. Едомыр 
Израилым итыгъэкъокІыпІэ лъэныкъо щыІагъ. 

Зиусхьаным, Израилым и Тхьэ 
ыпашъхьэ щыкІэзэзыгъ Синай 
къушъхьэриa.

6	 Іэнат ыкъо Шамгъэр илъэхъан,
ЯІил илъэхъан хъугъагъэх гъогухэр 

нэкІы,
РыкІощтыгъэхэм гъогу занкІэм

Къыдаухьан фаеу хъугъэ.
7	 НэкІыгъэх израил къуаджэхэр,

НэкІыгъэх, сэ, Дэборэ, зыкъэсэІэтыфэ,
Израилым сырянэу зыкъэсэІэтыфэ.

8	 ТхьакІэу хахыгъэхэм –
Мары, заор япчъэІупэ къыІуащагъ,

Ахэбгъотэнэп пчи мэІуи
Израилым ицІыф мин тІокІитІум.

9	 ПсэкІэ сырягъус Израилым ипащэхэм,
Фэчэфэу ауж ихьагъэхэм.

Зиусхьаным щытхъу фэшъушІ!

10	 Шъо щыд фыжьышІухэмкІэ 
зекІохэрэр,

Алырэгъур зитІысыпІэхэр,

a	 5:5 Синай къушъхьэу Тхьэм Мосэрэ израилхэмрэ 
Таурат Хабзэр къызыщаритыгъэр ары. Еплъ: тхылъэу 
«МысырикІыжь» ия 19-рэ шъхьэ щегъэжьагъэу. 



Гъуазэхэр 5

27

ГъогурыкІохэр,
Орэд къашъуІо!

11	 Псынэ Іупэм къыщэІу Іахъохэмa 
ягушІо макъэхэр:

КъыщаІотэжьых Зиусхьаным 
итекІоныгъэшхохэр,

Зэрахьагъэр лІыгъэу Израилым ит 
къуаджэхэм.

Щызэфэсыжьыгъэх къэлэ дэхьапІэм 
Зиусхьаным ицІыфхэр.

12	 «Къэтэдж, Дэбора, зыкъэІэт!
ЗыкъэІэт, къэтэджи, зэуи къыхадз уиорэд!

ЗыкъэІэт, Баракъ,
Уигъэрхэр Іущыжьых, АбиноІам ыкъу!»

13	 Джащыгъум къэкІуагъэх пащэхэм 
адэжь къэнэжьыгъэхэр,

КъысфэкІуагъэх Зиусхьаным ицІыфхэр 
пыишхом пэуцунхэу.

14	 Ефраим къикІыгъэх Іамэлыкъым 
лъапсэ щызыдзыгъэхэр,

Ахэр Бинямин ыуж итых, ар изэолІхэм 
ахэтэу.

a	 5:11 Ижъырэ джуртыбзэм мэхьанэр щынафэп. 

КъикІыгъэх пащэхэр Махырa,
Зэбулун – дзэзещэ тамыгъэхэр 

зыІыгъхэр.
15	 Игъусагъэх Дэборэ иссашхар 

пащэхэр –
Шъыпкъэ, кІыгъугъ Баракъи иссашхар 

лІакъор,
Игъусэуи Къышон кІэимкІэ илъыгъ.

Рубэн лІакъор гупшысэшхом 
зэкІиІулІагъэу щысыгъ.

16	 Сыд пай зыщыбгъэгужъуагъ о 
мэлэщым,

Мэлахъохэм ясырынэ макъэ 
уедэІущтыгъа?

Рубэн илІакъо гупшысэшхом хэтыгъ.
17	 Иордан псыхъом ыкІыб къинагъ 
ГъылыІадb.

Сыд пае Дан къухьэхэм акІэрытІысхьагъа?
КъыІунагъэу хы Іушъом Ащэр

Ащэпсэу хытІуалэхэм.

a	 5:14 Мынасэ лІакъом щыщ лъэпкъ, Иордан псыхъом 
итыгъэкъокІыпІэ лъэныкъокІэ щыпсэущтыгъэ.
b	 5:17 Псыхъоу Иордан итыгъэкъокІыпІэ лъэныкъокІэ 
гъэзэгъэ чІыпІэр ары. Ащ щыпсэущтыгъэхэ джуртхэр 
ары мыщ зигугъу къыщишІырэр.

18	 Ау апсэ еблэжьыгъэхэп Зэбулун цІыфхэр,
Нафталыйи щыригъусагъ зэуапІэ 

губгъохэм.

19	 Къэсхи пачъыхьэхэр, зэуагъэх;
Ащызэуагъэх къэнаІан пачъыхьэхэр

ТаІынахъ къалэм, Мэгъыдэ игъунэгъу 
псыхэм,

Ау къаІэкІэхьагъэп тыжьын къонтхъ.
20	 Зэуагъэх уашъом ис жъуагъохэр,

Къезэуагъэх Сисэрэ ягъогу зэрэтетхэу.
21	 Рихьыхыгъэх Къышон псыхъом 

пыйхэр,
Ижъырэ псыхъоу Къышон.

Уапэ егъэхъу, сыгу! Нахь лъэш хъу!

22	 Шылъэмакъэр гъогъо мэкъэшху,
ХакІохэм яхьэпкІэ лъэмакъэ.

23	 «Нэлат ешъух Мэрэуз къалэм,– ыІуагъ 
Зиусхьаным и МэлэІич,–

Ащ щыпсэухэрэми яшъух нэлатышхо,
ЗыкІагъэкъуагъэпышъ Зиусхьаным,

Къоуцуагъэхэпышъ пыишхом езэонхэу».

24	 ЩытхъукІэ бзылъфыгъэмэ 
къахэщын, ЯІил,

Щэтырым чІэс бзылъфыгъэхэм ащыщэу 
Тхьэм ынэшІу зыщыфэныр,

Къэн лъэпкъым щыщ Хъэбэр 
ишъхьэгъусэр.

25	 Сисэрэ псы къызыкІэлъэІум ЯІил щэ ащ 
ритыгъ –

Пщыми епэсыгъэ Іэгубжъэм итыгъэр
Щэ щатэтемых.

26	 Зы Іэр фищэигъ пчэгъу цІыкІум,
Джабгъу ІэмкІэ къыштагъ уатэр.

Еуи Сисэрэ ышъхьэ хисагъ,
Еуи бэщ цІыкІур хигъэзыхьагъ 

идэбжъыкъу.
27	 ЗыкъыІуантІи ЯІил ылъапэ дэжь,

Сисэрэ щыфэхыгъэу, щылъ.
ЗыкъыІуантІи ЯІил ылъапэ дэжь 

щефэхыгъ,
Зыщефэхыгъэм Сисэрэ ыпсэ щыхэкІыгъ.

28	 Шъхьангъупчъэм къеплъы Сисэрэ 
янэ,

Шъхьангъупчъэ хъагъэм Іусэу 
мэгъыбзаІо:

– Сисэрэ икупсынкІэ сыд пай къэгужъора?
КупсынкІэ макъэр сыд пай къэмыІура?

29	 Гощэгъусэ Іушхэр бзылъфыгъэм 
еушъыих,

Ежьыми ыгу егъэІасэ:
30	 – Къонтхъэу къахьыгъэр агощыжьэу 

къычІэкІын:
ЗэолІ пэпчъ бзылъфыгъэ зырыз е 

тІурытІу,
Сисэрэ пае щыгъын къолэнхэр,

Къолэнэу, хэдыкІыгъэ щыгъынышІухэр,
Дахэу зыхэдыкІыгъэхэр сэ саплІэІу 

къыридзэнхэу.

31	 Арышъ, О Зиусхьаным, зэкІэ 
уипыйхэр орэкІодых!

Ау О шІу узылъэгъухэрэр тыгъэм 
фэрэдэх,

ЗыкъызиІэткІэ къарыушхо хъурэм.

КъыкІэлъыкІорэ илъэс тІокІитІум чІыналъэм 
щымамырыгъ.

Яхэнэрэ шъхьэр

Мыдианхэм къаІэкІихынхэу израилхэр 
Тхьэм зэрелъэІугъэхэр

6 1 Израилхэм Зиусхьаным къемыкІущтхэр ашІа­
гъэхэти, илъэсиблкІэ мыдианхэм аІэ рилъхьа­

гъэх. 2 Мыдианхэм ахэр лъэш дэдэу агъэпщылІы­
щтыгъэхэти, къушъхьэ тІуакІэхэм, гъочІэгъхэм 
зыгъэбылъыпІэ пытапІэхэр ащашІхэу аублагъ. 
3 Жъон-пхъэныр израилхэм зэраухэу мыдиан­
хэр, Іамэлыкъхэр, нэмыкІ къокІыпІэ лъэпкъхэр 
къатебанэхэти, 4 ячІыгу щэтыр уцупІэхэр щагъэ­
псыхэти, гъэ лэжьыгъэм Іазэ къалэ нэс лыешхо 
щырахти, Израилым ищыкІэгъэ гъомлапхъи, 
мэл-пчэни, цуи, щыди – зыпари къыфагъанэ­
щтыгъэп. 5 МацІэм фэдэу ябылымхэри ящэтыр­
хэри ягъусэхэу ахэр къакІохэти, яцІыфышъхьи 
ямахъшэхэри лъытэгъуаеу бэ хъухэу, Израилыр 
хэкужъ ашІынэу чІыгум къибанэщтыгъэх. 6 Из­
раилхэр джаущтэу мыдианхэм тхьамыкІэ яхъу­
лІагъэхэти, ІэпыІэгъу къафэхъунэу Зиусхьаным 
лъэІушхокІэ зыфагъэзагъ.

7 Израилхэм лъэІушхокІэ Зиусхьаным зызыфа­
гъазэм, 8 Ащ пегъымбар къафигъэкІуагъ:

– Зиусхьанэу, Израилым и Тхьэ,– къариІуагъ 
ащ,– мары ыІорэр: «Сэры Мысырым, пщылІыпІэ 
чІыпІэм, шъукъизыщыжьыгъэр. 9 Сэры Мысырыми 

шъукъыІэкІэзыхыжьыгъэр, шъуегъэзыгъэу зыІэ 
шъуилъыгъэ пстэуми шъуащызыухъумагъэр. Ахэр 
шъукІэрысфыхи, ячІыгуи шъо къышъостыгъ. 10 Сэ 
къышъосІуагъ: «Сэрышъ Зиусхьаныр, шъуи Тхьэр, 
амэрхэу зичІыгу шъутесхэм ятхьэхэм шъхьащэ 
афэшъумышІ». Ау шъо шъукъысэдэІугъэп».

ГъыдыІон

11 Зиусхьаным и МэлэІич къакІуи, Іофрэ къалэ 
къыщыкІырэ чъыгаем ычІэгъ къычІэтІысхьагъ. 
А чІыпІэр абиІэзэр лъэпкъым щыщ Иоащ ичІыгу 
Іахьэ хахьэщтыгъэ. Ащ ыкъоу ГъыдыІон, мыдиан­
хэм къамылъэгъуным пае, а уахътэм сэнэшъхьэ­
кІэфыпІэм коцыр щиІожьыщтыгъэ. 12 Зиусхьаным 
и МэлэІич ащ зыкъыригъэлъэгъуи, къыриІуагъ:

– Зиусхьаныр уигъус, зэолІ кІочІэшху!
13 – Арышъхьай, зиусхьан,– ыІуагъ Гъыды­

Іон,– Зиусхьанэу Тхьэр тигъусэмэ, сыда мыщ фэ­
диз тхьамыкІагъор къызкІытэхъулІагъэр? Тыдэ 
щыІэха Ащ ишІэгъуашІэхэу «Зиусхьаныр арыба 
Мысырым тыкъызищыжьыгъэр?» аІозэ, тятэжъ­
хэм къаІуатэщтыгъэхэр? Джы Зиусхьаным ыкІыб 
къытфигъази, мыдианхэм аІэ тырилъхьагъ.

14 Арыти, Зиусхьаным ГъыдыІон зыкъыфигъа­
зи, къыриІуагъ:

– КІуи, о пкІуачІэкІэ Израилыр мыдианхэм 
къаІэкІэхыжь. Сэ усэгъакІо.

15 – Ау, зиусхьан,– ыІуагъ ГъыдыІон,– сыдэу 
хъумэ сэ Израилыр къаІэкІэсхыжьыщта? Мына­
сэ лІакъом сэ силъэпкъ нахь цІыкІу хэтэп, сэри 
сятэ сырикІэлэ нахьыкІ.

16 Ау:
– Сэ сыуигъусэщтышъ, мыдианхэр зы нэбгырэу 

пщымыхъоу зэхэпкъутэщтых,– ыІуи, Зиусхьаным 
къыриІожьыгъ.

17 – УнэшІу къысщыфагъэмэ,– ыІуагъ джащы­
гъум ГъыдыІон,– щэч хэмылъэу О укъызэрэздэ­
гущыІагъэм итамыгъэ сэгъэлъэгъу. 18 СыолъэІу 
мыщ дэжьым уІумыкІыжь, тадэжь сэкІожьы, 
тын къыпфэсэхьы, ар уапашъхьэ къисэлъхьэфэ.

Арыти:
– Сэ сыожэщт, къэогъэзэжьыфэ,– Зиусхьаным 

джэуап къыритыжьыгъ.
19 ГъыдыІон ядэжь кІожьи, чэцІыр шІуибзи, 

лыр ыгъажъуи, ефэa пщалъэм из хьаджыгъэм 
хьалыгъу мыкІу-мыпш хишІыкІыгъ. Матэм лыр 
рилъхьи, лэпсыр къошыным ригъахъуи, къыхьи 
чъыгэе чІэгъым Къыщежэрэм фычІилъхьагъ.

20 Арыти, Зиусхьаным и МэлэІич ащ къыри­
Іуагъ:

– Лымрэ хьалыгъумрэ къашти, мы мыжъошхом 
телъхьэх, етІанэ ахэмэ лэпсыр атекІэжь.

a	 6:19 Литрэ 22-рэ фэдиз горэ мэхъу. 



Гъуазэхэр 6

35

Ащ зэриІуагъэу ГъыдыІон ышІыгъ. 21 Бэщэу 
ыІыгъым ыцыпэ Зиусхьаным и МэлэІич лымрэ 
хьалыгъумрэ анигъэсыгъ. Арыти, мыжъом мэ­
шІобзыир къызыхидзи, лымрэ хьалыгъумрэ зэ­
хистыхьагъэх. Ащ ыуж Зиусхьаным и МэлэІичи 
кІодыжьыгъэ.

22 ГъыдыІон ар зелъэгъум Зиусхьаным ар зэрэ 
и МэлэІичыр къыгурыІуагъ:

– Е-о-ой-гущ! О зэкІэ зыІэ илъ Зиусхьанэу Тхьэр! 
Зиусхьаным и МэлэІич ынэгу сыкІэплъагъи!– 
ыІуи, къызІуипхъотыгъ.

23 Ау Зиусхьаным къыриІуагъ:
– Зыгъэмамыр. Умыщын, улІэщтэп.
24 ГъыдыІон Зиусхьаным къурмэншІыпІэ а чІы­

пІэм щыфигъэуцуи, «Зиусхьаныр – мамырныгъ» 
ыІуи, ащ цІэ фиусыгъ. Непэ къызнэсыгъэми, аби­
Іэзэр лъэпкъым ичІыгу Іахьэ хахьэрэ Іофрэ къалэ 
дэжь, а къурмэншІыпІэр зэрэщыт.

25 А чэщ дэдэм Зиусхьаным ГъыдыІон къыри­
Іуагъ:

– Уятэ иІэхъогъу илъэсибл зыныбжь шкІэ­
хъужъa къыхэщ. ЕтІанэ уятэ иІэ БэІал къурмэн­
шІыпІэр зэхэкъути, Ащэр пкъэоу ащ дэжь щытри 
иупкІ. 26 А лъэгапІэм Зиусхьанэу уи Тхьэ къурмэн­
шІыпІэ хабзэм тетэу щыфэгъэуцуи, Ащэр пкъэур 
a	 6:25 Е: Зы шкІэхъу, етІанэ илъэсибл зыныбжь шкІэ­
хъужъ.

гъэстыныпхъэкІэ гъэфедэзэ, шкІэхъужъыр къур­
мэнгъэст шІы.

27 Арыти, ГъыдыІон иунэІутхэм ащыщэу нэбгы­
рипшІ гъусэ ышІыхи, Зиусхьаным къыриІуагъэр 
ыгъэцэкІагъ. Ау зыщыщ унагъом исхэмрэ къэ­
лэдэсхэмрэ зэращыщынэрэм къыхэкІэу мафэр 
блигъэкІи, чэщым Іофыр зэшІуихыгъ.

28 Пчэдыжьым къэлэдэсхэр къызэтэджыжь­
хэм: мары, БэІал икъурмэншІыпІэ зэхэкъутагъ, 
ащ дэжь щыт Ащэр пкъэури иупкІыгъ, шкІэ­
хъужъыри къурмэншІыпІакІэм къурмэнгъэст 
щашІыгъ.

29 – Хэт мыр зышІагъэр?– АІозэ, зэупчІыжьыхэу 
рагъэжьагъ. КІэупчІэхэмэ, лъыхъохэзэ, агъэунэ­
фыгъ:

– Ар зышІагъэр Иоащ ыкъо ГъыдыІон!
30 Арыти:
– Пкъо къащи тапашъхьэ къигъэуцу,– аІуи, 

къэлэдэсхэр Иоащ шІонагъэх.– БэІал къурмэншІы­
пІэр зэхикъути, Ащэр пкъэоу ащ дэжь щытыгъэри 
риупкІыгъэшъ, ар укІыгъэн фае!

31 – БэІал шъудеІэнэу зышъогъэхьазыра?– Яуп­
чІыгъ Иоащ къэзэрэугъоихи, ыпашъхьэ къиуцуа­
гъэхэм.– Шъора ар къэзыухъумэн фаер? Хэтми ащ 
къотэгъу фэхъурэр нэф къэмышъызэ лІэщт. БэІал 
тхьэ шъыпкъэмэ, икъурмэншІыпІэ зызэхакъута­
гъэкІэ, ежь-ежьырэу зыкъерэухъумэжь.

32 А мафэм щегъэжьагъэу «ИкъурмэншІыпІэ 
зыкъутагъэр арышъ, БэІал ащ ерэбэныжь» аІуи, 
ГъыдыІон ЕрыубэІалa-кІэ еджэхэу хъугъэ.

ГъыдыІон Тхьэм итамыгъэхэр 
къыригъэлъэгъунэу зэрелъэІугъэр

33 ЕтІанэ мыдианхэм, Іамэлыкъхэм, зэкІэ нэмыкІ 
къокІыпІэ лъэпкъхэм акІуачІэ зэрагъэуӀуи, зэгъу­
сэхэу Иордан псыхъом къызэпырыкІхи, ИзрыІэл 
кІэим уцупІэ щагъэпсыгъ. 34 Джащыгъум Зиус­
хьаным ы Псэ ГъыдыІон зэлъиштагъэти, бжъэ­
мыешхом мэкъэгъэІоу епщи, ащ ыуж ихьанэу 
абиІэзэр лІакъор къэзэрэугъоигъ. 35 Іашэ къаш­
тэнышъ къыгоуцонхэу ГъыдыІон мэкъэгъэІухэр 
мынасэ лІакъор тыдэкІи зыщыпсэурэ чІыналъэм 
ыгъэкІуагъэх. Джащ фэдэу мэкъэгъэІухэр ащэр, зэ­
булун, нафталый лІакъохэми афигъэкІуагъэхэти, 
ахэри къакІохи, гъусэ къыфэхъугъэх.

36 ГъыдыІон Зиусхьаным риІуагъ:
– О а къызэрэсэпІуагъэм фэдэу, сэ сІэкІэ Изра­

илыр къэбгъэнэжьыщтмэ, 37 мары, мэлыцыр хьа­
мэм тесэубгъо. Осэпсэу къехырэр цым телъэу 
чІыгур гъушъэу къызынэкІэ, Израилыр сэ сІэкІэ 
къызэрэбгъэнэжьыщтыр шъыпкъэ дэдэу сшІошъ 
хъущт.

a	 6:32 Ижъырэ джуртыбзэкІэ: «БэІал орэбанэ».

38 Аущтэуи хъугъэ. КъыкІэлъыкІогъэ мафэм 
ГъыдыІон жьэу къэтэджыгъ. Цыр ыфызэу зыфе­
жьэм, Іэгубжъэм из псы къыкІифызыкІыгъ.

39 Ащыгъум ГъыдыІон Зиусхьаным елъэІугъ:
– Укъысфэмыгубжэу, джыри зэ сыолъэІунэу 

фит сыкъэшІ. Джыри мы цыр сэгъэушэтыжь. Джы 
цыр гъушъэу къэрэни, чІыгум осэпсыр терэлъ.

40 А чэщым Тхьэм джаущтэуи ышІыгъ: цы за­
къор гъушъэу къэнагъ, адыкІэ чІыгум зэрэщытэу 
осэпсыр телъыгъ.



39

 
Яблэнэрэ шъхьэр

Тхьэм мыдианхэр ГъыдыІон ыІэ 
къызэрэрилъхьагъэхэр

7 1 ЕрыубэІали (джары джы ГъыдыІон зэреджэ­
щтыгъэхэр) зэкІэ зэолІэу игъусэхэри пчэды­

жьым жьэу къэтэджхи, Хъэрэудa псынэкІэчъым 
дэжь уцупІэ щашІыгъ. Мыдианхэм яуцупІэ ахэм 
ятемыр лъэныкъокІэ, кІэим, Морэ Іошъхьэ лъа­
пэм щыІагъ.

2 – ЗэолІ бащэ уигъус,– Зиусхьаным ГъыдыІон 
къыриІуагъ.– Мыдианхэм ахэр атезгъэкІощтхэп, 
армырмэ Израилым ежь текІоныгъэр къыдихы­
гъэу ылъытэнышъ, сапашъхьэ зыщигъэпэгэщт. 
3 ЯІу зэолІэу уигъусэхэм: «Хэтми щынэу, зыгу пы­
сысыхьэрэ пстэуми ГъылыІадb къушъхьэр къа­
рэгъани, ядэжь орэкІожьых».

Арыти, нэбгырэ мин тІокІырэ тІурэр кІожьи, 
минипшІыр къэнагъ.

4 Ау Зиусхьаным етІани ГъыдыІон къыриІуагъ:
a	 7:1 Ижъырэ джуртыбзэкІэ: Щынагъо е гузэжъогъу. 
b	 7:3 ГъылыІад зыфаІорэ къушъхьэри чІыналъэри Иор­
дан псыхъом итыгъэкъокІыпІэ лъэныкъокІэ щы­
Іэх. Ау мы шъхьэм къыщыІотэгъэ хъугъэ-шІагъэхэр 
къызщыхъухэрэр Иордан псыхъом итыгъэкъохьэпІэ 
лъэныкъу, ИзрыІэл кІэим иІэгъо-благъу ары. Арышъ, 
ГъылыІадэу мыщ зигугъу къыщишІырэр нафэп.

– Джыри зэолІ бащэ къэнагъ. ЗэкІэри псым щэ­
хи, Сэ ахэр ащ дэжьым къыщыхэсхыщтых. «Мыр 
уигъусэу къыбдэкІощт» зыфасІорэр къэбгъэнэщт, 
«Мыр къыбдэкІощтэп» зыфасІорэр, гъусэ хъущтэп.

5 Арыти, ГъыдыІон зэолІхэр псым рищэлІагъэх. 
Джащ дэжьым Зиусхьаным ащ къыщыриІуагъ:

– Псым, хьэм фэдэу, елъыпІхэмрэ, лъэгонджэ­
мышъхьэкІэ етІысэхыгъэхэу ешъохэрэмрэ бгъу 
зырыз гъэуцух.

6 ЗэолІ шъищыр псым елъыпІыщтыгъэх, адрэ 
къэнагъэхэр лъэгонджэмышъхьэкІэ етІысэхы­
гъэу, ІэгукІэ жэм фахьызэ, псым ешъощтыгъэхa.

7 Арыти:
– А елъыпІырэ зэолІ шъищымкІэ Сэ шъхьа­

фит шъусшІынышъ,– къыриІуагъ Зиусхьаным 
ГъыдыІон,– мыдианхэри шъуІэ къислъхьащтых. 
Адрэхэр зэкІэ ядэжь орэкІожьых.

8 Джащыгъум ГъыдыІон зэолІ шъищыр къыгъа­
ни, адрэ израилхэм зэкІэ гъомлапхъэу зыдаІыгъы­
гъэхэмрэ ябжъэмыехэмрэ къыщаригъанэхи, ядэжь, 
ящэтырхэм, агъэзэжьынэу ытІупщыжьыгъэх.

Мыдианхэм яуцупІэ ыхэкІэ, кІэим итыгъ.
9 А чэщ дэдэм Зиусхьаным ГъыдыІон къыри­

Іуагъ:

a	 7:6 Е: «ЗэолІ шъищым ІэгукІэ псыр ажэ фахьызэ елъы­
пІыщтыгъэх, адрэ къэнагъэхэр псым ешъонхэу лъэ­
гонджэмышъхьэкІэ етІысэхыгъэх». 

– ЗыІэти, мыдианхэм яуцупІэ, ар Сэ о пІэ къис­
лъхьащтышъ, тебан. 10 ЗыгорэкІэ утеонэу ощынэ­
мэ, уиІумэт Пурэ гъусэ шІи, шъэфэу ахэм яуцупІэ 
екІуи, 11 ащ щаІорэм едэІу. Зэхэпхырэм уигъэгу­
шхонышъ, уцупІэм утеощт.

Арыти, ГъыдыІонрэ ащ иІумэт Пурэрэ шъэфэу 
пый уцупІэм ехыгъэх, къэрэгъулэхэр зыдэщыт 
ІухьапІэм екІугъэх. 12 Мыдианхэр, Іамэлыкъхэр, 
адрэ къокІыпІэ лъэпкъхэр мацІэм фэдэу, кІэим 
изыгъэх. Ахэм махъшэу ягъусэр хы Іушъом Іулъ 
пшахъом фэдэу багъэ.

13 ГъыдыІон пый уцупІэм зынэсым, зыгорэм 
пкІыхьапІэу ылъэгъугъэр игъусэ, мэущтэу ыІозэ, 
фиІуатэщтыгъэ:

– Сэ пкІыхьапІэ гъэшІэгъон слъэгъугъэ! Хьэм 
хэшІыкІыгъэ хьалыгъу хъураир мыдиан уцупІэм 
чэрэгъузэ щычъэу. Ар щэтырым нэси, еуагъ, зэ­
пыригъази, зэхигъэуагъ.

14 – Ащ къикІырэр,– ыІуагъ пкІыхьапІэр зыфа­
Іотагъэм,– Израилым щыщ Иоащ ыкъо ГъыдыІон 
ичатэ къызэрэтфигъэзэщтыр ары нахь нэмыкІэп. 
Мыдианхэми, тиуцупІи зэкІэми ащ ыІэ Тхьэм 
тырилъхьагъэх.

15 ПкІыхьымрэ ащ къикІырэмрэ ГъыдыІон зы­
зэхехым Тхьэм шъхьащэ фишІыгъ. Израил зэолІ­
хэм яуцупІэ ГъыдыІон къыгъэзэжьи:

– ЗыкъэшъуІэт! Мыдианхэм яуцупІэ Зиусхьа­
ным шъуІэ къырилъхьагъэшъ,– ыІуи, ариІуагъ.

16 ЗэолІ шъищыр купищэу ыгощи, зэкІэми 
бжъэмые зырызрэ пхъэкъомашІо зэрыгъэбылъы­
хьэгъэ къошын нэкІ зырызрэ аритыгъ.

17 – СадэжькІэ шъукъаплъэзэ,– ариІуагъ ащ 
ахэм,– сэ зэрэсшІырэм фэдэу шъори шъушІы. Пый 
уцупІэ гъунэм сызынэскІэ, сэ сшІэрэ дэдэр шъори 
шъушІэ. 18 Сэрырэ сигъусэ купымрэ бжъэмыем 
тепщэ зыхъукІэ, шъори уцупІэм ыбгъу пстэуми 
ахэм шъукъыщяпщэзэ, шъукуу:

– Зиусхьанымрэ ГъыдыІонрэ ацІэкІэ тэзао!
19 ГъыдыІонрэ ащ игъусэ зэолІишъэмрэ пый 

уцупІэм ыгъунэ чэщыгум зынэсхэм къэрэгъулэ­
хэр зэблэкІыгъэхэ къодыягъ. Ахэр бжъэмыехэм 
япщэхи, къошынэу аІыгъхэр акъутагъэх. 20 Джа 
дэдэми адрэ купхэм ахэт зэолІхэри бжъэмыемэ 
къяпщагъэх, къошынхэри акъутагъэх. Іэ сэмэгум­
кІэ пхъэкъомашІохэр аІыгъхэу, Іэ джабгъумкІэ – 
гъоу бжъэмыеу запщэхэрэр аІыгъхэу, къэкууагъэх:

– Зиусхьанымрэ ГъыдыІонрэ ацІэкІэ тэзао!
21 Пый уцупІэу къауцухьагъэм ихъурэягъэкІэ, 

зэолІ пэпчъ шъхьадж ичІыпІэ имыкІэу итыгъ. Ау 
зехьэ-зечъэшхом хэтхэу мыдианхэр зэтекуожь­
хэзэ, ечъэжьэжьыгъэх.

22 Гъоу нэбгырэ шъищыр ябжъэмыехэм къы­
зяпщэхэм, зэкІэ мыдианэу уцупІэм дэсыгъэхэм 
Зиусхьаным иІэмыркІэ чатэхэр къызэфырахы­
жьыгъэх. Цырэрэ гъогум тетэу пыидзэр Бэтщытэ 

нэси, ащ блэкІи, Тэбат къалэ пэмычыжьэу щыт 
Абэл-Мэхъолэ къалэм ичІыгъунапкъэ нэс чъагъэ. 
23 Нафталый, ащэр лІакъохэм ащыщ израилхэмрэ 
зэкІэ мынасэ лІакъомрэ зэрэугъойхи, мыдианхэм 
алъежьагъэх. 24 ГъыдыІон Ефраим къушъхьалъэм 
мэкъэгъэІухэр хитІупщыхьагъэх:

– Къушъхьэхэм шъукъяхи, мыдианхэм шъу­
къапэгъокІи, ахэм апэ Бэтбарэ нэсырэ псыхэми 
Иордан псыхъуи язэпырыкІыпІэхэр шъуубытых.

Ефраимэу къызэджагъэхэр къэсхи, псы зэ­
пырыкІыпІэу Бэтбарэрэ Иорданрэ яІэхэр зэкІэ 
аубытыгъэх. 25 Мыдиан пэщитІур, Іорэбрэ Зэебрэ, 
къаубытыгъэх. Іорэб щаукІыгъ Іорэб къушъхьэ 
цакІэм дэжь, Зэеб сэнэшъхьэкІэфыпІэм дэжь Зэеб 
щаукІыгъ. ЕтІанэ мыдианхэм яфын израилхэм 
лъагъэкІотагъ. Іорэбрэ Зэебрэ ашъхьэхэр Гъыды­
Іон Иордан псырыкІым фырахыгъэх.

Яенэрэ шъхьэр

ГъыдыІон къыдезымыгъэштагъэхэм 
аришІагъэр

8 1 Ефраимхэм ГъыдыІон дэо лъэш къыфашІыгъ:
– Сыда аущтэу укъызыкІыддэзекІуагъэр? 

Уязэонэу мыдианхэм узякІум сыд пай укъызыкІы­
тэмыджагъэр?– АІуи лъэшэу къыфэгубжыгъэх.

2 Арыти, ГъыдыІон:
– Сыда шъо къышъолъытыгъэмэ сэ сшІагъэр? 

Сызщыщ абиІэзэр лІакъом, зэкІэ сэнашъхьэу къыу­
гъоижьыгъэм нахьи Ефраим тауж итэу къышыпы­
жьыгъэ сэнашъхьэр нахь дэгъуба? 3 Мыдиан пщыхэу 
Іорэбрэ Зэебрэ Зиусхьаным шъо шъуІэ къызыри­
лъхьагъэхэкІэ, шъо сышъуфэдэным пай сыда сэ 
сшІэн слъэкІыщтыгъэр?– ЫІуи, джэуап аритыжьыгъ.

Аущтэу зареІом, адрэхэм ягубж кІосагъэ.
4 Ащ ыуж ГъыдыІони ащ игъусэгъэ зэолІ шъищ­

ри, лъэшэу пшъыгъагъэх нахь мышІэми, къызэ­
темыуцохэу, пыим илъэуж афи, Иордан псыхъоми 
нэсхи, зэпырыкІыгъэх. 5 Арыти, ГъыдыІон Сукъот 
къалэм дэсхэм ялъэІугъ:

– Сигъусэ зэолІхэм хьалыгъу къяшъутба. Ахэр 
лъэшэу пшъыгъэх, ау сэ джыри мыдиан пачъы­
хьэхэу Зэбахърэ ЦалмунаІрэ ауж сэфы.

6 Ау Сукъот къалэм ипащэхэм къыраІуагъ:
– Тэ уизэолІхэм хьалыгъу къяттынэу, Зэбахърэ 

ЦалмунаІрэ о къэуубытыгъахэха?
7 Арыти, ГъыдыІон афэгубжыгъ:
– Зиусхьаным Зэбахърэ ЦалмунаІрэ сІэ къы­

рилъхьэхэу къызызгъэзэжькІэ, а къэшъуІуагъэм 
пае пырэжъые панэрэ хьакъужърэкІэ шъукІышъо 
исщыщт.

8 ГъыдыІон ащ икІи Пэнуэл къалэм кІуагъэ, а 
лъэІу дэдэмкІи ащ дэсхэм зафигъэзагъэти, Сукъот 
къэлэдэсхэм къыраІогъэ шъыпкъэр ары ахэми 
джэуапэу къыратыжьыгъэр.

9 Арыти:
– ТекІоныгъэр сиеу къызызгъэзэжькІэ, мы чэ­

шъанэрa зэхэскъутэщт,– ыІуи, Пэнуэл къэлэдэсхэм 
гущыІэ аритыгъ.

10 А уахътэм зэолІ мин пшІыкІутф фэдиз ягъу­
сэу пачъыхьэхэу Зэбахърэ ЦалмунаІрэ Къаркъор 
щыІагъэх, къокІыпІэ лъэпкъхэм ядзэ щыщэу ары 
къэнэжьыгъагъэр. Чатэр къизыхыгъэ дзэкІолІхэм 
ащыщэу заом хэкІодагъэр нэбгырэ минишъэрэ 
тІокІрэ зэрэхъущтыгъэр. 11 Къалэхэу Ныууахърэ 
Егъбэхрэ ятыгъэкъокІыпІэ лъэныкъо пхыры­

a	 8:9 Ижъырэ джурт гущыІэу «мыгъдол» апэрэ мэхьанэу 
иІэр «чэшъан, плъэпІэ лъаг». Джащ фэдэу ащ пытапІэ 
е тхьэм иунэ ятІонэрэ мэхьани иІэн ылъэкІыщт. ЯтІо­
нэрэ мэхьанэм ищысэ еплъ: 9:46-49. 

кІырэ караван гъогумкІэ ГъыдыІон дэкІуайи, 
ошІэ-дэмышІэу пый уцупІэм тебани, пыидзэр 
зэхикъутагъ. 12 Зэбахърэ ЦалмунаІрэ кІатхъу­
жьыгъ. Ау ГъыдыІон ахэм алъежьи, мыдиан 
пачъыхьитІур къыубыти, ядзэхэр щынэм зэ­
лъыригъэштагъэх.

13 Хъэрэс лъэгапІэр къыдырикІозэ Иоащ ыкъо 
ГъыдыІон заом къикІыжьыщтыгъэ. 14 Сукъот щыщ 
кІэлакІэ горэ ащ дэжьым къыубыти, ІуупчІыхьэ­
зэ, къэлэ пащэу ыкІи нахьыжъ упчІэжьэгъухэу 
нэбгырэ тІокІищрэ пшІыкІублырэм ацІэхэр къы­
ригъэтхыгъэх. 15 ЕтІанэ ГъыдыІон Сукъот кІуи, 
ащ дэсхэм ариІуагъ:

– Мары Зэбахърэ ЦалмунаІрэ! Шъо «тэ уизэолІ 
пшъыгъэхэм хьалыгъу къяттынэу, Зэбахърэ Цал­
мунаІрэ о къэуубытыгъахэха?» шъуІуи шъукъыз­
дэхьащхыгъагъэба!

16 ГъыдыІон къалэм инахьыжъ упчІэжьэгъухэр 
къыубытхи, Сукъот къэлэдэсхэм янэрылъэгъоу, 
пырэжъые панэрэ хьакъужърэкІэ ашъо рихыгъ. 
17 ЕтІанэ Пэнуэл чэшъанэр зэхикъутагъ, къалэм 
дэсхэри зэтыриукІагъэх.

18 Аужыпкъэм Зэбахърэ ЦалмунаІрэ ГъыдыІон 
яупчІыгъ:

– Табор щышъуукІыгъэ цІыфхэр сыд фэдагъэха?
– Ощ фэдагъэх, зэкІэми пачъыхьэм ыкъо фэдэ 

теплъэ яІагъ,– къыраІожьыгъ.

19 – Ахэр сэ сшыгъэх, сянэ икІэлагъэх.– ЫІуагъ 
ГъыдыІон.– Зиусхьаныр зэрэщыІэр сэІо: тхьэрыІо 
сэшІы! Шъо ахэр псэоу къэжъугъэнэгъагъэхэмэ, 
сэри шъупсэ згъэгъущтгъэп.

20 ЕтІанэ ГъыдыІон ыкъо нахьыжъэу Етэр зы­
фигъази, риІуагъ:

– Еуи мыхэр укІых!
Ау Етэр джыри ныбжьыкІэти, мэщынэти, ча­

тэр къырихыгъэп.
21 Арыти, Зэбахърэ ЦалмунаІрэ:
– Ор-орэу къытауи тыукІ. ЦІыфым итеплъэр 

икъарыу,– аІуи, къыраІуагъ.
Джащыгъум ГъыдыІон къэтэджи, тІури ыукІи, 

мэзэныкъо теплъэ зиІэ гъэдэхалъэхэуa ямахъшэ­
хэм апшъэхэм арылъыгъэхэр къарихыгъэх.

ГъыдыІон израилхэр Тхьэм игъогу 
зэрэтыригъэкІыгъэхэр

22 Ащ ыуж:
– Орышъ мыдианхэм такъыІэкІэзыхыжьы­

гъэр о Іэшъхьэтет къытфэхъу. ЕтІанэ Іэшъхьэтет 
къытфэрэхъух о пкъуи, пкъом ыкъожьи ,– аӀуи, 
израилхэм ГъыдыІон раІуагъ.

23 Ау ГъыдыІон ар ыдагъэп:

a	 8:21 Наем щызыухъумэрэ пкъыгъоу цІыфхэм алъы­
тэщтыгъэ.

– Сэри  Ӏэшъхьэтет сышъуфэхъущтэп, скъуи 
Іэшъхьэтет шъуфэхъущтэп. Зиусхьаныр ары шъо 
шъузыгъэІорышІэщтыр.

24 ЕтІанэ ГъыдыІон цІыфхэм ариІуагъ:
– ЗыкІэ сышъолъэІу. Шъуинэбгырэ пэпчъ 

къонтхъ Іахьэу къытефагъэм къыхерэхи, тхьа­
кІумпылъхьэ зырыз къысерэтба.

Пыйхэр исмахьилэa лъэпкъым щыщыгъэхэти, 
дышъэ тхьакІумпылъхьэхэр апылъыгъэх.

25 – Тигуапэу оттын,– аІуи, щыгъын кІыІутелъыр 
аубгъуи, зэкІэми якъонтхъ Іахьэ щыщэу дышъэ 
тхьакІумпылъхьэ зырыз ащ тырадзагъ. 26 Дышъэ 
тхьакІумпылъхьэу ГъыдыІон къыратыгъэхэм 
ауасэ зэхэубытагъэу шэкъэл минрэ шъиблырэb 
фэдиз хъугъэ. Ащ хахьэщтыгъэп мэзэныкъо теп­
лъэ зиІэ гъэдэхалъэхэр, пшъэрылъхэу мыдиан па­
чъыхьэхэм апылъыгъэхэри, плъыжь-чӀэпцӀэшъо 
щыгъынхэу ащыгъыгъэхэри, пшъэхъоу махъшэ­
хэм апшъэ илъыгъэхэри. 27 А дышъэм ГъыдыІон 
чэтэнІабгъуc хишІыкІи, ежь зыщыщ къалэу Іофрэ 
a	 8:24 Исмахьил – Мыдиан фэдэу, Ибрэхьимэ ыкъуагъ. 
Ахэм къатекІыгъэхэ мыдианхэмрэ исмахьилхэмрэ зы 
лъэпкъэу алъытэх, мыдианкІэ яджэх. (Еплъ: тхылъэу 
«УблапІэ» 16:15, 25:2, 37:28). 
b	 8:26 Мыр килограмм тІокІ фэдиз горэ мэхъу. 
c	 8:27 Ижъырэ джуртыбзэкІэ: «ефод». Зыфэдэ дэдэр 
гурыІогъуай, ау шэкІ лъапІэм хэшІыкІыгъэ кІэпхын 
е щыгъын кІэракІэу ары зэрэплъытэн плъэкІыщтыр. 

чІыпІэ щыфигъэнэфагъ. Арыти, зэкІэ израилхэм 
чэтэнІабгъум шъхьащэ фашІынэу ащ кІохэу ра­
гъажьи, Зиусхьанэу я Тхьэ фэшъыпкъэжьыгъэхэп. 
Джащ фэдэу ГъыдыІони ащ иунагъуи а чэтэнІаб­
гъур убытыпІэ афэхъугъ.

ГъыдыІон дунаим зэрехыжьыгъэр

28 Джаущтэу израилхэр мыдианхэм атекІуа­
гъэхэти, адрэхэм ашъхьэ къаІатыжьыгъэп. Ащ 
ыуж ГъыдыІон къыгъэшІэгъэ илъэс тІокІитІум 
чІыналъэм щымамырыгъ.

29 Ащ фэдизым Иоащ ыкъоу ЕрыубэІал, ар Гъы­
дыІон ары, ядэжь кІожьыгъэу, тІысыжьыгъэу 
щысыгъ.

30 ГъыдыІон шъхьэгъусэ бэу иІагъэти, шъэо тІо­
кІищрэ пшІырэ ащ фагъотыгъ. 31 Щэхэм къалэм 
щыпсэущтыгъэ ишъуз гуадзэ шъао къыфилъфы­
гъэти, ГъыдыІон ащ Абимэлэхa фиусыгъ. 32 Иоащ 
ыкъо ГъыдыІон ныбжьышІу иІэу игъашІэ зеухым, 
абиІэзэр лъэпкъым ичІыгу Іахьэ хахьэрэ Іофрэ 
къалэ ятэ икъэунэу итым чІалъхьажьыгъ.

ЧэтэнгъэІэгъэ ЛъапІэм чІэт къурмэнышІым щыгъы­
щтыгъэ, Тхьэм иІэмыр зэригъашІэ хъумэ ар щыгъын 
фэягъ. Еплъ: тхылъэу «МысырикІыжь» 28:6–30. Загъо­
ри, тхьэ нэпцІыхэм афэлэжьэгъэным телъытэгъэ хабз. 
Еплъ: мы тхылъым 17:5; 18:14, 17.
a	 8:31 Ижъырэ джуртыбзэкІэ: «пачъыхьэр – сят».

33 ГъыдыІон зэрэлІагъэм лъыпытэу, израил­
хэр гъогу тэрэзым текІыхи, БэІал тхьэнэпцІым 
шъхьащэ фашІэу аублэжьи, Зиусхьанэу я Тхьэ 
фэшъыпкъэжьыгъэхэп. БэІал-Бэрытa тхьэнэпцІыр 
ятхьэу алъытэу рагъажьи, 34 Зиусхьанэу израилым 
и Тхьэу къягъэтІысэкІыгъэ пыйхэм къаІэкІэзы­
хыжьыгъэр агу къэкІыжьыгъэп. 35 ЕрыубэІалрэ 
(ГъыдыІон джары зэреджэщтыгъэхэр) ащ иуна­
гъорэ афэшъыпкъэжьыгъэхэп, ащ Израилым шІоу 
фишІагъэр зэкІэ ащыгъупшэжьыгъ.

a	 8:33 Ижъырэ джуртыбзэкІэ: «Зэзэгъыныгъэм изиус­
хьан».

Ябгъонэрэ шъхьэр

Абимэлэх

9 1 Зэгорэм ЕрыубэІал (ар – ГъыдыІон ары) ыкъо 
Абимэлэх Щэхэм янэшхэм адэжь кІуи, ахэми 

янэ зыщыщ лІакъом зэкІэми ариІуагъ:
2 – Щэхэм щыпсэурэ пстэуми шъуяупчІ: «Сыда 

шъоркІэ нахьышІур, ЕрыубэІал ыкъо тІокІищырэ 
пшІырэр шъуиІэшъхьэтетыныр ара, хьаумэ зы 
нэбгырэ шъуигъэІорышІэныр ара?» Зыщышъу­
мыгъэгъупш, шъул сызэрэщыщыри шъулъы сы­
къызэрэхэкІыгъэри!

3 Ащ янэшхэм Щэхэм къалэм дэсхэм къэбарыр 
зараІуатэм, «ар тэ тшы» аІуи, ахэр Абимэлэх гоуцуа­
гъэх. 4 БэІал-Бэрыт иунэ чІэлъым щыщэу тыжьын 
шэкъэл тІокІищрэ пшІырэa къыратыгъэти, Аби­
мэлэх а ахъщэмкІэ шІоигъор зышІэрэ бзэджашІэ 
куп къызгуищи, ахэр ыуж ихьагъэх. 5 ЕтІанэ ахэр 
игъусэхэу ятэ иунэу Іофрэ къалэ дэтым къакІуи, 
ышхэр зэкІэ, ЕрыубэІал ыкъо тІокІищрэ пшІы­
рэр, зы мыжъом тыриукІыхьагъэх. Ау ЕрыубэІал 
ыкъо нахьыкІэу Иотам закъор, зигъэбылъыгъэти 
псэоу къэнагъ.

a	 9:4 Мыр грамм шъий фэдиз горэ мэхъу.

6 Къэлэдэсхэмрэ Бэт-Мылэ чэшъанымa щыпсэу­
хэрэмрэ зэкІэ зэрэугъойхи, Щэхэм пэгъунэгъоу щыт 
чъыгэешхом дэжь Абимэлэх пачъыхьэу ашъхьагъ 
щырагъэуцуагъ.

Абимэлэхрэ Щэхэм дэсхэмрэ Иотам 
зэрябгыгъэр

7 Хъугъэр Иотам зыраІом, ар кІуи, Гъэрызым 
къушъхьэм дэкІуайи, къякууи, цІыфхэм къари­
Іуагъ:

– ШъукъысэдэІуи, Щэхэм дэсхэр, шъори Тхьэм 
шъукъызэхихыжьыщт! 8 Пачъыхьэ ашъхьагъ 
рагъэуцонэу зэгорэм чъыгхэм рахъухьагъ. Зэй­
туным раІуагъ:

– Пачъыхьэ къытфэхъу!
9 Ау зэйтуным къариІожьыгъ:
– Чъыгхэм ашъхьагъ сызэритыщтым пай, тхьэ­

хэмрэ цІыфхэмрэ зэрагъэлъапІэрэ дагъэр ІэкІыб 
сшІынэуи?

10 Арыти, чъыгхэм ахъо чъыгым раІуагъ:
– КъакІуи, о пачъыхьэ къытфэхъу.
11 Ахъоми къариІожьыгъ:
– Чъыгхэм ашъхьагъ сызэритыщтым пай, 

шхынцумпэ ІэшІоу къыспыкІэрэр ІэкІыб сшІы­
нэуи?

12 Чъыгхэм сэнэшъхьэ бжалэм раІуагъ:

a	 9:6 Щэхэм къалэ игъунэгъу е ащ дэт пытапІ.

– О къакІуи пачъыхьэ къытфэхъу.
13 Ау сэнэшъхьэ бжалэм къариІожьыгъ:
– Чъыгхэм ашъхьагъ сызэритыщтым пай, 

тхьэхэри цІыфхэри зыгъэчэфхэрэ сисанэ ІэкІыб 
сшІынэуи?

14 Аужыпкъэм чъыгхэм пырэжъыем зыфагъэ­
загъ:

– КъакІуи, о пачъыхьэ къытфэхъу.
15 Арыти, пырэжъыем чъыгхэм къариІожьыгъ:
– Сэ пачъыхьэу шъуашъхьагъ сижъугъэуцонэу 

шъузэрэфаер шъыпкъэмэ, шъукъакІуи, сижьау 
зыщыжъугъэгупсэф. Мышъыпкъэмэ, пырэжъыем 
машІо къызыхидзыни, ливан кедрэхэр ащ хэс­
тыхьащтых.

16 – Арышъ шъуеплъ,– ыІуи Иотам игущыІэ 
лъигъэкІотагъ,– Абимэлэх пачъыхьэ зышъошІым, 
шъыпкъагъэрэ зэфагъэрэкІэ шъузекІуагъа? Ерыу­
бэІали ащ иунагъуи тэрэзэу шъуадэзекІуагъа, 
къалэжьыгъа яшъушІагъэр? 17 Сятэ шъощ пай 
зэуагъ, мыдианхэм шъуакъыІэкІихыжьыным 
пай, ыпсэ еблэжьыгъэп. 18 Ау шъо джы сятэ иуна­
гъо шъупэуцуи, ащ ыкъо тІокІищрэ пшІырэр зы 
мыжъом тешъуукІыхьи, иунэІут бзылъфыгъэ 
ыкъоу Абимэлэх зэрэшъуиІахьылым къыхэкІэу, 
Щэхэм щыпсэухэрэм пачъыхьэу ашъхьагъ ижъу­
гъэуцуагъ. 19 ЕрыубэІалрэ иунагъорэ шъыпкъа­
гъэрэ зэфагъэрэкІэ шъуадэзекІуагъэмэ, Абимэлэх 

джы шъущыгушІукІ, ежьыри къышъущэрэгу­
шІукІыжь. 20 Мышъыпкъэмэ, Абимэлэх машІо 
къыхэрэкІи, Щэхэмрэ Бэт-Мылэрэ ащыпсэухэрэр 
зэхерэстыхьэх, шъори Щэхэмрэ Бэт-Мылэрэ адэс­
хэм машІо къышъухэрэкІи Абимэлэх ерэст!

21 Ар ыІуи, Иотам Бэр къалэм чъи, дэтІысхьагъ, 
ышэу Абимэлэх ащ зыщышІуигъэбылъыгъ.

Абимэлэх зэрэлІагъэр

22 Абимэлэх Израилым илъэсищэ тетыгъо щиІы­
гъыгъ. 23 Ау Абимэлэхрэ Щэхэм дэсхэмрэ азыфагу 
Тхьэм джынапцІэ къыдитІупщыхьи, Щэхэм къэ­
лэдэсхэр Абимэлэх емыдэІужьхэ хъугъэ. 24 Аущтэу 
зыкІэхъугъэр, ЕрыубэІал ыкъо тІокІищырэ пшІы­
рэм жъалымыгъэу адызэрахьагъэр ягъэпщыны­
жьыгъэным, Абимэлэхрэ Щэхэм щыпсэухэу ышхэр 
ыукІынхэмкІэ ІэпыІэгъу къыфэхъугъэхэмрэ ахэм 
алъ къатефэным пай. 25 Абимэлэх зэрагъэпыйрэм 
къыхэкІэу Щэхэм дэсхэр къушъхьэ дэкІыпІэхэм 
къащыпэтІысхэти, зэкІэ гъогум рыкІорэ цІыфхэр 
ахъункІэщтыгъэх. А къэбарыр Абимэлэх фаІотагъ.

26 Ащ тефэу Іэбэд ыкъо ГъэІал ышхэр игъусэхэу 
Щэхэм къэкІуагъэти, къэлэдэсхэм ащ цыхьэ фа­
шІыгъ. 27 Лэжьыгъэ Іухыжьыгъо хъугъэти, зэкІэ 
къэлэдэсхэр губгъом дэкІыгъэхэу, сэнашъхьэр 
пачыжьыщтыгъэ, сэнэшъхьэ кІэфыпІэхэм ащыкІа­
фыщтыгъэ. ЫужыкІэ ятхьэ иунэ мэфэкІышхохэр 

щызэхащэхэти, ащ щешхэщтыгъэх, щешъощты­
гъэх, Абимэлэхи щебгыщтыгъэх.

28 Іэбэд ыкъо ГъэІал ыІуагъ:
– Хэта Абимэлэх, тэри, Щэхэм дэсхэм, тыхэт, 

ащ тыфэІорышІэнэу? ЕрыубэІал ыкъоба ар, Зэбул­
ба ащ пащэу ыгъэнэфагъэр? Щэхэм ятэу Хъамор 
ицІыфхэм шъуафэлажь! Сыда Абимэлэх тызкІыфэ­
ІорышІэщтыр? 29 А цІыфхэр сэ сфэІорышІэщтыгъэ­
хэмэ, Абимэлэх къыІэкІэсхыжьыныгъэхи! «Уидзэ 
къэугъои, къыдэкІ!»– сІони, есІоныгъи.

30 Къэлэ пащэу Зэбул Іэбэд ыкъо ГъэІал игущы­
Іэхэр зызэхехым, лъэшэу къэгубжыгъ. 31 Абимэлэх 
шъэфэу къэбарыхьэхэр фигъэкІуагъэх:

– Іэбэд ыкъо ГъэІалрэ ащ ышхэмрэ Щэхэм къэ­
кІуагъэхэу, къэлэдэсхэр къыпфагъэблых. 32 Арышъ, 
къэтэджи, уизэолІхэр уигъусэхэу, чэщым шъофым 
дэкІи, ащ къащыпэтІыс. 33 Пчэдыжьым, нэфылъыр 
къызыщызэкІичырэм тэджи, къалэм теу. ГъэІал 
изэолІхэр игъусэхэу къызыппежьэхэкІэ, укъызэ­
кІэмыкІоу пфяшІэшъурэр зэкІэ яшІ.

34 Арыти, Абимэлэх изэолІхэр игъусэхэу къа­
кІохи, купиплІэу загощи, Щэхэм дэжь ащыпэ­
тІысыгъэх. 35 Іэбэд ыкъо ГъэІал къалэм къыдэкІи, 
къэлэпчъэшхохэм адэжь къыщыуцугъэу, Абимэ­
лэхрэ ащ игъусэгъэ зэолІхэмрэ зызщагъэбылъыгъэ 
чІыпІэм ар дэдэм къыкъокІыгъэх.

36 Ахэр зелъэгъухэм ГъэІал Зэбул риІуагъ:



Гъуазэхэр 9

56

– Плъэлъ, олъэгъуа модэ къушъхьэм цІыфхэр 
къехых!

– Къушъхьэм къытыридзэрэ ныбжьыкъур ары о 
цІыфэу къыпщыхъурэр,– къыриІожьыгъ ащ Зэбул.

37 Ау ГъэІал ятІонэрэуи риІуагъ:
– Еплъ, мо лъэгапІэм цІыфхэр къехых, зы ку­

пи Усэрэжъхэм ячъыгае зыдэщыт лъэныкъомкІэ 
къекІы.

38 Арыти, Зэбул ащ къыриІуагъ:
– «Хэта Абимэлэх, тыфэІорышІэнэу?»– орыба 

зыІуагъэр, уишъхьащытхъужьныгъэ джы тыдэ 
хъужьыгъа? А цІыфхэр арыба о узкІэнакІэщты­
гъэр? Арымэ, джы еу, дэкІи, ахэмэ язау!

39 Джащыгъум ГъэІал Щэхэм дэсхэм апэ иуцуи, 
Абимэлэх езэуагъ. 40 ГъэІалрэ игъусэхэмрэ Аби­
мэлэх къызырефыжьэхэм, ахэм агъэзэжьи къэлэ 
дэхьапІэмкІэ чъагъэх, ау къэлапчъэм нэмысхэзэ 
ащыщэу бэ аукІыгъ. 41 ЕтІанэ Абимэлэх Арум къа­
лэм дэтІысхьагъ, къэлэ пащэу Зэбул ГъэІали ащ 
ышхэри Щэхэм къыдифыгъэх.

42 КъыкІэлъыкІогъэ мафэм Щэхэм дэсхэр губ­
гъом зыдэкІхэм, а къэбарыр Абимэлэх нагъэсы­
гъэти, 43 изэолІхэр ыугъоихи, купищэу ыгощхи, 
губгъом щапэтІысыгъ. Къалэм къыдэкІырэ цІыф­
хэр зелъэгъухэм, зиІати, атеуагъ. 44 Абимэлэхрэ ащ 
игъусэгъэ купхэмрэ къалэм зэрыдахьэхэрэ къэ­
лапчъэхэм адэжь уцугъэх, адрэ купитІур губгъом 

итыгъэхэм атебанэхи, ахэр зэхаукІагъэх. 45 Абимэ­
лэх къалэр ештэфэ, ащ дэсхэр зэкІэ еукІыфэхэ, мэфэ 
реным зэуагъэ. Аужыпкъэм къалэр зэхикъути, ар 
зыдэщытыгъэ чІыпІэм щыгъу тыритэкъожьыгъa.

46 А къэбарыр зызэхахым, Щэхэм чэшъаным 
дэсыгъэхэр БэІал-Бэрытb унэм ичІыунэ-пытапІэ 
ехыгъэх. 47 Ахэр ащ зэрэщызэрэугъоигъэхэр Аби­
мэлэх зыраІом, 48 изэолІхэр игъусэхэу Цалмон 
къушъхьэм дэкІоягъ. Обзэгъур къышти, къутэ­
мэ заулэ къыпиупкІи, ытамэ къытырилъхьагъ. 
Игъусэгъэ зэолІхэм унашъо афишІыгъ:

– ПсынкІэу сэ зэрэсшІыгъэм фэдэу шъори шъу­
шІы.

49 Арыти, зэкІэми къутамэхэр къыпаупкІхи, 
Абимэлэх ыуж ихьагъэх. ЧІыунэ чІэхьапІэм дэжь 
къутамэхэр щызэтыралъхьэхи, машІо кІадзэ­
жьыгъ. Джащ фэдэ шІыкІэу чэшъаным чІэсыгъэ 
хъулъфыгъэхэри бзылъфыгъэхэри зэкІэ, нэбгырэ 
мин фэдиз агъэстыгъэх.

50 Ащ ыуж Абимэлэх Тэбэц къалэм екІуи, ар 
ыубытыгъ. 51 Ау къалэм чэшъан пытэ дэтыгъэ­
ти, хъулъфыгъи бзылъфыгъи къалэм дэсыр зэкІэ 

a	 9:45 Нэлат зэрэрихыгъэм мыр инэшанэу щыткІэ енэ­
гуягъо.
b	 9:46 Ижъырэ джуртыбзэкІэ тхыгъэ Іэпэрытхым зэрэ­
хэтыр: «Эл Берит». Имэхьанэр – «Зэзэгъыныгъэм итхь». 
Мыр БэІал-Бэрыт ятІонэрэ цІэу иІ. (Еплъ: 8:33, 9:4).

ышъхьэ дэкІоягъэх. 52 Абимэлэх чэшъанэм екІуи, 
къыдзыхьи, машІо кІидзэнэу ипчъэм благъэу 
екІолІагъ. 53 Джа чІыпІэм зы бзылъфыгъэ горэм 
мыжъошъхьалышъхьэр чэшъаным къыридзы­
хи, Абимэлэх ышъхьэ къупшъхьэ пхыриутыгъ.

54 Арыти, Абимэлэх иІэшэзехьэ кІалэм къеджи, 
ащ риІуагъ:

– «Ар бзылъфыгъэм ыукІыгъ» зэрамыІоным 
пай, уичатэ къихи, сыукІ.

Ащ зэриІуагъэу, иІумэт чатэр къызыхеІум, 
ыпсэ хэкІыгъ.

55 Израилхэм Абимэлэх зэрэлІагъэр залъэгъум, 
зэбгырыкІыжьхи, шъхьадж ядэжь кІожьыгъ. 
56 Джаущтэу Тхьэм Абимэлэх ыгъэпщынэжьыгъ, 
ыш тІокІищрэ пшІырэр ыукІи, ятэ бзэджэшІагъэ 
зэрэлъишІэжьыгъэм пай. 57 Джащ фэдэу Щэхэм 
дэсхэри бзэджэшІагъэу ашІагъэхэм апае ыгъэ­
пщынагъэх. ЕрыубэІал ыкъо Иотам ибгыбзэ ахэм 
атефагъ.

ЯпшІэнэрэ шъхьэр

ТолаІ

10 1 Абимэлэх ыуж Израилыр къэзыгъэнэжьы­
нэу зыкъэзыІэтыгъэр иссашхар лІакъом 

щыщ Додэ ыкъо Пуа ыкъожьэу ТолаІ ары. Ефраим 
къушъхьалъэхэм ахэт Шамир къалэм ар дэсыгъ. 
2 ТолаІ Израилым игъуазэу илъэс тІокІрэ щырэ 
щытыгъ. ЕтІанэ лІи, Шамир щагъэтІылъыжьыгъ.

Яир

3 Ащ ыуж ГъылыІад щыщ Яир зыкъыІэти, илъэс 
тІокІрэ тІурэ Израилым гъуазэу иІагъ. 4 Щыдыхэм 
атесэу зекІохэуa къо щэкІ ащ иІагъ. ГъылыІад къэ­
лэ щэкІ ахэм щыряӀагъ, непэ къызнэсыгъэми Яир 
икъуаджэхэкІэb яджэх. 5 Яир зэлІэм ыуж, Къамон 
щагъэтІылъыжьыгъ.

Израилхэр къин зэрэхэфагъэхэр

6  Израилхэм джыри Зиусхьаным къемы­
кІущтхэр ашІэхэу рагъэжьэжьыгъ. ТхьэнэпцІхэу 
БэІалрэ Астартэрэ, арамхэм, цыдонхэм, моабхэм, 
Іамонхэм, фылистхэм ятхьэхэм ахэм шъхьащэ 
a	 10:4 ЦІыфыр зыщыщ лІакъор зэрэфэшІыгъэм, зэрэлъэ­
рыхьым а лъэхъаным итамыгъэу алъытэщтыгъэ. 
b	 10:4 Ижъырэ джуртыбзэкІэ: «Хьаот-ЯІир».

афашІыщтыгъэти, я Зиусхьани кІэрыкІыгъэхэу 
Ащ фэлажьэщтыгъэхэп. 7 Джащыгъум Зиусхьаным 
игубж къафызэкІани фылистхэмрэ Іамонхэмрэ 
Израилыр аІэ рилъхьагъ, 8 адрэхэм израил цІыф 
лъэпкъыр, хьэзаб рагъэщэчызэ, агъэпщылІыгъ. 
Амэрхэр зыщыпсэущтыгъэхэ чІыгоу Иорданым 
итыгъэкъокІыпІэ лъэныкъо ит ГъылыІад исыгъэ 
израилхэр ащ щегъэжьагъэу илъэс пшІыкІуим 
къыкІоцІ бжьым чІэтыгъэх. 9 Аужыпкъэм Ехъудэ, 
Бинямин, Ефраим лІакъохэм къязэонхэу, Іамон­
хэр Иордан псыхъом къызэпырыкІхи, израилхэр 
тхьамыкІэгъошхом хадзагъэх. 10 Арыти, израилхэм 
Зиусхьаным лъэІушхокІэ зыфагъэзагъ:

– Уапашъхьэ тэ псэкІод щытшІагъ, ти Тхьэ Іэ­
кІыб тшІи БэІал тыфэпщылІыгъ.

11 Зиусхьаным ахэм къариІожьыгъ:
– Мысырхэм, амэрхэм, Іамонхэм, фылистхэм, 

12 цыдонхэм, Іамэлыкъхэм, мэІонхэмa шъуагъэ­
пщылІы зэхъум, шъукъызысэлъэІум Сэ шъуакъы­
ІэкІэсхыжьыгъэба? 13 Ау шъо сыкъэжъугъани, 
нэмыкІ тхьэхэм шъуафэлэжьагъэшъ, джащ нахьэу 
Сэ шъукъэзгъэнэжьыщтэп. 14 ШъукІуи шъуялъэІу 
нэмыкІ тхьэхэу шъо къыхэшъухыгъэхэм. Ахэм 
гузэжъогъоу шъузыхэтым шъукъыхарэщи, шъу­
къарэгъэнэжь!

a	 10:12 Е: «мыдианхэм».

15 Ау израилхэр етІани Зиусхьаным елъэІугъэх:
– Тэ псэкІод тшІагъэшъ, О узыфэе шъыпкъэр 

къыташІ, ау мызэгъогум мы гузэжъогъум тыхэ­
щыжьи!

16 Арыти, ахэм хымэ тхьэхэр чІадзыжьхи, Зиус­
хьаным шъхьащэ фашІэу рагъэжьэжьыгъ. Джа­
щыгъум израил цІыфхэм къинэу ащэчырэр аты­
римыхын Тхьэм фэлъэкІыгъэп.

17 Іамонхэм заом зыфагъэхьазырзэ, ГъылыІад 
чІыналъэм дзэ уцупІэ зыщагъэпсым, израилхэр 
къэзэрэугъоихи, ахэми Мыцпэa дэжь яуцупІэ 
щагъэпсыгъ. 18 Ар зылъэгъугъэ цІыфхэу Гъылы­
Іад дэсхэмрэ ащ ипащэхэмрэ зэраІожьыщтыгъэ:

– Хэтми апэу Іамонхэм язэоныр езыгъажьэрэр 
ары ГъылыІад щыпсэурэ пстэуми Іэшъхьэтет 
афэхъущтыр.

a	 10:17 ГъылыІад чІыналъэм Иордан псыхъом итыгъэ­
къокІыпІэ лъэныкъокІэ гъэзагъэу ит къал. Мыр я 20-
21-рэ шъхьэхэм зигугъу къащишІырэ Мыцпэр арэп. 

ЯпшІыкІузэнэрэ шъхьэр

Ифтахъ

11 1 ГъылыІад щыщ Ифтахъ зэолІ бланэу щы­
тыгъ. Ащ янэ бзылъфыгъэ хэтэкІуагъ, ятэр 

ГъылыІад арыгъэ. 2 ГъылыІад ишъхьэгъуси къо­
хэр къыфилъфыгъэх. Ахэр лІыпкъым зеуцохэм, 
Ифтахъ зыхафыгъ.

– О тэ тянэ укъылъфыгъэпышъ, тятэ имылъ­
кукІэ Іэхьэгъу укъытфэхъущтэп,– аІуи раІуагъ.

3 Ифтахъ ышхэр къыбгынэхи, ышъхьэ хихьа­
жьи Тэу чІыналъэр псэупІэкІэ къыхихыгъ. Іофын­
чъэ бзэджашІэхэр пыщэгъу къыщыфэхъугъэх, 
Ифтахъ ягъусэу тео кІохэу рагъэжьагъ.

4 Охътэ дэхэкІае тешІагъэу Іамонхэм Израилым 
зао къызырашІылІэм, 5 Ифтахъ къащэжьынэу Гъы­
лыІад щыщ нахьыжъ упчІэжьэгъухэр Тэу кІуагъэх.

6 – КъэкІожьи, дзэпащэ къытфэхъуи, Іамонхэм 
тягъэзау,– раІуагъ ахэм.

7 Арыти, Ифтахъ къариІуагъ:
– Шъорыба сызылъэгъу мыхъугъэр, сятэ иунэ 

сыкъизыфыгъэр? Арымэ, сыда джы гузэжъогъу 
шъузхэфэм, садэжь шъукъызкІэкІуагъэр?

8  – Арыба тыкъызкІэкІуагъэри тыкъыз­
кІыолъэІури: укъыддэкІожьынышъ, Іамонхэм 

укъыддязэонэу, ащ нэмыкІэу ГъылыІад щыпсэурэ 
пстэуми уряІэшъхьэтетынэу тыфай,– аІуагъ на­
хьыжъ упчІэжьэгъухэм.

9 Арыти:
– Іамонхэм сяжъугъэзэонэу сышъущэжьыгъэу, 

Зиусхьаным ахэр сІэ къырилъхьагъэхэу сэІо, 
етІанэ сэ шъыпкъэ дэдэмкІэ пстэуми Іэшъхьэтет 
сафэшъушІыщта?– Ифтахъ яупчІыжьыгъ.

10 ГъылыІад щыщ нахьыжъ упчІэжьэгъухэм:
– Орырэ тэрырэ Тхьэр тишыхьат! О къызэрэ­

пІуагъэм фэдэ шъыпкъэу тшІынкІэ,– аІуи, ягущыІэ 
тхьэрыІокІэ къагъэшъыпкъэжьыгъ.

11 Арыти, ГъылыІад щыщ нахьыжъ упчІэ­
жьэгъухэм ягъусэу ар адэкІожьыгъ, цІыфхэ­
ми Іэшъхьэтетэуи дзэпащэуи ашъхьагъ рагъэ­
уцуагъ. Ащ ыуж, Мыцпэ дэжь Ифтахъ джыри 
зэ Зиусхьаным ыпашъхьэ нахьыжъ упчІэжьэ­
гъухэм ариІогъэ гущыІэхэр къыщыкІиІотыкІы­
жьыгъэх.

12 ЕтІанэ Ифтахъ Іамон пачъыхьэм лІыкІохэр 
фигъэкІуагъэх.

– Сыд фэдэ дауа о къысфыуиІэр сихэку укъы­
теонэу?– ыІуи, ригъэупчІыгъэх.

13 Іамон пачъыхьэм лІыкІохэм джэуап къари­
тыжьыгъ:

– Израилыр Мысырым къызекІыжьым, Арнон 
псыхъом щегъэжьагъэу Ябэкъ псыхъомрэ Иордан 

псыхъомрэ анэсыщтыгъэ сичІыгу ыубытыгъ. 
Арышъ, бырсыр къыхэмыхьэу къысэтыжь.

14 Ифтахъ ятІонэрэу лІыкІохэр Іамон пачъыхьэм 
дэжь ыгъэкІуагъэх, 15 мырэущтэу раригъэІуагъ:

– Ифтахъ мары ыІорэр: Израилым ыубытыгъэ­
хэп Моаб ичІыгуи, Іамон чІыгури. 16 Израилхэр 
Мысырым къикІыжьхэ зэхъум, шъофнэкІым итхэу 
хы Къамылым нэс кІохи, Къадэщ къалэм екІугъэхa. 
17 Ащ ригъэкІхи Израилым Едом пачъыхьэм лІы­
кІохэр фигъэкІуагъэх: «УичІыгу сырыкІонэу фит 
сыкъэшІ»,– ыІуи, раригъэІуагъ. Ау Едом пачъыхьэр 
ащ къезэгъыгъэп. Моаб пачъыхьэми джащ фэдэу 
лІыкІохэр фигъэкІуагъэх, ау ари къезэгъыгъэп. 
Джаущтэу Израилыр Къадэщ къыдэнагъ.

18 Ащ ыуж шъофнэкІым къыщикІухьагъ, Едоми 
Моаби ячІыгухэм къадиухьи, Моаб итыгъэкъо­
кІыпІэ лъэныкъо щыІэ чІыгухэм анэси, Арнон 
псыхъом ыкІыбкІэ пщыпІэ щигъэуцугъ. Арнон 
псыхъор Моаб игъунапкъэти, ар Моабым ичІыгу 
ихьагъэп.

19 ЕтІанэ Израилым лІыкІохэр Хъэщбэн теты­
гъор щызыІыгъыгъэ амэр пачъыхьэу Сыхъон 
фигъакІохи, раригъэІуагъ: «УичІыгу сыпхырыкІы­
нышъ, сичІыгу сыкІонэу фит сыкъэшІ». 20 Ау изра­
илхэр ичІыгу ригъэкІонхэу Сыхъон къезэгъыгъэп. 
a	 11:16 Еплъ: тхылъэу «МысырикІыжь» 13:18-15:22; тхы­
лъэу «ШъофнэкІым къыщекІокІыгъэхэр» 12:16, 13:26.

ИзэолІхэр зэкІэ къыугъойхи, Ехэц дэжь дзэ уцупІэ 
щигъэпси, Израилым къезэуагъ.

21 Джащыгъум Зиусхьанэу Израилым и Тхьэ, 
Сыхъони изэолІхэри израилхэм аІэ къырилъ­
хьагъэхэти, зэтыраукІагъэх. Джаущтэу амэрхэм 
ячІыгу Израилым иунаеу хъугъэ, 22 Арнон псыхъом 
щегъэжьагъэу Ябэкъ псыхъом нэси, шъофнэкІым 
щегъэжьагъэу Иордан нэси зэкІэ ыубытыгъэхa.

23 Армэ, Зиусхьанэу, Израилым и Тхьэ, ежь 
илъэпкъэу израилым амэрхэр закІэлъырифыгъэ­
хэкІэ, джы о сыд фэдэ фитныгъа уиІэр ар пштэнэу? 
24 Уитхьэу Къэмэщb къыуитыгъэр арба о пІэ илъыр? 
Арышъ, тэри ти Зиусхьанэу, ти Тхьэ, къытитыгъэ 
пстэури тиунай. 25 СыдкІэ о Моабым ипачъыхьэу 
Цыпор ыкъо Бэлакъc нахьи унахьышІу? Израилым 
зэгорэм, зэ нахь мыхъуми ар къыщыхьагъа е къе­
зэуагъа? 26 Илъэс шъищ хъугъэ Израилыр Хъэщ­
бэни, ІэрІори ахэм япхыгъэ псэупІэхэм зэкІэми, 

a	 11:22 Я 17-рэ усэм щегъэжьагъэу я 22-рэ усэр къыды­
хиубытэу къаІуатэрэр тхылъэу «ШъофнэкІым къыще­
кІокІыгъэхэр» 20:14-21, 21:21-32 къыщытхыгъ.
b	 11:24 Моабхэмрэ Іамонхэмрэ ятхьэхэм ащыщ, ащ цІыф­
хэр къурмэн фашІыщтыгъэх.
c	 11:25 Илъэс шъищкІэ узэкІэІэбэжьмэ Бэлакъ усэрэ­
жъыр Израилым ригъэбгынэу ыуж итыгъ, ау Тхьэм 
иІэмыркІэ бгыбзэм ычІыпІэ ащ а лъэпкъым нэшІу­
щыфэныгъэ фиІуагъ. (Еплъ: тхылъэу «ШъофнэкІым 
къыщекІокІыгъэхэр» 22-24).

Арнон псыхъом къегъэтІысэкІыгъэ къалэхэми 
защыпсэурэр. Ащ фэдиз уахътэм ахэр сыда за­
кІытемыхыгъэхэр? 27 ОркІэ сэ сымысэп, ау о екІэ 
укъыспэгъокІы, зао къысэошІылІэ. Зиусхьаныр 
хьыкумышІ зафэшъ, израилхэмрэ Іамонхэмрэ 
азыфагу илъ даор непэ Ащ зэхерэф.
28 Ау Іамон пачъыхьэр Ифтахъ раригъэІогъэ гущы­
Іэхэм къядэІугъэп.

29 Джащыгъум Ифтахъ Зиусхьаным ы Псэ къы­
хэхьагъ. Ифтахъ ГъылыІадрэ Мынасэрэ адэкІи, 
ГъылыІад ит Мыцпэ къызэринэкІи, Іамонхэм язэо­
нэу якІугъ. 30 Іамонхэм зафеузэнкІым ыуж Ифтахъ 
Зиусхьаным ыпашъхьэ тхьэлъанэ щишІыгъ:

– Іамонхэр О сІэ къиплъхьэхэу, 31 ахэмэ сате­
кІуагъэу къызызгъэзэжькІэ, унэм къикІэу, зэкІэм 
апэ къыспэгъокІрэр, О Зиусхьан, къыостынышъ, 
къурмэнгъэст пфэсшІыщт.

32 Арыти, Ифтахъ Іамонхэм язэонэу якІугъэти, 
Зиусхьаным ахэр ыІэ къырилъхьагъэх. 33 Ифтахъ 
текІоныгъэшхо ащ къыщыдихи, Іэрэор щегъэ­
жьагъэу Мынитрэ Абэл-Къырамымрэ анэсыфэ 
къэлэ тІокІ хэкужь ышІыгъ. Джаущтэу израилхэр 
Іамонхэм ашъхьагъ иуцуагъэх.

34 ЕтІанэ Ифтахъ ядэжь Мыцпэ къызегъэзэ­
жьым, ыпхъу армырмэ, шъонтрыпэм еомэ, къы­
дэшъожьызэ, хэт къыпэгъокІынгъи! А зыр ары 
ащ къыхэкІыгъэу иІагъэр, нэмыкІ къуи пхъуи 

Ифтахъ иІагъэп. 35 Ыпхъу зелъэгъум, Ифтахъ, джа­
нэу щыгъыр зыщитхъыжьзэa, къэкууагъ:

– О, сипшъашъ! СыуукІыпагъи! Насыпынчъэ 
сыпшІыгъи! Сыукъон сымылъэкІыщт тхьэлъанэ 
Зиусхьаным ыпашъхьэ сэ щысшІыгъи!

36 – Тят,– къыриІожьыгъ ащ ыпхъу,– о Зиус­
хьаным гущыІэ пытэ фэпшІыгъ. Зиусхьаным 
иІэмыркІэ уипый Іамонхэр бгъэпщынагъэхэшъ, 
Ар зэрэбгъэгугъагъэр къысашІ. 37 Ау зы лъэІу къыс­
фашІ. МэзитІу къысэт, къушъхьэхэм сахэхьани 
къащыскІухьанэу, сипшъэшъэгъухэр сигъусэхэу 
сипшъэшъашъхьэ згъэежьынэу.

38 – Дэгъу, кІо,– ыІуи, Ифтахъ ыпхъу мэзитІукІэ 
ытІупщыгъ.

Ипшъэшъэгъухэр игъусэхэу пшъашъэр къушъ­
хьэм дэкІуайи, ипшъэшъашъхьэ ыгъэежьыгъ. 
39 МэзитІу зытешІэм ыуж ар ятэ дэжь къэкІожьыгъ, 
Ифтахъи ыпхъукІэ тхьэлъанэу ышІыгъэр ыгъэцэ­
кІэжьыгъb. Джаущтэу адрэми хъулъфыгъэ ышІэ­
нэуи хъугъэп.

a	 11:35 КъокІыпІэ Благъэм щыпсэурэ лъэпкъхэм зыго­
рэ зылІэкІэ ящыгъынхэр зыщатхъыжьыныр хабзэу 
ахэлъыгъ. 
b	 11:39 Библиер зэхэзыфхэрэм ащыщыбэм Ифтахъ ыпхъу 
къурмэнгъэст ышІыгъэу алъытэ. НэмыкІхэр зэреплъы­
хэрэмкІэ бзылъфыгъэр дэмыкІоу, Тхьэм фэлэжьэнэу 
ритыгъэу ары. 

Джащ щегъэжьагъэу 40 илъэс къэс израил 
бзылъфыгъэ ныбжьыкІэхэр дэкІынхэшъ, мэфи­
плІым къыкІоцІ ГъылыІад щыщ Ифтахъ ыпхъу 
агъэеныр израилхэм хабзэ афэхъугъ.

ЯпшІыкІутІонэрэ шъхьэр

Ефраим Ифтахъ къызэрэпэуцугъэр

12 1 Ефраимхэр къызэрэугъойхи, псыхъор 
Цафэн дэжь къыщызэпачи, Ифтахъ зы­

фагъэзагъ:
– Сыда Іамонхэм уязэонэу узэкІом укъызкІытэ­

мыджагъэр? Ащ пай уиунэ машІо къыкІэтыдзэ­
нышъ, зэрэунагъоу шъудгъэстыщт.

2 Ифтахъ ахэм ариІожьыгъ:
– Сэрырэ сызщыщ лъэпкъымрэ Іамонхэмрэ 

тазыфагу зэмызэгъыныгъэ лъэш къызехьэм, мэ­
къэгъэІу къышъуфэзгъэкІогъагъ, ау шъо шъу­
къэкІуагъэп, шъукъыскъоуцуагъэп. 3 Шъукъы­
зэрэздемыІэщтыр нэрылъэгъу къызысфэхъум, 
сищыІэныгъэ семышхъожьэу, псыхъом сызэпы­
рыкІи, Іамонхэм сязэуагъэти, Зиусхьаным ахэр 
сІэ къырилъхьагъэх. Арымэ, сыда джы шъукъы­
сэзэонэу шъо непэ садэжь шъукъызкІэкІуагъэр?

4 – Шъо, гъылыІадхэр, Ефраимрэ Мынасэрэ 
ялІакъохэм шъуагокІыгъ,– ефраимхэми аІо зэ­
хъум, Ифтахъ ГъылыІадым щыпсэухэрэр зэкІэ 
ыугъойхи, ефраимхэм язауи, атекІуагъ. 5 Гъы­
лыІадхэм ефраимхэм адэжь узэрыкІорэ Иордан 
псыхъо икІыпІэр аубытыгъэти:



Гъуазэхэр 12

70

– СызэпырыжъугъэкІыжь,– аІоу ефраимхэм 
ащыщэу къэнагъэхэр, къызялъэІухэкІэ:

– О у-ефраима?– аІоти,  гъылыӀадхэр ащ еупчІы­
жьыщтыгъэх.

– Хьау,– къариІожьыщтыгъэ адрэм. 6 – Арэу 
оІомэ «шибболэт» къаІолъ адэ зэ,– раІощтыгъэ.

Ефраимхэм а гущыІэр тэрэзэу къаІон алъэкІы­
рэпти:

– «Сибболэт»,– аІощтыгъэ. Аущтэу къэзыІорэр 
аубытыти, Иордан псыхъо икІыпІэм дэжь ща­
укІыщтыгъэ. Джащыгъум ефраим нэбгырэ мин 
тІокІитІурэ тІурэ аукІыгъ.

7 Ифтахъ Израилым илъэсихэ игъуазэу щытыгъ. 
Ар зэлІэм ГъылыІад ит къалэу зыдэсыщтыгъэм 
щагъэтІылъыжьыгъ.

Ибцан, Елон, Абдон

8 Ащ ыуж Бэтлэхъэм щыщ Ибцан Израилым 
гъуазэ фэхъугъ. 9 Ащ къо щэкІрэ пхъу щэкІрэ иІагъ. 
Ыпхъухэр ежь зыщыщ лъэпкъыр арэп, нэмыкІ 
лъэпкъ зэритыгъэхэр, ыкъохэми  шъхьэгъусэу къа­
фыхихыгъэ бзылъфыгъэ щэкІри нэмыкІ лъэпкъ 
щыщыгъэх. Ар Израилым илъэсиблэ игъуазэу 
щытыгъ. 10 ЕтІанэ Ибцан лІи, Бэтлэхъэм щагъэ­
тІылъыжьыгъ.

11 Ащ ыуж Израилым илъэсипшІэ гъуазэу иІа­
гъэр Зэбулун лІакъом щыщ Елон арыгъэ. 12 ЕтІанэ 

Елон зэлІэм, Зэбулун чІыгум ит Аялэун щагъэ­
тІылъыжьыгъ.

13 Ащ ыуж Израилым гъуазэу иІагъэр ПирІатон 
щыщ Хылэл ыкъо Іабдон арыгъэ. 14 Ащ къо тІо­
кІитІурэ къом ыкъожьэу щэкІрэ иІагъэхэти, ахэр 
щыд тІокІищрэ пшІырэм атесхэу зекІощтыгъэх. 
Ар Израилым илъэсие игъуазэу щытыгъ. 15 ЕтІанэ 
Хылэл ыкъо Іабдон зэлІэм, Ефраим лІакъом Іамэ­
лыкъ бгылъэхэм ащыриІэ чІыгум ит ПирІатон 
къалэ щагъэтІылъыжьыгъ.

ЯпшІыкІущэнэрэ шъхьэр

Шамсун

13 1 Израилхэм джыри Зиусхьаным къемы­
кІущтхэр ашІэхэу рагъэжьэжьыгъ. Арыти, 

ахэр илъэс тІокІитІукІэ Зиусхьаным фылистхэм 
аІэ рилъхьагъэх.

2 А уахътэм Дан лІакъом щыщ лІы горэ Мыны­
уахъкІэ еджэхэу чылэу ЦорэІ дэсыгъ. Ишъхьэгъусэ 
шъуз мылъфагъ, сабый къыхэкІыщтыгъэп. 3 Ащ 
Зиусхьаным и МэлэІич къыфакІуи къыриІуагъ:

– Мары о, ушъуз мылъф, сабыйи уиІэп, ау лъэ­
рымыхь ухъунышъ, шъао къэплъфыщт. 4-5 Арышъ, 
къысэдэІу, лъэрымыхь ухъунышъ, шъао къэп­
лъфыщтышъ – сани, нэмыкІ шъон пыти уемышъу, 
шхын мыкъабзи умышхы. Шъэожъыер къызы­
хъурэм щегъэжьагъэу Тхьэм иназирыщтышъa, 
сыд хъункІи ышъхьаци ыжакІи ыупсхэ хъущтэп. 
А кІалэр ары Израилыр фылистхэм къаІэкІэхы­
жьыгъэным лъапсэ фэзышІыщтыр.

6 Бзылъфыгъэр илІы дэжь кІуи, риІуагъ:
– Сэ Тхьэм ицІыф къысфэкІуагъ. Ар Тхьэм 

и МэлэІич фэдагъ, итеплъэкІэ Ащ шъхьэкІафэ 
a	 13:4-5 ИщыІэныгъэ адрэхэм афэмыдэу, илыягъэу, Тхьэм 
фэлэжьэнэу гущыІэ зышІыгъэ цІыф. Еплъ: тхылъэу 
«ШъофнэкІым къыщекІокІыгъэхэр» 6:1-21.

зыфиуигъэшІыщтыгъэ, уигъэщынэщтыгъэ. Ар 
къыздикІыгъэм сыкІэупчІагъэп, Ежьми ыцІэ 
къысиІуагъэп. 7 Ау ащ моущтэу къысиІуагъ: «О лъэ­
рымыхь ухъунышъ, шъао къэплъфыщт. Арышъ, 
ар къызыхъурэм щегъэжьагъэу опсэуфэ Тхьэм 
иназирыщтышъ – сани, нэмыкІ шъон пыти уемы­
шъу, шхын мыкъабзи умышхы».

8 Джащыгъум Мыныуахъ Зиусхьаным елъэ­
Іугъ:

– О Зиусхьан, сыолъэІу Тхьэм ицІыфэу къытфэ­
бгъэкІогъагъэр джыри зэ къытфэгъакІуи, шъэо­
жъыеу къытфэхъущтым тызэрэдэзекІощтыр къы­
тегъаІу.

9 Арыти, Тхьэм Мыныуахъ илъэІу къызэхихи, 
и МэлэІич бзылъфыгъэм илІ имыгъусэу, изакъоу 
шъофым зыщит уахътэм джыри къыфигъэкІуагъ. 
10 Бзылъфыгъэр ардэдэм чъэжьи, илІы риІуагъ:

– Ар къэкІуагъ! Зэхэоха! А цІыфэу, мыщ ыпэкІэ 
къысфэкІогъагъэр джыри къэкІуагъ!

11 Мыныуахъ тэджи, ишъхьэгъусэ ыуж ихьагъ. 
А цІыфым дэжь зынэсым еупчІыгъ:

– Ора сишъхьэгъусэ къыдэгущыІагъэр?
– Сэры,– къыриІожьыгъ адрэм.
12 Арыти, Мыныуахъ Ащ еупчІыгъ:
– УигущыІэ къызышъыпкъэжькІэ, сыдэущтэу 

сабыим тыфыщытыщта, ежьыри сыдэущтэу щы­
Іэн фая?



Гъуазэхэр 13

74

13 Зиусхьаным и МэлиІич Мыныуахъ джэуап 
къыритыжьыгъ:

– Уишъхьэгъусэ къесІуагъэхэр ерэгъэцакІ. 14 Сэ­
нашъхьэ бжалэм къыпыкІэу зыпари зыІуерэ­
мылъхь, сани нэмыкІ шъон пыти ерэмышъу, шхын 
мыкъабзи ерэмышх. КъесІуагъэр зэкІэ уишъхьэ­
гъусэ ыгъэцэкІэн фае.

15 Мыныуахъ Зиусхьаным и МэлэІич елъэІугъ:
– Фит тыкъэшІ, чэцІ цІыкІу Ощ пае дгъэхьа­

зырынэу. Ар къэхъуфэ, тыолъэІу, тыкъэмыбгын.
16 – Шъукъэсымыбгынэми, Сэ о уигъомлапхъэ 

сшхыщтэп,– къыриІуагъ Зиусхьаным и МэлэІич.– 
Ау Зиусхьаным къурмэнгъэст фэпшІынэу уфаемэ, 
фэшІ.

Ар Зиусхьаным и МэлэІичэу зэрэщытыр, Мыны­
уахъ джыри ышІэщтыгъэп.

17 Арыти, елъэІугъ:
– ПцІэ къысэпІуагъэмэ дэгъугъэ, уигущыІэ 

къызышъыпкъэжькІэ, О удгъэшІожьынэу.
18 Зиусхьаным и МэлэІич къыриІожьыгъ:
– Сыд пае Сэ сцІэ укъыкІэупчІэра? Ар цІэ шъэф, 

цІэ гурыІогъуай.
19 Джащыгъум Мыныуахъ чэцІымрэ хьалы­

гъу тынымрэ зыдиштэхи, Зиусхьаным къурмэн 
мыжъошхом ышъхьагъ щыфишІи, Мыныуахърэ 
ишъхьэгъусэрэ анитІукІэ шІагъо Ащ къащыригъэ­
лъэгъугъ: 20 мэшІотхъуабзэхэм къурмэншІыпІэм 

зыщапхъуати, ошъогум дэкІуаехэ зэхъум, а мэ­
шІотхъуабзэхэм ахэтэу Зиусхьаным и МэлэІич 
зиІатыжьыгъ. Мыныуахърэ  ишъхьэгъусэрэ ар 
залъэгъум, анэгухэр егъэзыхыгъэхэу чІыгум зы­
радзыхыгъ. 21 Зиусхьаным и МэлэІич ахэм амы­
лъэгъужьы зэхъур ары, Зиусхьаным и МэлэІичэу 
зэрэщытыр Мыныуахъ къызыгурыІуагъэр.

22 – Джы тэ щэч хэмылъэу тылІэщт!– Къыхэ­
куукІыгъ Мыныуахъ.– Тхьэр тэ тлъэгъугъэбаa!

23 Ау ар ишъхьэгъусэ ыдагъэп:
– Зиусхьаныр тэ тиаджал фэягъэмэ, Ащ къур­

мэнгъэстэу фэтшІыгъэмрэ хьалыгъу тынымрэ 
тІихыщтгъэхэп, а зэкІэ тигъэлъэгъущтыгъэп, 
къытиІощтыгъэп.

24 А зэкІэмэ ауж бзылъфыгъэм шъао къыфэхъуи, 
Шамсун ащ фиусыгъ. Сабыим хахъощтыгъэ, Зиус­
хьаным ынэшІу ренэу къыщифэщтыгъ. 25 Къалэхэу 
ЦорэІрэ Ащтаулрэ азыфагу ит Мэхъанэ-Данb Зиус­
хьаным ы Псэ ар ыгъэгъозэнэу щыригъэжьагъ.

a	 13:22 Тхьэм ынэгу кІаплъэрэр псэоу къэнэжьыщтэп. 
Еплъ: тхылъэу «МысырикІыжь» 33:20. 
b	 13:25 Ижъырэ джуртыбзэкІэ: «Дан ипщыпІ». Еплъ: 
18:12.

Шамсун фылист бзылъфыгъэр 
къызэрищагъэр

14 1 Зэгорэм Шамсун Тымнэ къалэ кІуагъэу 
фылист пшъашъэ горэм ынаІэ тыридзагъ. 

2 КъызэкІожьым, ятэрэ янэрэ ариІуагъ:
– Тымнэ фылист пшъашъэ горэ къыщыслъэ­

гъугъэшъ, ар  шъхьэгъусэкӀэ къысфашъущ.
3 Ятэрэ янэрэ ар адагъэп:
– УилІакъорэ зэкІэ тилъэпкърэ пшъашъэ ямы­

Іэжьэу ара? Фылист сунэтмышІхэмa адэжь шъу­
зыщэ узкІэкІощтыр сыда?

Арыти, Шамсун ятэ зыфигъази, риІуагъ:
– Ары шъхьае сэ сыгу рихьыгъэр арышъ, а 

пшъашъэр къысфащ.
4 А Іофыр Тхьэм къыбгъодэкІыгъэу зэрэщытри, 

фылистхэм ягъэпщынэжьыгъо уахътэ Ар зэрежэри 
ащ янэ-ятэхэм ашІэщтыгъэп. А уахътэм Израилыр 
фылистхэм аІэ илъэу щытыгъ.

a	 14:3 Хъулъфыгъэм иукІытэпІэ пакІэ пыуупкІыныр – 
сунэт пшІыныр ары. Мы зекІокІэ-шІыкІэр Зиусхьаным­
рэ израил лъэпкъымрэ зэдашІыгъэ Зэзэгъыныгъэм 
итамыгъэу щытыгъ, ащкІэ ахэр нэмыкІ лъэпкъхэм 
атекІыщтыгъэх. Еплъ: тхылъэу «УблапІэм» 17:9-14.

5 Арыти, Шамсун ятэрэ янэрэ игъусэхэу Тымнэ 
кІуагъэх. Ахэр Тымнэ сэнэшъхьэшІапІэхэм анэ­
сыгъэхэу, ошІэ-дэмышІэу, гъуахъозэ, аслъаныр 
къыхэлъэти, мары, Шамсун ыпашъхьэ къиуцуагъ. 
6 Зиусхьаным ы Псэ ардэдэм Шамсун зэлъишти, 
чэцІ цІыкІу фэдэуи къыщымыхъоу аслъаныр Іэ 
пцІанэкІэ зэпкъыритхъыгъ. Ау ышІагъэр яти яни 
афиІотагъэп. 7 Ащ ыуж Шамсун пшъашъэм дэжь 
кІуи, дэгущыІагъ, ыгуи рихьыпагъ.

8 Уахътэ тешІагъэу, пшъашъэр къыщэнэу кІозэ, 
ыукІыгъэ аслъаным еплъынэу гъогум диІонтІэ­
хыгъ. Арыти, ылъэгъугъ: мары, бжьэ пчІыгъэ ащ 
кІоцІыс, шъоуи кІоцІыт. 9 Шъоур ыІэкІэ къыри­
цІэнтхъукІи, ар ышхызэ гъогум къырыкІуагъ. 
Ятэ-янэхэм адэжь къызэсыжьым, ахэми арити, 
ашхыгъ. Ау а шъоур аслъан хьадэмa ыкІоцІ къы­
зэрэрихыгъэр ариІуагъэп.

10 ЕтІанэ Шамсун ятэ а пшъашъэм дэжь къэ­
кІуагъ. Шамсуни къэзыщэхэрэм зэрашІы хабзэу 
ешхэ-ешъо зэхищагъ. 11 Шамсун къызэралъэгъу­
гъэм тетэу, игъусэн фэе нэбгырэ щэкІыр шъэогъу 
къыщыфашІыгъ. 12 Шамсун ахэм ариІуагъ:

– Сэ къоджэхь-къоджэшх сыкъыжъудешІэщт. 
Ешхэ-ешъор зыщыкІорэ мэфиблым ар шъо 

a	 14:9 Шамсун зэрэназирым къыхэкІэу хьадэм нэсын 
фитыгъэп. Еплъ: тхылъэу «ШъофнэкІым къыщекІо­
кІыгъэхэр» 6:6. 

къашъушІэмэ, чэтэн пІокІабзэм хэшІыкІыгъэ 
джэнэ чІэгъчІэлъ щэкІрэ кІыІутелъ щыгъын щэкІ­
рэ сэ къышъостыщт. 13 Ау къэшъумышІэмэ, чэтэн 
пІуакІэм хэшІыкІыгъэ джэнэ чІэгъчІэлъ щэкІрэ 
кІыІутелъ щыгъын щэкІрэ шъо сэ къысэшъутыщт.

– КъаІо уикъоджэхь-къоджэшх, тыкъэдаІо,– 
къыраІуагъ ахэм.

14 Арыти, Шамсун ариІуагъ:

– Шхэрэм шхын къыхэкІыгъ,
кІочІэшхом ІэшІу къыхэкІыгъ.

Мэфищэ егупшысэхи къоджэхь-къоджэшхыр 
къашІэн алъэкІыгъэп.

15 ЕтІанэ яблэнэрэ мафэмa нысакІэм раІуагъ:
– УилІ къоджэхь-къоджэшхым иджэуап къегъа­

Іу, армырмэ шъуиунэ машІо къетыдзынышъ ори 
уитыщ унагъуи шъухэдгъэстыхьащтых. Сыда ты­
къызкІежъугъэблэгъагъэр, тышъухъункІэнэу ара?

16 Джащыгъум нысакІэр Шамсун ыпашъхьэ 
щыгъынагъэу ыублагъ:

– О сэ сыпфэлъэгъурэп, шІуи сыплъэгъурэп! 
Силъэпкъэгъухэм къоджэхь-къоджэшхэу япІуа­
гъэм иджэуап сэри сшІооушъэфы.
a	 14:15 НэмыкІ Іэпэрытхыхэм зэрахэтыр: «яплІэнэрэ 
мафэм». «Яблэнэрэ мафэм» зыфиІорэр джэуапыр къа­
тыжьэу зырагъэжьагъэм щегъэжьагъэу мэфищ зы­
блэкІым ыужын фае.

– Ащ иджэуап аужыпкъэм сяти, сяни ясІуагъэп,– 
риІожьыгъ ащ.– Сыда о ар къызкІыосІон фаер?

17 Ешхэ-ешъо мэфиблыр окІофэ пшъашъэм 
гъынэгъэныр зэпигъэугъэп. Шамсун ышъхьэ 
ригъэуджэгъужьыгъэти, аужырэ яблэнэрэ мафэм 
джэуапыр ащ риІуагъ. Пшъашъэми илъэпкъэгъу­
хэр ащ щигъэгъозагъэх.

18 Арыти, яблэнэрэ мафэм, тыгъэкъохьагъум 
дэжь, къалэм дэс лІыхэм джэуапыр Шамсун къы­
ратыжьыгъ:

– Сыда шъоум нахь ІэшІур?
Хэта аслъаным нахь кІочІэшхор?

Ахэм Шамсун ариІожьыгъ:
– Сэ ситанэкІэ шъумыжъуагъэмэ, сикъоджэхь-

къоджэшх къэшъушІэныеп.
19 Арыти, Зиусхьаным ы Псэ ардэдэм Шамсун 

зэлъишти, фылист къалэу Ащкъэлэн кІуи, къэлэ­
дэс нэбгырэ щэкІ ыукІи, ахэм ящыгъынхэр къа­
щихи, къоджэхь-къоджэшхыр къэзышІагъэхэм 
аритыгъэх. ЕтІанэ, губжым зэкІоцІистыкІэу, ар 
ятэ иунэ кІожьыгъэ.
20 Ащ ыуж Шамсун ишъхьэгъусэ шъэогъоу иІагъэ­
хэм ащыщэу анахь къыпэблэгъагъэм ратыжьыгъ.

ЯпшІыкІутфэнэрэ шъхьэр

Шамсун фылистхэр зэригъэпщынагъэхэр

15 1 Охътэ заулэ тешІагъэу, коцым иІухы­
жьыгъом, Шамсун чэцІ цІыкІу зыдихьи, 

ишъхьэгъусэ зэригъэлъэгъунэу кІуагъэ. Зынэсым, 
ыІуагъ:

– Сэ сишъхьэгъусэ дэжь сихьанэу сыфай.
Ау бзылъфыгъэм ятэ ащ дэжь ригъэхьагъэп:
2 – О ар зэрэпфэмылъэгъурэм щэч фысиІагъэпти, 

арыти, шъэогъоу уигъусагъэм естыжьыгъ,– къы­
риІожьыгъ адрэм. – Мары, ащ ышыпхъу нахьыкІэ, 
ар нахь дахэба? Модрэм ычІыпІэ ар штэба.

3 Ау Шамсун ащ еуцолІагъэп:
– Мызэгъогум фылистхэм сэ анахь дэеу сыжъу­

дэзекІоми сызаф.
4 Ар кІуи, бэджэшъыбз шъищ къыубытыгъ, 

ахэр тІурытІоу акІэхэмкІэ зэрипхыгъэх. ЕтІанэ 
бэджэшъитІоу зэрипхыгъэ пэпчъ акІэхэр зыщы­
зэнэсрэм бэщмашІо кІэрипхэжьи, 5 фылистхэм 
ягубгъоу Іуамыхыжьыгъэ лэжьыгъэр джыри 
зэрылъым ритІупщыхьагъэх. Джаущтэу ахэм 
яхьандзохэмрэ Іуамыхыжьыгъэ лэжьыгъэмрэ, 
сэнэшъхьэшІапІэхэмрэ зэйтун мэзжъыехэмрэ 
ащ ыгъэстыгъэх.

6 – Хэт ар зышІагъэр,– аІуи, фылистхэр зыкІэу­
пчІэхэм, ахэм араІуагъ:

– Тымнэ къалэм дэсым имахълъэу Шамсун 
ары, ишъхьэгъусэ ащ ишъэогъугъэм шІупщым 
зэрэритыжьыгъэм пае.

Арыти, фылистхэр кІохи, бзылъфыгъэри яти 
яунэ рагъэстыхьагъэх.

7 Джащыгъум Шамсун тхьэ ыІуагъ:
– Аущтэу шъо шъузызекІуагъэкІэ, лъыр 

шъосымыгъэпщыныжьыфэ, сыгупсэфынэп.
8 Ар ахэм атебани, мыкІожьыр къахигъахьэу 

зэхигъэтэкъуагъэх. ЕтІанэ кІуи, Іэтам къушъхьэ 
тІуакІэм зыдигъэбылъхьагъ.

9 Арыти, фылистхэр зэрэугъойхи, Лэхъ къалэм 
теонхэу Ехъудэм пщыпІэ щагъэуцугъ. 10 Ар залъэ­
гъум Ехъудэм щыпсэухэрэр ахэм къяупчІыгъэх:

– Сыда шъукъытэзонэу шъукъызыкІытэкІу­
гъэр?

– Шамсун зэкІоцІытпхэнышъ, къытишІэгъэ 
дэдэр етшІэжьынэу ары тыкъызкІэкІуагъэр,– ахэм 
къараІожьыгъ.

11 Ехъудэм щыщэу нэбгырэ минищ Іэтам къушъ­
хьэ тІуакІэм кІохи, Шамсун раІуагъ:

– Фылистхэр ташъхьагъ зэритхэр о ошІэба? 
Сыд илІэужыгъу къытэпшІагъэр?

– Сэ къысашІэгъэ дэдэр ясшІэжьыгъ ныІэп,– 
Шамсун джэуап къаритыжьыгъ.

12 – Тэ тыкъызкІэкІуагъэр,– къыраІуагъ адрэхэм,– 
узэкІоцІытыпхэнышъ, фылистхэм уяттынэу ары.

Шамсун ариІожьыгъ:
– Тхьэ къысфашъуІу, шъо сышъумыукІынэу.
13 – Хьау утыукІыщтэп,– ар къагъэгугъагъ.– Тэ 

узэкІоцІытпхэнышъ, ахэм уяттыщт ныІэп.
КІэпсэ кІэкъыпситІукІэ ар апхи, къушъхьэ 

тІуакІэм къыдащыгъ.
14 Лэхъ къызеблагъэм, фылистхэр зэтезэрэгъэ­

куожьхэзэ, ащ къыпэгъокІыгъэх. Зиусхьаным ы 
Псэ ар зэлъишти, ыІэхэр зэрэпхыгъэгъэхэ кІапсэхэр 
Іуданэу зэпыстыкІыгъэм афэдэу, къефэхыжьыгъэх. 
15 Щыд жэпкъ къупшъхьэу джыри мыгъушъы­
жьыгъэу а чІыпІэм къыщигъотыгъэр къышти, 
ащкІэ фылист нэбгырэ мин ыукІыгъ.

16 ЕтІанэ Шамсун ыІуагъ:

– Щыд жэпкъкІэ
Зы кортым нэмыкІ корт теслъхьажьыгъ,
Щыд жэпкъкІэ
Нэбгырэ мин сыукІыгъ.

17 Ар къыІуи, жэпкъ къупшъхьэр ыгъэжьажьи 
чІидзыгъ. Джащ пае а чІыпІэм Рамат-ЛэхъкІэa 
еджагъэх.
a	 15:17 Ижъырэ джуртыбзэкІэ: «жэпкъ къупшъхьэм 
иІуашъхь». 

18 Ащ дэжьым Шамсун лъэшэу псыфалІэ къэлІа­
гъэти, Зиусхьаным лъэІукІэ зыфигъази, еджагъ:

– ТекІоныгъэшхо О уипщылІ ыІэкІэ къыдебгъэ­
хыгъ. Джы псыфалІэм сигъэлІэна е сунэтмышІхэм 
саІэкІэфэна?

19 Арыти, Тхьэм Лэхъ къалэ дэжь мэшэ куу 
къыщызэгуигъэкІи, ащ псыр къыригъэчъыгъ. 
Шамсун зызегъэшъокІым, ыкІуачІэ ыгъотыжьи, 
зыкъишІэжьыгъ. Джащ пае а чІыпІэм Іэн-Ха­
къыуркІэa еджагъэх. Непэ къызнэсыгъэми Лэхъ 
дэжь ар щыт.

20 Фылистхэм тетыгъор зыщаІыгъыгъэ уахъ­
тэм Шамсун илъэс тІокІырэ Израилым игъуазэу 
щытыгъ.

a	 15:19 Ижъырэ джуртыбзэкІэ: «джэрэм ипсынэкІэчъ». 

ЯпшІыкІухэнэрэ шъхьэр

Шамсун фылистхэм 
къызэраІэкІэкІыжьыгъэр

16 1 Шамсун зэгорэм къалэу Іазэ кІуагъэу 
бзылъфыгъэ хэтакІо горэ щилъэгъуи, ащ 

дэжь ихьагъ. 2 Къэлэдэсхэм Шамсун ащ къызэрэ­
кІуагъэр зызэхахым, къэлэ дэхьапІэм хэлъ къэлэп­
чъэшхом дэжь къыщыпэтІысыгъэх. Чэщ реным 
заушъэфыгъэу пэплъагъэх:

– Пчэдыжь нэфшъагъом нэс мыщ тыщежэ­
нышъ, тыукІыщт,– аІомэ, гугъэхэзэ.

3 Ау Шамсун бзылъфыгъэм дэжь къызэрилъы­
гъэр чэщныкъо охъуфэ нэс. Чэщыр зэфэдитІу 
зэхъум, ар къэтэджи, къэлэ дэхьапІэм хэлъ къэ­
лэпчъэшхом еІи, пчъэблыпкъитІури зэригъусэу, 
сэхыри зэрэдэдзагъэу къыхитхъыгъ. ЕтІанэ ар 
ыплІэІу тырилъхьи, Хъэурэн екІурэ гъогумкІэ 
щыІэ къушъхьэ шыгум дихьыягъ.

Шамсунрэ Далилэрэ

4 Уахътэ тешІи, Щамсун бзылъфыгъэ горэ шІу 
ылъэгъугъ. Ар израилхэмрэ фылистхэмрэ ячІы­
гъунапкъэ щыт Сорэкъ кІэим щыпсэущтыгъэ, 
Далилэ ыцІагъ. 5 Ащ дэжь фылист пщыхэр къа­
кІохи, къыраІуагъ:

– ДэгущыІэзэ, гущыІэным хэгъэблыхьи, ащ къа­
рыушхоу хэлъым ишъэф къегъаІу, ар зэкІоцІытпхэ­
нышъ, тытекІон зэрэтлъэкІыщт шІыкІэр къызэгъашІ. 
КъызытфызэбгъашІэкІэ, тащыщ нэбгырэ пэпчъ 
тыжьын шэкъэл минрэ шъэрэa зырыз къыуитыщт.

6 Арыти, Далилэ Шамсун еупчІыгъ:
– КъысаІоба, къарыушхоу пхэлъым ишъэф, сы­

дэущтэу о узэкІоцІапхэнышъ, къыптекІонхэ алъэ­
кІыщта?

7 Шамсун ащ къыриІожьыгъ:
– Щэбзэпс цІыниблыкІэ сапхмэ, сикъарыу къы­

щыкІэнышъ, адрэ цІыф пстэуми афэдэу сыхъущт.
8 Далилэ фылист пщыхэм ар зареІожьым, щэ­

бзэпс цІынибл къыфахьи, ахэмкІэ бзылъфыгъэм 
Шамсун зэкІоцІипхагъ. 9 ЛІыхэм пэщ кІоцІым зы­
щагъэбылъыгъэу хъущтым ежэхэу щысхэзэ, Далилэ 
Шамсун еджагъ:

– Шамсун, фылистхэр уашъхьагъ итых!
Арыти, кІэплъэнтхъоим хэшІыкІыгъэ Іуданэм 

машІо нэсмэ зэрэзэпызрэм фэдэу щэбзэпс цІыни­
блыр ащ зэпитхыгъ. Къарыушхоу хэлъым ишъэфи 
зэрэшъэфэу къэнагъ.

10 Ащыгъум Далилэ гъынэгъагъэ:
– О сыбгъэпцІагъ, шъыпкъэр къысэпІуагъэп. 

Ау джыри сыолъэІу, къысаІу: сыдэущтэу узэкІо­
цІапхэн алъэкІыщта?
a	 16:5 Килограмм 13 фэдиз горэ мэхъу. 

11 Адрэм къыриІожьыгъ:
– Зэ нэмыІэми амыгъэфедэгъэ кІапсэхэмкІэ 

пытэу сапхымэ, сикъарыу къыщыкІэнышъ, адрэ 
цІыф пстэуми афэдэу сыхъущт.

12 Далилэ кІапсэ къышти, ар зэкІоцІипхи, еджагъ:
– Шамсун, фылистхэр уашъхьагъ итых!
ЛІыхэм пэщ кІоцІым зыщагъэбылъыгъэу хъу­

щтым ежэхэу щысыгъэх. Шамсуни ыІэхэр зэрэ­
пхыгъэ кІапсэхэр Іуданэм фэдэу къыщымыхъоу 
зэпичыгъэх.

13 Далилэ Шамсун етІани риІуагъ:
– О сыогъапцІэ зэпыт, шъыпкъэр къысапІорэп. 

Ау джыри сыолъэІу, къысаІу: сыдэущтэу узэкІо­
цІапхэн алъэкІыщта?

– Сшъхьац блэриблыр шэкІыр зэрашъэрэ Іэмэ-
псымэм дэлъ шэкІым хэублэу, ар шъэнчатэкІэa 
ебгъэубытыжьмэ, сикъарыу къыщыкІэнышъ, 
адрэ цІыф пстэуми афэдэ сыхъущт,– ыІуи Шамсун 
джэуап къыритыжьыгъ.

14 Арыти, ар зэчъыем, ащ ышъхьац блэриблыр 
ышти, Іэмэ-псымэм дэлъ шэкІым хиблагъb, шъэн­
чатэкІэ ригъэубытыжьыгъ.

a	 16:13 ЩэкІыр ашъэ зыхъукІэ Іэмэ-псымэм дэлъ Іуда­
нэхэр зэщиз зэрашІырэ, зэрагъэпытэрэр ары.
b	 16:14 Я 13-рэ усэм хэт гущыІэхэу «ар шъэнчатэкІэ» 
зыфиІохэрэм къащегъэжьагъэу мы чІыпІэм нэс зэты­
дзэкІыгъэ гущыІэхэр зыхэтыр ижъырэ урымыбзэкІэ 

Ащ ыуж еджагъ:
– Шамсун, фылистхэр уашъхьагъ итых!
Щамсун къэущи, шъэнчатэр къыхитхъи, Іэ­

мэ-псымэр шэкІыри зэрэдэлъэу къычІитхъыгъ.
15 Арыти, бзылъфыгъэм ащ къыриІуагъ:
– Сыдэущтэу къысэпІошъура шІу сыплъэгъоу, 

ащ нахьэу цыхьэ къысфэмышІмэ? Джы сызэрэ­
бгъэпцІагъэр ящэнэрэу щэ унае сыбгъэпцІагъ, 
къарыушхоу пхэлъыр зэпхыгъэр джыри къысэ­
пІуагъэп.

16 Джаущтэу мафэ къэс риІозэ, ащ Шамсун 
ышъхьэ ригъэуджэгъужьыгъ. 17 Арыти, зытет 
шъыпкъэр къыриІуагъ:

– Сыкъызалъфыгъэм щегъэжьагъэу сынази­
рышъa, Тхьэм сырицІыфышъ, зэ нэмыІэми сшъхьа­
ци сыжакІи сыупсыгъэп. Сшъхьац аупсымэ, си­
къарыу къыщыкІэнышъ, кІочІаджэу адрэ цІыф 
пстэуми афэдэу сыхъущт.

18 Мызэгъогум ащ зытет шъыпкъэр къызэрэ­
риІуагъэр Далилэ къыгурыІуи, фылист пщыхэм 
афиІопщыгъ:

– Джыри зэ шъукъакІу: зытет шъыпкъэр джы 
ащ къысиІуагъ.

зэрадзэкІыгъэр ар. Ижъырэ джуртыбзэкІэ тхыгъэ Іэ­
пэрытхым ахэр хэтхэп. 
a	 16:17 Еплъ: мы тхылъым 13:4-5 ехьыхыгъэу иІэм.

Фылист пщыхэр бзылъфыгъэм дэжь къакІохи, 
къызэрагъэгугъэгъэ тыжьыныр къыфахьыгъ. 
19 Шамсун ышъхьэ ыкокІ илъэу ыгъэчъыйи, бзылъ­
фыгъэр цІыф къеджи, лІым ышъхьац блэрибл 
тыриупсыкІынэу риІуагъ. Ащ ышъхьац ыупсы­
нэу зэрэригъажьэу, Шамсун икъарыу къыщыкІи, 
кІочІаджэ хъугъэ.

20 Ардэдэми бзылъфыгъэр къэкууагъ:
– Шамсун, фылистхэр уашъхьагъ итых!
Арыти, ар къэущыжьи, егупшысагъ:
– Ыпэрэхэм афэдэу, джыри зыкъэстІэтІэжьын.
Зиусхьаным къызэрибгынагъэр ащ ышІэщты­

гъэп.
21 Фылистхэм ар аубыти, ынэхэр ракІыхи, къа­

лэу Іазэ ащи, джэрдз лъэхъухэр тыралъхьагъэх. 
Гъэрхэр зыщаІыгъ унэм коц щырагъэхьаджыгъ. 
22 Аузэ ышъхьацрэ ыжакІэрэ икІэрыкІэу къэкІы­
жьэу рагъэжьагъ.

Шамсун ылъ зэришІэжьыгъэр,  
ежьыри зэрэлІагъэр

23 А зэкІэмэ ауж ятхьэу Дагон къурмэнышхо 
фашІынэу, чэфынхэу фылист пщыхэр къэзэрэу­
гъоигъэх. Ахэм аІуагъ:

– Титхьэ типый Шамсун тІэ къырилъхьагъ.
24 Шамсун залъэгъукІэ, ахэм ятхьэ щытхъу 

фашІыщтгъэ:

– Титхьэ тІэ къырилъхьагъ пыеу
тичІыгу хэкужъ зышІыщтгъэр,
тащыщыбэ зыукІыгъэр.

25 Чэфым зызэлъештэхэм, фылистхэм куоу ра­
гъэжьагъ:

– Тизэщ ттыригъэунэу Шамсун къашъущэ.
Арыти, ахэр ыгъэчэфынхэу Шамсун къащагъ. 

КІэсэнхэм азыфагу зыдагъэуцо нэуж, 26 Шамсун 
ыІапэ зыІыгъыгъэ кІалэм елъэІугъ:

– Унашъхьэр зыІыгъ кІэсэнхэм санэгъэс, зязгъэ­
къун слъэкІынэу сыгъэуцу. 27 Унэм хъулъфыгъи 
бзылъфыгъи, фылист пщыхэри зэрахэтэу чІэмы­
фэжьхэу чІэсыгъэх. Шамсун еплъхэу хъулъфыгъэ­
ми бзылъфыгъэми зэхэтэу нэбгырэ минищ фэдиз 
унашъхьэми тетыгъ.

28 Джащыгъум Шамсун Зиусхьаным лъэІукІэ 
зыфигъэзагъ:

– О зэкІэ зыІэ илъ Зиусхьан, угу сыкъэгъэкІыжь. 
СыолъэІу, си Тхь, зэ закъо сикъарыу къегъэгъэзэ­
жьи, фылистхэм сынитІу зэрэракІыгъэр зэ огъукІэ 
язгъэпщыныжьынэу амал къысэт.

29 Шамсун унэм игурыт кІэсэнитІум анэси, Іэ 
джабгъумкІэ зым, сэмэгумкІэ адрэм заригъэкъуи, 
къэкууагъ:

30 – Фылистхэм ягъусэу сэри сэрэкІод!– ЫІуи, 
къарыоу иІэмкІэ еІункІи, унэр пщыхэми, зэ­
кІэ цІыфэу къэзэрэугъоигъэу ащ чІэсыгъэхэми 

къатыригъэуагъ. ЩэІэфэ ыукІыгъэм нахьи, ихьа­
дэгъукІэ нахьыбэ зыдихьыжьыгъ.

31 А зэкІэм ауж ышхэри, ятэ иунагъо зэкІэ ис­
хэри къакІохи, Шамсун ихьадэ ащэжьыгъ. Ар ятэ 
Мыныуахъ икъэунэу ЦорэІрэ Ащтаулрэ азыфагу 
итым щагъэтІылъыжьыгъ. Шамсун илъэс тІокІым 
къыкІоцІ Израилым игъуазэу щытыгъ.

ЯпшІыкІублэнэрэ шъхьэр

Михэ иунэ тхьэлъэІупІэ зэрэщишІыгъэр

17 1 Ефраим къушъхьалъэм Михэ ыцІэу зы лІы 
горэ щыпсэущтыгъ. 2 Зэгорэм ащ янэ риІуагъ:

– Тыжьын шэкъэл зы минрэ шъэрэa о пшІокІо­
дыгъэти, ар зытыгъугъэм сапашъхьэ ущебгыгъ. 
А тыжьыныр мары сэ сІыгъ, зыштагъэри сэры.

– Зиусхьаным ынэшІу скъо къыщерэф!– ыІуагъ 
ным. 3 Михэ тыжьыныр къызыретыжьым, янэ 
къыпидзэжьыгъ.– Мы тыжьыныр тхьэ сурэт 
хашІыкІынэу, тхьэнэпцІи хагъэчъыкІынэу скъо 
ыцІэкІэ Зиусхьаным тын фэсэшІышъ, осэтыжьы.

4 Къом тыжьыныр ным къызыретыжьым, 
бзылъфыгъэм ащ шэкъэл шъитІуb къыхихи, ты­
жьынашІэм ритыгъ. Адрэм ащ тхьэ сурэти хи­
шІыкІыгъ, тхьэнэпцІи хигъэчъыкІыгъ. Ахэр Михэ 
иунэ рагъэуцуагъэх.

5 Михэ тхьэлъэІупІэ иІэу щытыгъ. Ащ чэтэнІаб­
гъурэc унэгъуатхьэхэмрэd ышІыгъэх, ыкъохэм зы 
a	 17:2 Тыжьын килограмм пшІыкІущ мэхъу.
b	 17:4 КилограммитІурэ ныкъорэ мэхъу.
c	 17:5 Еплъ: мы тхылъым усэу 8:27-м ехьыхыгъэу иІэм.
d	 17:5 Ижъырэ джуртыбзэкІэ «тырафим». Ахэм унэр 
къаухъумэу алъытэщтыгъэ, джэнч адзы хъуми агъэ­
федэщтыгъэх.

къахихи, къурмэнышІэу ыгъэнэфагъ. 6 А уахътэм 
Израилым пачъыхьэ иІагъэп, шъхьадж ежь тэ­
рэзэу ылъытэрэр ышІэщтыгъэ.

7 Ехъудэм ит къалэу Бэтлэхъэм дэсхэм зы лэуйa 
кІалэ горэ ащыгъум ахэсыгъ, 8 ащ иунэ къыб­
гыни, псэупІэ лъыхъунэу ежьагъ. Гъогум тетэу 
кІозэ, Ефраим къушъхьалъэм нэси, Михэ иунэ 
екІолІагъ.

9 Арыти, Михэ ащ еупчІыгъ:
– Тыда укъыздикІыгъэр?
– Сэ сылэуй, Ехъудэм ит Бэтлэхъэм къалэм 

сыщыщ, сыкъызщыуцун, псэупІэ сфэхъун сылъэ­
хъу,– къыриІожьыгъ адрэм.

10 Ащыгъум Михэ ащ риІуагъ:
– Садэжь къани, усятэщт ыкІи усикъурмэн­

шІыщт ыкІи. Ащ ипэгъокІэу сэ илъэс къэс ты­
жьын шэкъэлипшІb остызэ сшІыщт, пщыгъыщтми 
пшхыщтми сэ сафэгъэзагъ.

11 Ащ лэуир къезэгъи, лІым дэжь къэнагъ, ыкъо­
хэм афэдэу зэу къахэуцуагъ. 12 Михэ лэуир къур­

a	 17:7 Лэуйхэр Израилым изылІакъоу щытыгъ. Ахэр 
къурмэнышІхэм яІэпыІэгъунхэр япшъэрылъыгъ, 
ау а пшъэрылъыр зыщагъэцакІэщтгъэр Тхьэм и Ун 
арыгъэ. (Еплъ: тхылъэу «ШъофнэкІым къыщекІокІы­
гъэхэр» ия 18-рэ шъхьэ; тхылъэу «Хэбзэ тхыжьыгъэр» 
12:5).
b	 17:10 Тыжьын граммишъэрэ пшІырэ мэхъу.

мэнышІэу иунэ къыригъэнагъ. 13 Ащ ыуж Михэ 
зыфэрэзэжьэу ыІуагъ:

– Лэуир сикъурмэнышІ хъугъэмэ, Зиусхьаным 
ынэшІу къызэрэсщифэщтыр джы сэ сэшІэ.

ЯпшІыкІуенэрэ шъхьэр

Данхэр чІыгукІэм зэкІохэм Михэ 
итхьэлъэІупІэ зэрэзэрапхъуагъэр

18 1 А уахътэм Израилым пачъыхьэ иІагъэп. 
Дан лІакъом Израилым ичІыгу щыщ Іахьэ 

унае джыри иІагъэпти, щыпсэунэу зэрытІысхьан 
чІыпІэ лъыхъущтыгъэ. 2 Арыти, Дан лІакъом зэкІэм 
зэолІ нэбгыритф, ЦорэІрэ Ащтаулрэ ащыпсэухэу 
лІыблэнитф къахахи, чІыналъэр къаплъыхьанэу, 
зыфэдэр къызэрагъэшІэнэу атІупщыгъэх. Ахэм 
араІуагъ:

– ШъукІуи, чІыналъэр зыфэдэр къызэжъугъашІ.
А нэбгыритфыр Ефраим къушъхьалъэм къы­

зэсхэм, Михэ иунэ къыщыуцухи, ащ чэщыр щы­
рахыгъ. 3 Унэм пэблагъэ къызэхъухэм кІалэм 
игущыІакІэкІэ, ежьхэм афэдэу Израилым икъы­
блэ зэрэщыщыр къашІагъ. Арыти, кІохи, кІалэм 
кІэрыхьэхи еупчІыгъэх:

– Хэта о мыщ укъэзыщагъэр? Сыда мыщ щы­
пшІэри, мыщ узкІыщыІэри?

4 Михэ къыфишІагъэр ащ ахэм афиІуати, къы­
пигъэхъожьыгъ:

– Сэ ащ къурмэнышІэу сиштагъ.
5 Арыти, адрэхэр лэуим елъэІугъэх:

– Тхьэм тфеупчІба, гъогу тыкъызфытехьэгъэ 
Іофым шІуагъэ къытфыхэкІыщтмэ.

6 КъурмэнышІым ахэм ариІожьыгъ:
– Гъогу мафэ шъутехь. Шъуигъогу шъутетыфэ 

Зиусхьаным ынаІэ къышъутетыщт.
7 Арыти, а лІитфыр ягъогу техьажьхи, Лаиш 

къалэ кІуагъэх. ЦІыфхэр цыдонхэм яхабзэ тетхэу, 
гугъуемылІхэу, егъэзыгъэ хэмытхэу, мамырэу 
зэрэпсэухэрэр ахэм ащ къыщалъэгъугъ. Ежьхэр 
цыдонхэм апэчыжьэу псэущтыгъэх, къотэгъуи 
яІагъэпa.

8 Ащ ыуж лІитфыр ЦорэІрэ Ащтаулрэ занэсы­
жьхэм, ялъэпкъэгъухэр къяупчІыгъэх:

– Сыд фэдэ къэбара къытфэшъухьыгъэр?
9 Адрэхэм джэуап къатыжьыгъ:
– ЗытэжъугъэІати, татежъугъэбан! ЧІыгоу тэ 

къэтлъэгъугъэр чІыгу дэгъу. Зыпари шъушІэн 
шъугу хэлъыба? Лъэтемытэу, шъукІуи а чІыгур 
шъуубыт. 10 Ащ шъукІомэ, гугъуемылІ лъэпкъым­
рэ чІыгу хъоо-пщаумрэ шъулъэгъущтых. Шъып­
къэ дэдэмкІэ, Тхьэм а чІыгу щыкІэгъэнчъэр шъо 
шъуІэ къырелъхьэ.

11 Арыти, Дан лІакъом щыщ нэбгырэ шъих заом 
зыфаузэнди, ЦорэІрэ Ащтаулрэ къабгыни, гъогу 
техьагъэх. 12 Ехъудэм ит Къыриат-ЕІэрим зынэс­

a	 18:7 Е: «Сирием готыгъэхэп». Джащ фэд 18:28. 

хэм, пщыпІэ щашІи ащ къыщыуцугъэх. Джары 
непэ къызнэсыгъэми Къыриат-ЕІэрим итыгъэ 
къохьэпІэ лъэныкъо Мэхъанэ-ДанкІэa зыкІеджэ­
хэрэр. 13 ЕтІанэ Ефраим къушъхьалъэм ихьэхи, 
Михэ иунэ нэсыгъэх.

14 Адрэ нэбгыритфэу Лаиш чІыналъэр къэзып­
лъыхьанэу  кӀогъагъэхэм ялъэпкъэгъухэм ара­
Іуагъ:

– ШъошІа шъо мы унэхэм ащыщ чэтэнІабгъуи, 
унэгъуатхьи, тхьэ сурэти, тхьэнэпцІ хэгъэчъы­
кІыгъи зэрилъхэр? Арышъ, джы шъо шъушІэ­
щтым шъуегупшыс.

15 Арыти, ахэм агъази, Михэ иунэу лэуй кІалэр 
зыщыпсэурэм ихьэхи, а лэуим сэлам рахыгъ. 16 Ар­
дэдэм Дан лІакъом щыщ нэбгырэ шъихыр, заом 
фэхьазырхэу, уІэшыгъэхэу къэлэпчъэІум щызэхэ­
тыгъэх. 17 Нэбгыритфэу чІыпІэр къэзыплъыхьа­
гъэхэр кІохи, тхьэ сурэтри, чэтэнІабгъури, унэ­
гъуатхьэри, тхьэнэпцІ хэгъэчъыкІыгъэри къаш­
тэхи къырахыгъэх. КъурмэнышІыр ащ фэдизым 
нэбгырэ шъихэу, заом фэхьазырхэу, уІэшыгъэхэу 
къэлэпчъэІум щызэхэтхэм ахэтэу щытыгъ. 18 Къур­
мэнышІым Михэ иунэ тхьэ сурэтри, чэтэнІабгъу­
ри, унэгъуатхьэри, тхьэнэпцІ хэгъэчъыкІыгъэри 
къызэрэрахыгъэхэр зелъэгъум ариІуагъ:

– Сыд илІэужыгъуа шъушІэрэр?
a	 18:12 Ижъырэ джуртыбзэкІэ: «Дан пщыпІэр».

19 – Зэтелъхь,– къыраІуагъ ахэм,– ужэ къызэте­
мых. Тэ къыддакІуи утятэщт ыкІи утикъурмэны­
шІыщт ыкІи. ЗылІ иунэ ущыкъурмэнышІыным 
нахьи Израилым илІакъохэм ащыщ урикъурмэ­
нышІмэ нахь дэгъуба?

20 КъурмэнышІыр къэгушІуи, чэтэнІабгъури, 
унэгъуатхьэри, тхьэ сурэтри къыштэхи цІыфхэм 
адежьагъ. 21 Ясабыйхэри, ябылым Іэхъогъухэри, 
ямылъкухэри апэ рагъэшъхи, ежьхэри ауж итхэу 
гъогу техьагъэх.

22 Михэ иунэ ахэр зыІокІотхэм, мыдрэм гъу­
нэгъухэр къыугъоихи, данхэм акІэлъежьагъэх. 
23 Ахэр данхэм якуощтыгъэхэти, адрэхэм зыкъы­
зэрагъэзэкІи, Михэ къыраІуагъ:

– Сыда узыфаер? Сыд пае мощ фэдиз цІыфыр 
къэуугъоигъа?

24 Михэ ариІожьыгъ:
– Ситхьэхэр, тхьэу сэ язгъэшІыгъэхэр шъуштэ­

хи, сикъурмэнышІи зыдешъущажьи шъуежьэ­
жьыгъ. Сыда джыри къысфэнэжьыгъэр? ЕтІани 
шъукъысэупчІы: «Сыда узыфаер?» шъоІошъ.

25 Данхэм ащ ипэгъокІэу къыраІожьыгъ:
– Зы макъэ гори къэмыгъэІу, армырмэ тизэолІ­

хэр къэгубжынхэшъ, къыокІунхэшъ, ори уиуна­
гъуи шъуагъэкІодыщт.

26 Ар къыраІуи, данхэр ягъогу техьажьыгъэх, 
Михэ ежь нахьи адрэхэр зэрэнахь лъэшхэр зелъэ­
гъум, иунэ ыгъэзэжьыгъ.

27 Джаущтэу Михэ аригъэшІыгъэхэр аштэхи, 
икъурмэнышІи зыдащи, мамырэу, гугъуемылІэу 
псэурэ лъэпкъым дэжь, Лаиш, къэкІуагъэх. Къэлэ­
дэсхэр чатэкІэ зэтыраукІэхи, къалэри агъэстыгъ. 
28 Ахэр цыдонхэм апэчыжьэу псэущтыгъэхэти, къо­
тэгъуи яІагъэпти зыпари ІэпыІэгъу къафэхъугъэп. 
А къалэр Бэтрэхъоб пэмычыжьэу кІэим итыгъ.

ЕтІанэ данхэм къалэр икІэрыкІэу агъэпсы­
жьи, ащ щыпсэухэу аублагъ. 29 ЫпэкІэ ЛаишкІэ 
заджэщтыгъэхэ къалэм Дан цІэу фашІыгъ. Ар 
зыцІагъэр Израил (ар Якъуб ары) ыкъоу ежьхэр 
къызытекІыгъэхэр ары. 30 Тхьэ сурэтыр а къалэм 
дагъэуцуагъ, данхэр гъэрыпІэм ефэфэхэa Мосэb 
ыкъо Гъэршэм къытекІыгъэ Ионэтан, етІанэ ащ 
ыкъохэр къурмэнышІэу яІагъэх. 31 Ахэм Тхьэм 
иунэc Щылэу дэтыфэ Михэ аригъэшІыгъэ тхьэ 
сурэтыр аухъумагъ.

a	 18:30 Мыщ дэжьым зигугъу къыщишІырэм ехьылІа­
гъэу еплъ: тхылъэу «ЯтІонэрэ Пачъыхьэхэр» 15:29.
b	 18:30 НэмыкІ Іэпэрытхыхэм зэрахэтыр: «Мынасэ».
c	 18:31 ЧэтэнгъэІэгъэ лъапІэр ары зыфиІорэр. Самуел 
пегъымбарымрэ Саул пачъыхьэмрэ яуахътэ ыпэкІэ ар 
Щылэу дэтыгъ. Еплъ: тхылъэу «Ехъошуа 18:1», тхылъэу 
«Апэрэ Самуел» 1:3. 

ЯпшІыкІубгъонэрэ шъхьэр

Бинямин хэкум ит ГъыбІэ къалэ 
щыпсэухэрэм бзэджэшІагъэу ашІагъэр

19 1 А уахътэм, Израилым пачъыхьэ зимыІа­
гъэм, Ефраим къушъхьалъэ чыжьэм зы 

лэуй горэ щыпсэущтыгъ. Ехъудэм ит Бэтлэхъэм 
къалэм щыщ бзылъфыгъэ горэ ащ шъуз гуадзэу 
ыштагъ. 2 Ау бзылъфыгъэм лэуим зыфигъэгусиa, 
ятэ дэжь ыгъэзэжьыгъ. Бзылъфыгъэр тыщым зы­
щыІэр мэзиплІ хъугъэу, 3 ыгу ыгъэшІунышъ, къы­
щэжьынэу лІыр ащ дэжь кІуагъэ. Лэуим иунэІут 
кІалэ игъусагъ, щыдитІуи зыдищагъ. Бзылъфы­
гъэм лІыр унэм рищагъ, ятэ ар зелъэгъум гушІозэ 
къыпэгъокІи, ригъэблэгъагъ. 4 Бзылъфыгъэм ятэ, 
лэуим ишІупщ, махълъэр къыригъэшІуи, ыдэжь 
къыгъэнагъ. Арыти, мэфищым къыкІоцІ лэуир 
ащ щышхагъ, щешъуагъ, щычъыягъ.

5 ЯплІэнэрэ мафэм ахэр жьэу къэтэджыгъэх, 
гъогум техьажьынхэу загъэхьазырыгъ, ау бзылъ­
фыгъэ ныбжьыкІэм ятэ махълъэм къыриІуагъ:

– Хьалыгъу Іулъхьэ горэ апэ зыІугъафи, угу 
къыкІиубытэнэу, етІанэ шъукІожьын.

a	 19:2 Е: «фэшъыпкъагъэп».



Гъуазэхэр 19

100

6 Арыти, нэбгыритІури зэгъусэхэу шхэнхэу, 
ешъонхэу тІысыгъэх. ЕтІанэ бзылъфыгъэ ныбжьы­
кІэм ятэ ащ къыриІуагъ:

– Джыри зы чэщ къани, зыгъэтхъэжь.
7 А лІыр кІожьынэу фэеу къэтэджыгъэми, шІуп­

щым ыІорэм едэІуи, къани, джыри зы чэщ ащ щы­
рихыгъ. 8 Ятфэнэрэ мафэм ипчэдыжьи лІыр гъогу 
техьажьынэу жьэу къэтэджыгъ. Ау бзылъфыгъэ 
ныбжьыкІэм ятэ аргорэу къыриІуагъ:

– Гъомлапхъэ горэм хаІи, угу къыкІегъэубыт. 
Умыгузажъу, щэджэгъуанэр екІыфэ еж.

Арыти, зэгъусэхэу шхагъэх. 9 ЕтІанэ ишъуз 
гуадзи иунэІути зыдырищэжьэжьынхэшъ, гъогу 
техьажьынэу лІыр къэтэджыжьыгъ. Ау шІупщым 
ащ къыриІуагъ:

– Мары, мафэр пчыхьэм фэкІо. СыолъэІу, чэщыр 
мыщ щих. Мары, мафэр шІэхэу ыухыщт, къани, 
зыгъэтхъэжь. Неущ нахьыжьэу шъукъэтэджы­
нышъ, гъогу шъутехьажьын, уиунэ шъукІожьын.

10 Ау лІым къэнэныр ымыдэу  къежьэжьи, щы­
дитІум хьылъэ ателъэу, шъуз гуадзэри игъусэу 
Еус къалэм (ар – Ерусэлэм) фиузэнкІыгъ.

11 Пчыхьэшъхьапэм адэжь Еус къалэм ихьэнэ-
гъунэ ахэр нэсыгъэх. Арыти, унэІутым изиусхьан 
риІуагъ:

– Еусхэм мы якъалэ тыдэгъахьи, чэщыр ащ 
щитэгъэх.

12 Ау изиусхьан ар ыдагъэп:
– Хьау,– ыІуагъ ащ,– Израилым щымыщ хымэ 

лъэпкъым икъалэ тыдэхьащтэп, тапэ едгъэхъу­
нышъ, ГъыбІэ тынэсыщт нахь.– 13 ЕтІанэ къы­
пигъэхъожьыгъ,– некІо, ГъыбІэ е Рамэ тынэсмэ, 
итІум яз чэщыр щитхыщт.

14 Арыти, ягъогу техьажьхи, апэ рагъэхъугъ, 
тыгъэр къохьажьыгъахэу Бинямин чІыналъэм 
ит ГъыбІэ ахэр екІолІагъэх. 15 Ахэр гъогум дэхыхи, 
ащ чэщыр щырахынэу ГъыбІэ дэхьагъэх. КІохи, 
лэуимрэ игъусэхэмрэ къэлэ пчэгум итІысхьагъэх, 
ау зыми иунэ ригъэблэгъагъэхэп.

16 Мары, зы лІыжъ горэ игубгъо щылэжьагъэу 
къэкІожьыщтгъэ. Ар Ефраим къушъхьалъэм щы­
щыгъ, ау бинямин лІакъом хэсэу ГъыбІэ щыпсэу­
щтыгъ. 17 Къэлэ пчэгум ис гъогурыкІор зелъэгъум, 
лІыжъыр ащ еупчІыгъ:

– Тыда уздакІорэр, укъыздикІыгъэри тыда?
18 Лэуим ащ риІожьыгъ:
– Ехъудэм ит Бэтлэхъэм тыкъекІыжьы, сызщыщ 

Ефраим къушъхьалъэ чыжьэм тэкІожьы. Ащ Іоф 
сиІэу сыкІогъагъ, джы Зиусхьаным иунэa сэкІо­
жьы, ауми зыми иунэ сыригъэблэгъагъэп. 19 Тэ 

a	 19:18 ЗыфиІорэр Щылэу дэтыгъэ чэтэнгъэІэгъэ лъапІэр 
ары. Еплъ: мы тхылъым усэу 18:31-м ехьыхыгъэу иІэм. 
Ижъырэ урымыбзэкІэ зэрадзэкІыгъэхэм ащыщхэм 
зэрэхэтыр: «сиунэ сэкІожьы».

уарзэу щыдхэм Іусэу яттыщтри тиІ, тэ, уипщылІ­
хэу – сэри, сигъусэ бзылъфыгъэу уиунэІутми, кІа­
лэми тфэхъун сани хьалыгъуи тІыгъ. Арышъ, а 
лъэныкъомкІэ тэ зыпарэми тыщыкІэрэп.

20 – УмыгумэкІ! НекІо, садэжь шъукъакІу,– къы­
риІуагъ лІыжъым.– Шъузыфэныкъор зэкІэ сэ шъоз­
гъэгъотыщт. Пчэгум шъукъимынэ закъуи.

21 Ащ ар ядэжь къыздищи, ищыдхэм Іус ари­
тыгъ. ГъогурыкІохэм алъакъохэр зафатхьакІхэм 
ыуж, шхагъэх, ешъуагъэх.

22 Уахътэр джаущтэу тхъэжьэу агъэкІофэ, нэпэн­
чъэ-бзэджашІэу къалэм дэсхэм унэр къауцухьагъ. 
Пчъэм лъэшэу къытеохэзэ, унэр зие лІыжъым 
къекуохэу аублагъ:

– Уиунэ къекІолІэгъэ цІыфыр къытфигъэкІ, тэ 
ащ тизэщ рызытедгъэущт.

23 ЛӀыжъыр, унэм къикІи, къариІуагъ:
– Хьау, сшыхэр, ащ фэдэ бзэджагъэ шъумышІэ. 

Ар сэ сихьакІэшъ, ащ фэдэ нэпэнчъагъэкІэ шъу­
дэмызекІу. 24 Мары сипшъашъэрэ хьакІэм ишъуз 
гуадзэрэ сэ къышъуфисщынхэшъ, ахэмэ шъуябэн, 
джарышъ шъо тэрэзэу шъулъытэрэр, шъузыфаер 
яшъушІ. Ау сэ сихьакІэ ащ фэдэ нэпэнчъагъэкІэ 
шъудэмызекІу.

25 Ау а хъулъфыгъэхэр ащ къедэІунэу фэягъэхэп. 
Джащыгъум лэуим ишъуз гуадзэ къыубыти, къа­
фырищи къаритыгъ. Арыти, ахэм бзылъфыгъэр аІэ 

къырагъахьи, чэщ реным нэф къэшъыфэ хьайнэ­
пагъэкІэ дэзекІуагъэх. Нэфылъыр къызызэкІечым 
бзылъфыгъэр къатІупщыжьыгъ. 26 Нэфшъагъом 
бзылъфыгъэр изиусхьан зэрыс унэм къекІолІэ­
жьи, пчъэ ихьапІэм дэжь щызэхафи, ащ дэжьым 
щылъэу нэф къэшъыгъ.

27 Пчэдыжьым изиусхьан къэтэджи, пчъэр 
къыІуихыгъ, гъогум техьажьын имурадэу, арыти, 
ишъуз годзэ бзылъфыгъэр ыІитІу пчъэшъхьаІум 
телъэу, пчъэІупэм зэрэІулъыр ылъэгъугъ.

28 – Къэтэджи, некІо,– ыІуи, еджагъ, ау бзылъ­
фыгъэм джэуап къытыжьыгъэп. Джащыгъум 
лІым бзылъфыгъэр къыІэти, щыдым къытыри­
гъэгъуалъхьи, кІожьынэу къежьэжьыгъ.

29 Унэм зынэсыжьым, шъэжъыер къышти, 
ишъуз гуадзэ Іэпкъ-лъэпкъ пшІыкІутІоу иІэмкІэ 
зэхиупкІи, Израилым ичІыналъэхэм афаригъэ­
хьыгъ. 30 Ар зылъэгъугъэхэм зэкІэми аІуагъ:

– Израилыр Мысырым къызикІыжьыгъэм 
щегъэжьагъэу непэ къызнэсыгъэм ащ фэдэ зыми 
ылъэгъугъэп ыкІи ышІагъэп ыкІи. Шъуегупшы­
си ащ, шъузэхэупчІыхьажьи, тшІэмэ хъущтыр 
къашъуІо!

ЯтІокІэнэрэ шъхьэр

Израилхэм биняминхэр зэрэзыхафыгъэхэр

20 1 Дан итемыр лъэныкъо щегъэжьагъэу 
къыблэм щыІэ БэрщэбаІ нэс, ГъылыІад 

чІыналъэри хэтыжьэу ащыпсэурэ израилхэр зэкІэ, 
зы нэбгырэ фэдэу къакІохи, Зиусхьаным ыпашъ­
хьэ Мыцпэ къыщызэрэугъоигъэх. 2 Лъэпкъ псэум, 
зэкІэ израил лІакъохэм япащэхэр Тхьэм илъэпкъ 
зэхахьэ къэкІуагъэх. Ахэр уІэшыгъэ лъэс зэолІ мин 
шъиплІ хъущтыгъэх. 3 А уахътэм бинямин лІакъом 
къэбаркІэ зэхихыгъ, израилхэр Мыцпэ зэрэщызэ­
рэугъоигъэхэр. Арыти, израилхэм лэуим раІуагъ:

– КъытфэІуатэба, мы бзэджэшІэгъэшхор сы­
дэущтэу хъугъа?

4 Арыти, бзылъфыгъэу аукІыгъэм ишъхьэгъусэ 
лэуим къафиІотагъ:

– Сэрырэ сишъуз гуадзэрэ тызэгъусэу Бинямин 
чІыналъэм ит ГъыбІэ тыкъызэсым, чэщыр щи­
тхынэу ащ тыкъыщыуцугъ. 5 СаукІын яхьисапэу 
чэщым ГъыбІэ дэсхэр къэзэрэугъойхи, сызэрыс 
унэр къаухъурэигъ. Ахэр сишъуз гуадзэ ебэнхи, ар 
лІагъэ. 6 Ахэм Израилым щашІагъэр емыкІушхоти, 
хьакІэ-къокІагъэти, сэ бзылъфыгъэр пкъырып­
къэу зэпкъырысхи, Израилым ичІыналъэхэм 



Гъуазэхэр 20

105

зэкІэм афязгъэхьыгъ. 7 Арышъ, джы шъо, изра­
илхэм зэкІэми, мы Іофым шъухаплъи, еплъыкІэу 
фышъуиІэр къашъуІо.

8 Джащыгъум лъэпкъыр зэрэпсэоу, зы нэбгырэ 
фэдэу къызэкъоуцуи, къыІуагъ:

– Тащыщ горэми ищагу ыгъэзэжьыщтэп, иуни 
кІожьыщтэп. 9 Непэ ГъыбІэ мары етшІэщтыр: 
пхъэдз итыдзэни, ащ къызэригъэлъагъорэм тетэу, 
текІуни, тытеощт. 10 Дзэм ышхыщтыр къаугъоинэу 
Израилым илІакъохэм ащыщ нэбгыришъэ пэпчъ 
лІипшІ, мин пэпчъ лІишъэ, минипшІ пэпчъ лІы 
мин къахэтхыщт. ЕтІанэ дзэр Бинямин чІына­
лъэм ит ГъыбІэ кІони, Израилым щызэрэхьагъэ 
хьакІэ-къокІагъэм ипэгъокІ аригъэгъотыжьынэу 
амал иІэу хъущт.

11 ЗэкІэ Израилым изэолІхэр къэзэрэугъоихи, 
зэкъоуцохи, зы нэбгырэ фэдэу а къалэм пэуцугъэх.

12 Израил лІакъохэм зэкІэ Бинямин лІакъом 
цІыфхэр фагъакІохи:

– Сыд фэдэ Іоф бзэджэшІэгъэшхуа шъо шъуа­
дэжь щызэрахьагъэр?– АІуи, арагъэупчІыгъэх. 
13 – Ащыгъум, а цІыф нэпэнчъэу ГъыбІэ дэсхэр 
къытэшъутхи, тэ ахэр тыукІынхэшъ, Израилым 
ер идгъэкІодыкІыщт.

Ау биняминхэр ялъэпкъэгъу израилхэм аІо­
рэр зэхахынэу фэягъэхэп. 14 Якъалэхэм къарыкІ­
хи, израилхэм къязэонхэ ямурадэу ахэр ГъыбІэ 

къыщызэрэугъоигъэх. 15 А мафэм къалэхэм къа­
рыкІыгъэхэу Бинямин лІакъом щыщэу, уІэшыгъэ 
зэолІ нэбгырэ мин тІокІрэ хырэ къалъытагъ. Ащ 
нэмыкІэу ГъыбІэ къалэм щыпсэухэрэм лІыблэнэ 
нэбгырэ шъибл къахашыпыкІыгъ. 16 Ащ фэдиз 
дзэм ухигъэплъыхьанэу Іэсэмэгу зэолІ нэбгырэ 
шъибл хэтыгъ, хэти мыохъоу мыжъодзымкІэ 
шъхьац налъэм тыригъафэщтыгъэ.

17 Биняминхэр хэмытхэу Израилым уІэшыгъэ 
зэолІ нэбгырэ мин шъиплІ къыгъэуцугъ, ахэр 
зэкІэ заом фэгъэсэгъагъэх.

18 Израилхэр Бэтэл къакІохи, Тхьэм зыфагъази:
– Хэта тащыщэу биняминхэм апэ заокІэ якІун 

фаер?– АІуи, еупчІыгъэх.
– Апэ Ехъудэр орэкІо,– Зиусхьаным джэуап 

къалъигъэІэсыжьыгъ.
19 Ыужырэ пчэдыжьым израилхэр кІохи, дзэ 

уцупІэ ГъыбІэ дэжь щагъэпсыгъ. 20 Израилхэр 
бинямин лІакъом заокІэ пежьэхи, зэоным фэхьа­
зырхэу ГъыбІэ пэчІынатІэу уцугъэх. 21 Биняминхэр 
ГъыбІэ къыдэкІхи, а мафэм израилхэм янэбгырэ 
мин тІокІрэ тІурэ хагъэфагъ. 22 Ау израилхэм гу 
къызІэпашІыхьажьи, апэрэ мафэм зыдэщытыгъэ­
хэ чІыпІэм джыри зэоным фэхьазырхэу уцужьы­
гъэх. 23 Ыпэрэ мафэм ахэр кІохи, пчыхьэ охъуфэ 
Зиусхьаным ыпашъхьэ щыгъыгъэх, яупчІэхэри 
Зиусхьаным фагъэзагъэх:

– Ткъош биняминхэм тязэонэу джыри тыкІо­
щта?– АІуи, еупчІыгъэх.

Арыти:
– ШъукІуи, шъуапэуцу.– Зиусхьаным иджэуап 

къалъигъэІэсыжьыгъ.
24 Джащыгъум, ятІонэрэ мафэм, израилхэр лъы­

кІуатэхи, биняминхэм благъэу акІэрыуцуагъэх. 25 Ау 
ахэм япэгъокІэу биняминхэр ГъыбІэ къыдэкІхи, 
къязаохи, мызэгъогум израил нэбгырэ мин пшІы­
кІуй хагъэфагъ, ахэр зэкІэ уІэшыгъэ зэолІыгъэх.

26 Арыти израилхэр, зэкІэ лъэпкъыр зэрэпсэоу, 
Бэтэл кІожьхи, Зиусхьаным ыпашъхьэ исхэу 
гъыгъэх. А мафэм пчыхьашъхьэ нэс анэкІыгъ, 
къурмэнгъэстхэри мамыр къурмэнхэри Зиус­
хьаным фашІыгъэх. 27 ЕтІанэ израилхэм яупчІэ 
Зиусхьаным фагъэзагъ. А уахътэм Тхьэм дашІыгъэ 
зэзэгъыныгъэр зытет мыжъобгъуитІур зыдэлъ 
пхъонтэ лъапІэрa Бэтэл щыІагъ, 28 къурмэнышІ 
шъхьаІащтыгъэр Хьарунэ ыкъо ЕлыІазар къы­
хэкІыгъэ Пинхъас арыти, Зиусхьаным еупчІыгъ:

– Ткъош биняминхэм тязэонэу джыри тыкІо­
щта, хьауми тымыкІощта?

a	 20:27 Пкъыгъо лъапІэхэр зыдэлъыщт пхъуантэ ышІы­
нэу Тхьэм Мосэ зэгорэм унашъо къыфишІыгъагъ. 
Тхьэм иунэшъуипшІ зытетхэгъэ мыжъобгъуитІур ащ 
дэлъхэм ащыщыгъэх. Еплъ: тхылъэу «МысырикІыжь» 
25:10–22.

Зиусхьаным иджэуап къылъигъэІэсыжьыгъ:
– ШІукІу. Неущ ахэр Сэ шъо шъуІэ къислъхьа­

щтых.
29 Джащыгъум Израил щыщхэм тІысыпІэ шъэф­

хэр ГъыбІэ пэмычыжьэу тыдэкІи щашІыгъэх. 
30 Израилхэр ящэнэрэ мафэм биняминхэм язэон­
хэу, ыпэрэхэм афэдэу, зыдэщытыгъэхэ чІыпІэм 
джыри зэоным фэхьазырхэу, ГъыбІэ пэчІынатІэу, 
уцужьыгъэх. 31 Биняминхэр илъыгъокІэ пыим 
къыпэгъокІхи, къалэм Іуащыгъ. Ыпэрэ мафэхэм 
афэдэу израилхэм къязаозэхэ, нэбгырэ щэкІ фэдиз 
чІарагъэнагъ. Ахэр укІыгъэхэу шъофым къина­
гъэх, гъогоу Бэтэлрэ ГъыбІэрэ якІухэрэм къатена­
гъэх. 32 Биняминхэм гушхоу:

– Ыпэрэм фэдэу тэ ахэр тыукІыщтых,– аІофэ, 
израилхэм рахъухьагъ:

– ТызэкІакІозэ, къалэм кІэрытщынхэшъ, гъо­
гухэм атетщэщтых.

33 Израилхэм якІочІэ нахьышъхьэ кІуати, 
БэІал-Тамар дэжь уцугъ, ардэдэм ГъыбІэ итыгъэ 
къохьэпІэ лъэныкъокІэ щысыгъэхэм ятІысыпІэ 
къабгыни, къалэм теуагъэх. 34 Израилым изэолІ 
анахьышІоу нэбгырэ минипшІыр ГъыбІэ екІухи, 
зэошхор щырагъэжьагъ, ау щытми тхьамыкІа­
гъор къызэрафэсыгъэр биняминхэм къагуры­
Іуагъэп. 35 Зиусхьаным биняминхэр Израилым 
ыпашъхьэ щызэхикъутэхи, бинямин нэбгырэ 

мин тІокІрэ тфырэ нэбгыришъэрэ а мафэм изра­
илхэм аукІыгъэх, ахэр зэкІэ уІэшыгъэ зэолІыгъэх. 
36 Биняминхэм джащыгъум къазэрэтекІуагъэхэр 
къагурыІуагъ.

А зэкІэри мары зэрэхъугъэрa.
Израилхэр зэкІакІощтыгъэх, ГъыбІэ пэтІысы­

гъэхэм ахэр ащыгугъыщтыгъэх. 37 ЗэолІэу пэтІы­
сыгъэхэр, псынкІэу ГъыбІэ теохи, къалэм дахьэхи, 
дэсхэр зэкІэ чатэкІэ аукІыгъэх. 38-39 Къалэм Іугъо 
кореныр къышъхьарих зыхъукІэ, ар ямэкъэгъэІу 
тамыгъэу, залъэгъукІэ, кІочІэ нахьышъхьэм зы­
къыІэтыни, атеонхэу израилхэр пэтІысыгъэхэм 
агурыІогъагъэх.

Бинямин зэолІхэм нэбгырэ щэкІым кІахьэу 
израилхэр аукІыгъэхэти, ахэр гугъагъэх:

– Щэч хэлъэп, ыпэрэ зэогъухэм афэдэу тэ ахэр 
зэхэткъутэщтых.

40 Ары шъхьай биняминхэр зызэплъэкІхэм 
алъэгъугъ къалэм зэфэдэкІэ Іугъо кореныр къызэ­
рэшъхьащыуцуагъэр, уашъом нэсэу ащ зызэриІэ­
тырэр. 41 А дэдэм израилхэм къытырагъэзагъэти, 
тхьамыкІагъо къазэрэфэсыгъэр биняминхэм 
къагурыІуи, къэщынагъэх. 42 Ахэр шъофнэкІым 
екІурэ гъогум телъадэхи, ечъэжьагъэх, ау пыир 
кІэкІэу ауж итэу язаощтыгъэ. Адрэ лъэныкъомкІи 
a	 20:36 Ижъырэ джуртыбзэкІэ тхыгъэ Іэпэрытхым мы 
гущыІэухыгъэр хэтэп.

къалэмa къыдэкІыгъэ купри къапэуцугъэу, азы­
фагу даубытагъэу зэтыраукІэщтыгъэх. 43 Ахэр 
къаухъурэигъэхэу, афыхэзэ, Ныухъэ щегъэжьа­
гъэуb ГъыбІэ итыгъэкъокІыпІэ лъэныкъо нэсы­
фэхэ аукІыгъэх. 44 Биняминхэм ащыщэу нэбгырэ 
мин пшІыкІуй а заом щыфэхыгъ, ахэр зэкІэ зэолІ 
блэнагъэх. 45 Къэнагъэхэм агъази шъофнэкІымкІэ 
Римон къушъхьэ цакІэ лъэныкъомкІэ чъагъэх, ау 
а гъогуми израилхэм нэбгырэ минитф щызэтыра­
укІагъ. Ахэм биняминхэр ГъыдыІом нэс афыфэхэ, 
джыри нэбгырэ минитІу аукІыгъ.

46 УІэшыгъэ бинямин нэбгырэ мин тІокІрэ тфырэ 
а мафэм фэхыгъ, ахэр зэкІэ зэолІ блэнагъэх. 47 Ау 
нэбгырэ шъих аІэкІэкІи, шъофнэкІым ихьажьхи, 
ашъхьэ Римон къушъхьэ цакІэм рахьылІэжьи, 
мэзиплІэ ахэр а чІыпІэм щыІагъэх. 48 ЕтІанэ изра­
илхэм къагъэзэжьи, Бинямин чІыналъэм зыщыІу­
кІагъэхэр зэкІэ – орэцІыфы, орэпсэушъхьэ еблэми, 
къапэкІэфэгъэ пстэури чатэкІэ аукІыгъэх. Ягъогу 
тет къалэхэр зэкІэ машІо акІадзэзэ, агъэстыгъэх.

a	 20:42 Ижъырэ джуртыбзэкІэ тхыгъэ Іэпэрытхым зэ­
рэхэтыр «къалэхэм». 
b	 20:43 Е: «зыгъэпсэфыгъо ямыІэу афызэ».

ЯтІокІэнэрэ зырэ шъхьэр

Къэнэжьыгъэ биняминхэм шъхьэгъусэхэр 
къыздырахыгъэхэр

21 1 Израилхэм Мыцпэ дэжь тхьэлъанэ ща­
шІыгъагъ:

– Тащыщи ыпхъу шъхьэгъусэу бинямин лІа­
къом щыщ горэми ритыщтэп,– аІуи.

2 ЦІыфхэр Бэтэл кІохи, пчыхьашъхьэ охъуфэ, 
лъэшэу гъыхэу, пыхьэхэу Тхьэм ыпашъхьэ исы­
гъэх.

3 – О Зиусхьанэу, Израилым и Тхь,– аІощтыгъэ 
ахэм,– сыда мыр Израилым къызкІехъулІагъэр? 
Сыда непэ Израилыр зы лІакъокІэ нахь макІэ 
зыкІэхъугъэр?

4 КъыкІэлъыкІогъэ пчэдыжьым, жьэу къэтэ­
джхи, цІыфхэм а чІыпІэм къурмэншІыпІэ щагъэ­
уцугъ, ардэдэми къурмэнгъэсти, мамыр къурмэни 
щашІыгъ.

5 – ТилІакъохэм ащыщэу хэта Зиусхьаным 
ыпашъхьэ щытиІэгъэ зэхахьэм къемыкӀолӀа­
гъэр?– АІуи, зэупчІыжьхи, Мыцпэ Зиусхьаным 
ыпашъхьэ щыкІогъэ зэхахьэм къэмыкІуагъэр, 
Іо хэмылъэу, аукІынэу израилхэм тхьэрыІо пытэ 
ащ щашІыгъагъ.

6 Акъош биняминхэм къяхъулІагъэр израил­
хэм лъэшэу гухэкІ ащыхъугъ.

– Непэ Израилым илІэкъо чъыг зы лІакъо пыуп­
кІыгъэ хъугъэ,– аІощтыгъэ ахэм.– 7 Къэнагъэхэм 
тыдэ шъхьэгъусэ къафитхын, тпхъухэр ахэм ащыщ 
горэми шъузкІэ етымытынэу Зиусхьаным ыпашъ­
хьэ тхьэлъанэ пытэ щытшІыгъэмэ?

8 ЕтІанэ:
– Израил лІакъохэм ащыщэу, Мыцпэ дэжь, 

Зиусхьаным ыпашъхьэ зэхахьэу щытшІыгъэм хэ­
та къэмыкІуагъэр?– АІозэ, зэхэупчІыхьажьыгъэх.

ГъылыІад чІыналъэм ит Яощ къалэм щыпсэухэ­
рэм ащыщэу зы нэбгырэ гори къызэрэмыкІуагъэр 
зэрагъэшІагъ. 9 ЦІыфэу зэхахьэм къекІолІагъэр 
къызапчъым ащ къикІыгъэу зы нэбгырэ гори 
къахэкІыгъэп.

10 Джащыгъум цІыфхэм зэолІ бланэхэу нэбгырэ 
мин пшІыкІутІу унашъо афашІи, ащ агъэкІуагъ:

– ШъукІуи, ГъылыІад чІыналъэм ит Яощ щы­
псэухэрэр зэкІэ, бзылъфыгъи сабыйи къэшъумы­
гъанэу чатэкІэ шъуукІых. 11 ШъушІэщтыр мары: 
хъулъфыгъи бзылъфыгъи зэкІэ зэхэшъоукІэхэшъ, 
пшъашъэу джыри хъулъфыгъэ зымышІэгъэ за­
къохэр къэшъогъанэх.

Аущтэуи ашІыгъ. 12 Арыти, ГъылыІад чІыналъэм 
ит Яощ къалэм щыпсэухэрэм пшъэшъэ шъиплІ 
джыри хъулъфыгъэ амышІагъэу къахагъуати, 

ахэр КъэнаІан чІыналъэм ит Щылэу щыІэ дзэ 
уцупІэм ащагъэх.

13 ЕтІанэ мамыр псалъэ афарагъэхьи, бинямин­
хэм адэжь Римон къушъхьэ цакІэм цІыфхэм лІы­
кІохэр агъэкІуагъэх. 14 Ащ ыуж биняминхэм ядэжь 
загъэзэжьым, ГъылыІад чІыналъэм ит Яощ щыщ 
пшъашъэхэу, псэоу къагъэнагъэхэр, шъхьэгъусэу 
аратыгъэх. Ау ахэр зэкІэми афикъугъэп.

15 Зиусхьаным израил лІакъохэм зы зэрахит­
хъыгъэр цІыфхэм лъэшэу гухэкІ ащыхъугъ. 16 Ары­
ти, лъэпкъым инахьыжъ упчІэжьэгъухэм аІуагъ:

– Бинямин лІакъом ибзылъфыгъэхэр укІыгъэ­
хэмэ, сыда тшІэщтыр, къэнагъэхэм шъхьэгъусэ 
тыдэ къафитхыщта? 17 ЧІы Іахьэу лІакъом тефэ­
гъагъэр, Израилым изы лІакъо гори мыкІодыным 
пае, биняминэу къэнэжьыгъэхэм къафэрэн. 18 Ау 
тэ, израилхэм, «бинямин лІакъом щыщым зы­
пхъу езытырэм нэлатыр терэф» тІуи, тхьэлъанэ 
пытэ тшІыгъэшъ, тпхъухэр шъхьэгъусэкІэ ахэм 
яттын тлъэкІыщтэп.

19 Аужыпкъэм хэкІыпІэ къаугупшысыгъ:
– Марышъ, илъэс къэс Зиусхьаным имэфэкІы­

шхо Щылэу щызэхащэ.
А къалэр Бэтэл итемыр лъэныкъо, ащ укъи­

кІэу Щэхэм узэрыкІорэ гъогум итыгъэкъокІыпІэ, 
Лэбонэ икъыблэкІэ гъэзагъэу щыт.

20 Биняминхэр ахэм агъэІушыгъэх:

– ШъукІуи сэнэшъхьэшІапІэм зыщыжъугъэбы­
лъи, 21 хъурэм шъулъыплъ. Щылэу щыщ пшъа­
шъэхэр къалэм къыдэкІхэу, къэзэрэугъойхэу, 
загъэчэрэгъузэ къэшъоныр зырагъажьэкІэ, сэ­
нэшъхьэшІапІэм шъукъыхэкІи шъхьадж шъхьэ­
гъусэ фэхъунэу зы пшъашъэ ерэпхъуати, бинямин 
чІыналъэм орэкІожь. 22 Ащ ыуж пшъашъэхэм 
ятэхэр е ашыхэр къытэтхьаусыхылІэнхэу тадэжь 
къызыкІохэкІэ, тэ ятІощт:

– ТышъолъэІу, шъунэшІу къащышъуфэнэу! 
Шъхьэгъусэ ашІынхэу заом къафитщыгъэхэр 
икъугъэпти, шъори шъупхъухэр къяшъутын 
шъулъэкІыщтэпти, аущтэу ашІагъ. Арышъ, шъо 
ащкІэ шъумысэп.

23 Биняминхэм аущтэу ашІыгъ. Пшъашъэхэм 
къэшъоныр зырагъажьэм, хъулъфыгъэ пэпчъ нэ­
бгырэ зырыз къахипхъоти, шъхьэгъусэ ышІынэу, 
ыхьи, кІожьыгъэ. Шъхьадж ичІыгу Іахьэ ыгъэзэ­
жьи, къалэхэр агъэпсыжьхи, ахэм адэтІысхьа­
жьыгъэх. 24 Ардэдэм израилхэри зэбгырыкІыжь­
хи, шъхьадж ежь илІакъо, иунагъо екІолІэжьи, 
ичІыгу Іахьэ итІысхьажьыгъ.

25 А уахътэм Израилым пачъыхьэ иІагъэп, 
шъхьадж ежь тэрэзэу ылъытэрэр ышІэщтыгъ.

Астарт (2:13, нэмыкІ чІыпІэхэми) – КъокІыпІэ 
Благъэм щыпсэущтыгъэ ижъырэ лъэпкъхэр 
тхьэу зэлъэІущтыгъэхэм ащыщ. Астарт гъэбэ­
жъугощагъ.
Ахъо (9:10) – Мыр шхынцумпэ чъыг. Къыблэ хэ­
гъэгу фабэхэм къащэкІы. КъыпыкІэхэрэр ІэшІух, 
къыпычыгъакІэхэуи гъэгъугъэхэуи ашхых.
Бжьы (10:8)  – Пхъэ ондрыхъоу шъо шъабэ зэщэ­
кІыгъэу кІашІэрэ былымхэм зэдаштэу Іоф ашІэ­
ным пае апшъэ далъхьэрэр ары.
БэІал (2:11, нэмыкІ чІыпІэхэми) – КъокІыпІэ Бла­
гъэм щыпсэущтыгъэ ижъырэ лъэпкъхэр тхьэу 
зэлъэІущтыгъэхэм ащыщ. БэІал ощхымрэ хыое­
шхомрэ ятхьэу алъытэщтыгъ. БэІал къэнэІаный­
хэм ятхьэ шъхьаІэщтыгъ.
Гъуазэ  (джуртыбзэкІэ: «шофэт» – имэхьанэр: 
«хьыкумышІ») – Мы тхылъым а гущыІэм мэхьа­
нэу щыриІэр: Израилым илІакъо горэм е лІэкъо 
заулэмэ охътэ гъэнэфагъэм Іэшъхьэтет пэщэны­
гъэр адызезыхьэрэр ары. Израилхэр тхьамыкІа­
гъо зыхафэхэкІэ ахэм къэгъэнэжьакІо афэхъунхэу 
Тхьэр гъуазэхэм къяджэщтыгъэ. Гъуазэм игъашІэ 
зиухыкІэ ащ ычІыпІэ ихьанышъ, иІоф лъигъэкІо­
тэнэу цІыф гъэнэфагъэ щыІагъэп.

Джэнджэш (3:25)  – Зыгорэм уицыхьэ темылъы­
ныр, шІошъхъуныгъэ пытэ фыуимыІэныр.
Зиусхьан (1:1, нэмыкІ чІыпІэхэми) – Тхьэм изэ­
рэщыт къызэрыпІон плъэкІыщт амалхэм ащыщ. 
Адыгэ гущыІэу «Зиусхьаным» мэхьанэу иІэм зэ­
фэмыдэ джурт гущыІитІумэ къарыкІырэр къеты. 
Апэрэр: «Адонай» (Гъуазэхэр 6:22). Тхьэр зэрэлъэ­
рыхьэр, Ар зэрэфэшІыгъэр мэхьанэу иІ. ЯтІонэрэ 
гущыІэмкІэ Тхьэм ыцІэ къыраІо: «Яхве» (Гъуазэ­
хэр 1:1), ащ къикІырэмэ ащыщ «егъашІэм щыІэ 
зэпытыр».
Зэйтун чъыг (9:8, 15:5) – Зитхьапэхэр ренэу шхъон­
тІэ зэпыт чъыг лъэпкъ, къыблэ хэгъэгу фабэхэм 
къащэкІы, къыпыкІэрэмэ зэйтун дэгъэ лъапІэр 
къакІафы.
Коцыр Іожьын (6:11) – Коцыцэхэр коцышъхьэмэ 
къарыгъэтэкъуныр, къарыутыгъэныр.
Къоджэхь-къоджэшх (14:12) – Зышъхьэ къыра­
мыхыпэу, зыщыщыр къэпшІэнэу упчІэ зыфатырэр.
Къонтхъ (5:19, нэмыкІ чІыпІэхэми) – Пыеу заом 
зыщытекІуагъэхэм мылъкоу къытырахыгъэр, 
къыпахыгъэр ары: гъэрэу къаубытыгъэ цІыфхэр, 
былым Іэхъогъухэр, уасэ зиІэ хьап-щыпхэр.
Къурмэнгъэст (6:26, нэмыкІ чІыпІэхэми) (ма­
шІокІэ агъэстырэ къурмэн) – зэрэлъэпкъэуи нэ­
бгырэ зырызхэми апае а зы мафэм къыкІоцІ тІо, 
тыгъэм икъыкъокІыгъорэ икъохьажьыгъорэ 

атефэу, ашІыщтыгъэ къурмэныр ары. Къурмэныр 
зэрэщытэу къурмэншІыпІэм щагъэстыщтыгъэ. 
Мы къурмэным адрэ къурмэн пстэумэ анахьэу 
мэхьанэ иІагъ.
КъурмэнышІ (8:27, нэмыкІ чІыпІэхэми) – Тхьэм 
фэлэжьэрэ цІыфэу диным епхыгъэ Іофтхьабзэхэр 
зыгъэцакІэщтыгъэр ары. Ижъырэ Зэзэгъыны­
гъэм илъэхъан зэрэлъэпкъэу е нэбгырэ зырыз­
хэм ацІэкІэ къурмэн ышІыныр ащ ипшъэрылъ 
шъхьаІэщтыгъ.
КъурмэншІыпІ (2:2, нэмыкІ чІыпІэхэми)  – Іанэу 
е чІыпІэ хэІатыкІыгъэу Тхьэм пае былымхэмрэ 
нэмыкІ тынхэмрэ къурмэн зыщашІыхэрэр ары.
КІэплъэнтхъой (16:9) – Мыр кІэпым е чэтэным 
акІышъоу къатырахырэр ары. КІапсэхэр, шэкІ 
пхъашэхэр хашІыкІых.
КІэсэн (16:25) – ДэкІояпІэм, е пэІулъашъом кІа­
гъэуцощтыгъэ пкъэухэм яз.
Лэуйхэр (17:7, нэмыкІ чІыпІэхэми) – Ижъырэ 
Зэзэгъыныгъэм илъэхъан къурмэнышІхэр къы­
зхахыщтыгъэхэр Лэуй ибынхэм къатекІыгъэ 
лІакъор ары. Лэуй джурт лІэкъо пшІыкІутІур 
къызтекІыгъэ Якъубэ ыкъо пшІыкІутІумэ ащы­
щыгъ. Лэуй къыпыкІыгъэх зэшхэу Мосэрэ Хьа­
рунэрэ. КъурмэнышІхэр къызхахыщтыгъэхэр 
Лэуй къыпыкІыгъэ Хьарунэ илІакъо щыщхэр 
ары ныІэп. Лэуй къытекІыгъэ хъулъфыгъэхэм 

зэкІэми «лэуйхэр» араІуагъ. Лэуйхэм чэтэн гъэІа­
гъэм, ыужкІэ Тхьэм и Унэу Ерыусэлэм дэтым Іоф 
ащашІэщтыгъэ. Джащ фэдэуи Тхьэм ипхъонтэ 
лъапІэ ахэм зэрахьэщтыгъэ.
Мамыр (зэгурыІоныгъэ) къурмэныр (20:26, 
нэмыкІ чІыпІэхэми) – ЦІыфым ежь фаеу ышІырэ 
къурмэныр. Къурмэн ашІыгъэм ишэхэмрэ ыкІоцІ 
къырахыгъэхэмрэ къурмэнгъэстым игъусэу Тхьэм 
фагъэшъуашэхэти, зэрэщытэу къурмэншІыпІэм 
щагъэстыщтыгъэх. Къурмэнылым щыщ Іахь 
Тхьэм фагъэшъуашэщтыгъэ, адрэр къурмэн зы­
шІырэмрэ цІыфхэмрэ зэдашхыщтыгъэ.
Назир (13:5, нэмыкІ чІыпІэхэми) – ИщыІэныгъэ 
адрэхэм афэмыдэу, илыягъэу охътэ гъэнэфагъэм 
къыриубытэу Тхьэм фэлэжьэнэу гущыІэ пытэ 
зышІырэ цІыф. Назирыгъо уахътэм ар хьадэхэм 
анэс, санэ ешъо, ышъхьацхэр ыупхъо хъущты­
гъэп. Еплъ: тхылъэу «ШъофнэкІым къыщекІо­
кІыгъэхэр» 6:1-21.
Нэлат (5:23)  – Бгыбзэ. ЦІыфыр лъэшэу губжыгъэу, 
ыгу еІэжьыгъэу зыгорэм хьазаб къыфехынэу, 
тхьамыкІагъо къехъулІэнэу тыриІорэр.
Пегъымбар (4:4, нэмыкІ чІыпІэхэми) – Ижъырэ 
Зэзэгъыныгъэм илъэхъан Тхьэм тхьэлIыкIохэмкIэ 
къэбархэр цIыфхэм къалъигъэIэсыщтыгъэх. 
Тхьэм ы-Псэ ЛъапIэ хэлъ кIуачIэм ахэр 
къыгъэгущыIэщтыгъэх. Ахэмэ къэхъущтхэр 

къаIощтыгъэ, цIыф лъэпкъым пае Тхьэм 
елъэIущтыгъэх. Ижъырэ Зэзэгъыныгъэм 
тхьэлIыкIохэм ацIэ къызэрэщыриIорэр: «Тхьэм 
икъулыкъушIэхэр», «Тхьэм ицIыфхэр».
ТхьэнэпцІ (3:19, нэмыкІ чІыпІэхэми) – Тхьэм 
ычІыпІэ рагъэуцорэр ары.
ТыжьынашІ (17:4) – ЦІыфэу зисэнэхьаткІэ пкъы­
гъо лъапІэхэм: тыжьыным, дышъэм е нэмыкІым 
Іэпэщысэхэмрэ гъэдэхалъэхэмрэ ахэзышІыкІы­
рэр ары.
Хьакъужъ (8:7, 8:16) – Къэгъагъэ хъурэ, панэхэр 
зытет шъхьанд. Метрэм нэс илъэгагъэу зыщыфэбэ 
чІыпІэхэм къащэкІы.
Хьалыгъу мыкІу-мыпш (6:19) – Тхьацу гъэтэдж 
хэмылъхьагъэу псыкІэ апшэгъэ хьалыгъу.
Хьандзу (15:5) – Мэкъоу, уарзэу ІукІыхьэ Іэтэшхоу 
зэтыралъхьагъэр ары.
ЧэтэнгъэІэгъэ лъапІэр (8:27, нэмыкІ чІыпІэхэ
ми) – Джурт лъэпкъыр итарихъ иублэгъум кощын 
зэпымыужьхэм ахэт зэхъум, къыздырихьакІынэу 
чэтэнгъэІагъэр тхьэлъэІупІэ-къурмэншІыпІэу 
ыгъэпсыгъагъ. Пачъыхьэу Сэлмэн Тхьэм и Унэу 
аригъэшІыгъагъэр чэтэнгъэІэгъэ лъапІэм игъэ­
псыкІэ фэдагъ.
ЧэцІы (6:19, 13:19) – Пчэн ныбжьыкІ.
Чэшъанэр (8:9, нэмыкІ чІыпІэхэми)  – Мы­
жъом хэшІыкІыгъэ унэ псыгъо лъаг. Мыр пыир 

къызатебанэкІэ зыкъэухъумэжьыгъэным ыкІи 
къыпэІулъ Іэгъо-чІыгъохэр къызэпэплъыхьэгъэ­
нхэм пае агъэфедэ.
Шъонт (4:19)  – Пчэнышъом хэшІыкІыгъэ псылъ, 
шъонылъ.
Шъонтрып (11:34) – ІэкІэ теохэзэ мэкъамэр къы­
зэращырэ музыкальнэ Іэмэ-псым. Шъо зытебзэ­
гъэ пхъэ хъурай, ыку нэкІы, ышъхьэрэ ычІэрэ 
шъуаткІох.
Іэмыр (7:22, нэмыкІ чІыпІэхэми) – Унашъу, шІои­
гъоныгъ. Зыгорэм ишІоигъоныгъэкІэ цІыфым 
ышІэрэр. Мы чІыпІэм мэхьанэу щыриІэр: Тхьэм 
ишІоигъоныгъэу къехырэмкІэ.

